
თბილისის რიგითი კორპუსის ჩვეულებრივი საცხოვრებელი სახლი. სცენა ორ ნაწილადაა გაყოფილი. ერთ მხარეს გამომგონებელი მიშა გორგაძის ბინაა, მეორე მხარეს კი - გურამ გვილავასი. ასევე - სადარბაზოს შემოსასვლელი ბაქანი, სადაც ძველის ძველი ტელევიზორი დგას. 

მიხეილ გორგაძის ბინაში არეულობაა. სხვანაირად ამას შემოქმედებით არეულობას უწოდებენ. ოთახში დგას უზარმაზარი კომპიუტერი. ეს კომპიუტერი შეერთებულია დიდ ხელსაწყოსთან, რომლის დანიშნულება მხოლოდ გამომგონებელმა უწყის. ხელსაწყო „ნანო ტექნოლოგიებისა“ და გასული საუკუნისგან მორჩენილი ტექნიკური ნარჩენებისაგანაა აწყობილი. სწორედ ამ აპარატთან მუშაობს მიშა გორგაძე – კაცი - დაბნეულობა, კაცი - გამოგონება.

მიშა გორგაძე გაბურძგნული თმითა და დაღლილი სახით საკუთარ ხელსაწყოს ჩასჩიჩინებს. თვალები ამოღამებული აქვს, ეტყობა, რომ რამდენიმე დღის უძინარია. 
კომპიუტერის მეშვეობით აპარატი ხან განათდება, ხანაც კი ბოლსა და კვამლს უშვებს. გამომგონებელი მიშა გორგაძე  საქმეშია ჩაფლული.  შეწუხებულია. მიშა გორგაძე კომპიუტერში რაღაც აკრიფავს აპარატი სასიამოვნო გალობისმაგვარ ბგერებს გამოსცემს.  

მიხეილ გორგაძე – (თავისთვის) არაფერი შეცვლილა. ბგერა ისეთივე ტონალობისაა, როგორიც იყო. (განათება იცვლება) რა მოხდა? მეხუთე ნათურა ჩაქრა. რატომ ჩაქრა? ვერაფერი გავიგე. შევამოწმოთ... (კომპიუტერში გამოთვლებს აკეთებს) ერთი, ორი... დახრის კუთხე დადებითსა და უარყოფით ღერძებს შორის... ვერაფერი გამიგია... რატომ არ გამოდის?.. კოსინუსი. კოსინუსი. რა თქმა უნდა, კოსინუსი!
(უეცრად შემოსასვლელ ბაქანზე ტელევიზორი ირთვება. ტელევიზორიდან გაღიმებული წამყვანი ცარიელ სადარბაზოს მიმართავს)

გაღიმებული წამყვანი – ძვირფასო მეზობლებო, თქვენ უყურებთ დავით აღმაშენებლის გამზირის საკაბელო ტელევიზიის ისტორიულ–შემეცნებით გადაცემას „ჩვენ და ჩვენი ნაბადი“. დღეს შემოგთავაზებთ ჩვენი სასიქადულო მეფის, დავით აღმაშენებლის პოემას „გალობანი სინანულისანი“. ლექსს კითხულობს მურმან ჯინორია. 
(ტელევიზორში გამოჩნდება მურმან ჯინორია – მხატვრული ლექსის კითხვის უბადლო შემსრულებელი)
მურმან ჯინორია – (მხატვრულად კითხულობს ლექსს)

“რომლისაცა წინაშე
ქედ-დადრეკილ არს ყოველი,

მუჴლი ყოველი მოდრკების და ენაჲ ყოველი
შენსა
ჴმობს აღსარებასა,

მეცა, სიტყუაო,

აღმსარებელსა მომხედენ!

ხატსა თჳსსა მამსგავსე
და საკრველად გრძნობადისა
და გონიერისა მყოფობისად დამაწესე
შენებრ
არსთა სიტყუებისა
ჩემ შორისცა შეკრებითა,
ხოლო მე უმადლო გექმენ.”

მიხეილ გორგაძე – რა დროს ლექსია. ამოვიდა ყელში ეს ჯინორია. შეიძლება მთელი ცხოვრება მისი წაკითხული ლექსები ვისმინო? ერთი ის დამაჭერინა, ვინც შემოსასვლელში ტელევიზორი დააყენა. ისიც შავ–თეთრი. რა დროს შავ–თეთრი ტელევიზორია, ოცდა მეერთე საუკუნეში. ხო ვთხოვე, ჩამოხსენი და გავაკეთებ–თქო? მაგრამ დრო არ მაქვს. (სადარბაზოში გარბის და ტელევიზორს თიშავს. ტელევიზორი დაიღმუვლებს და გამოირთვება. ოთახში ბრუნდება) სად გავჩერდი? კოსინუსზე... არა, რა კოსინუსზე, სახლმმართველზე. (ფანჯარას აღებს. ყვირის) ქალბატონო ნინო, სად არის თქვენი ძვირფასი ქმარი? ქალბატონო ნინო, ხომ ვთხოვე, რომ ეს ტელევიზორი ჩამოეხსნა, თავისით ირთვება და მთელი დღე ისტორიას ყვება... არ მესმის... რა და მოაცილოს მურმან ჯინორია ჩემი სადარბაზოდან... რაა?... მოითმინოს ცოტა ხანი,  გავუკეთებ, ხომ შევპირდი? არ მაქვს დრო. ენ ტე ვე–საც დაიჭერს და ბი ბი სი–საც. გადაეცით, რომ დავიზეპირე უკვე „გალობანი სინანულისანი“. ცოდო ვარ ბოლოს და ბოლოს. ყველაფერთან ერთად შავ თეთრია... თქვენი ქმარი კი არა, ტელევიზორია შავ თეთრი. არ მაქვს ამდენი დრო... გავაკეთებ თქვენს ანტენას, ხომ შეგპირდით, ოღონდ მომაცილეთ ეს აღმაშენებელი. (გამწარებული ფანჯარას კეტავს. თავისთვის)  რაზე გავჩრდით? კოსინუსზე... უჰ... თავი მტკივა... სად არის ჩემი ცოლი? ჩაის გამკეთებელი მაინც მყავდეს! (ფანჯარასთან მიდის. ეზოში იყურება) რა უცნაური კაცია... ამ სიცხეში შავი ხელთათმანებით დადის. ეჰ, რამდენი გიჟია ამ ქალაქში. (კომპიუტერთან ბრუნდება)  კიდევ ერთხელ ვცადოთ. (კომპიუტერის კლავიატურაზე რაღაცას ბეჭდავს, ხელსაწყოსთან მიდის და ერთ–ერთ ზიარჭურჭელში ცისფერ სითხეს ასხამს. აპარატი „გალობას“ იწყებს. აპარატის განათება იცვლება) კოსინუსი და „გალობანი სინანულისანი“... (დღიურში რაღაცას იწერს)  ლექსი და პოემა, რომელმაც... უფრო სწორად, კოსინუსი და გამოთვლა... დახრის კუთხე... (აპარატის მიერ გამოცემული სასიამოვნო ბგერები ამშვიდებს. ამთქნარებს) მართლა და რა დროს ისტორიაა, როდესაც ახლა იქმნება ნამდვილი ისტორია... რა დროს სინანულია... რა დროს სახლმმართველია? რა დროს შავ–თეთრი ტელევიზორია? საგიჟეთია პირდაპირ... (კიდევ ერთხელ ისე დაამთქნარებს, გეგონება აპარატი უნდა გადაყლაპოსო და თავ–მოწყვეტილი სამუშაო მაგიდაზე იძინებს)   
(აპარატის განათება კვლავ იცვლება. შემდეგ საერთოდ ქრება. გამომგონებელი მიშა გორგაძის ოთახი ბნელდება. მხოლოდ უცნაური აპარატის ბულბულისმაგვარი გალობა ისმის. ნათდება სადარბაზოს ბაქანი. შემოდის ეკატერინე გორგაძე. მიშა გორგაძის მეუღლე)
ეკატერინე – (სახლის კართან ჩერდება. მიაყურადებს. იქიდან კვლავ აპარატის გალობა ისმის)  რა თქმა უნდა, სახლშია. უკვე მართლა მეშინია, რომ არ გარეკოს ამ თავისი კომპიუტერებით. ცოდოა... და ახლა კიდევ ეს ამბავი. რა ელოდება ამ მართლა საწყალს, რომ იცოდეს... სამჯერ ვიყავი გათხოვილი. (თითებზე ითვლის) ჰო, ნუ, სამჯერ. ვადაჭკორიას არ ვთვლი. მაგრამ არასდროს ისე არ მინერვიულია, როგორც ახლა. წარმომიდგენია, რა მელის. აი, ოღონდ სკანდალი არა და რაც გინდა, ის მოხდეს. მეზიზღება ეს სკანდალები. ისე ვიღლები... (ჩანთიდან კოსმეტიკურ სარკეს ამოიღებს, კოსმეტიკურ ფხვნილს წაისვამს) აბა, ნუ შედრკება შენი გული! ჩემო მერანო, წინ, წინ გასწი! (კარებზე აკაკუნებს) მიშა, გამიღე!
მიხეილ გორგაძე – (სიბნელიდან) რა ხდება, გამაგებინეთ. ვინ ხარ? რა გინდა?

ეკატერინე – (სადარბაზოდან, კარებს მიყურადებული) მე ვარ, მიიშ. 
(მიხეილ გორგაძეს ოთახი ნათდება. მანამდე არსებული ნახევრად თანამედროვე, ნახევრად მოძველებული ხელსაწყოს ნაცვლად, სუპერ თანამედოროვე ტექნოლოგიურად გამართული ხელსაწყო დგას. ეს ხელსაწყო, იგივე დროის მანქანა, მანამდე არ იდგა, მაგრამ ახლა, როდესაც ოთახი განათდა, უეცრად გაჩნდა. რატომ ვითომ? ამას მოგვიანებით შევიტყობთ. მიხეილი კარს აღებს)
– მიიშ, არც კი დაგიძინია? გადაყვები ამ შენ კომპიუტერს, გეუბნები მე შენ. არა, ხო იცი, არა, რო ასე არ შეიძლება? არ გეწყინოს, მაგრამ ჩემი მეგობრები მეუბნებიან, რომ წარსულის და მომავლის დანახვა შეუძლებელია. მიიშ, შენც ხომ იცი, არა, რომ ეს რაღაც სისულელეა? აბსურდია პირდაპირ!
მიხეილ გორგაძე –  (წყენით) ქალბატონო ეკატერინე, რაღაც დარწმუნებული არ ვარ, რომ შენი ნაცნობ–მეგობრები ამ საკითხებში კარგად ერკვეოდნენ, რა. ეს რომ გაიგო, რასაც მე ვაკეთებ, ელემენტარულად რაღაც მაინც უნდა იცოდე. 
ეკატერინე – უკაცრავად, მაგრამ რაღაც ნამდვილად იციან, რა. 

მიხეილ გორგაძე –  მომისმინე. სადღაც, აი აქ, სადღაც პატარა ცდომილებაა. სულ, სულ პატარა! ვგრძნობ, შინაგანად დარწმუნებული ვარ, რომ სადღაც... აი, დაცოცავს ეს შეცდომა ჭიანჭველასავით და დავიჭერ! (ეგზალტირებული მაგიდას მუშტს ურტყამს. თითქოს, მართლაც დაინახა საზიზღარი ჭიანჭველა და უნდა, რომ გასრისოს) დავიჭერ და გავსრისავ და ნახავ მერე.

ეკატერინე – მიიშ, შენ ჭიანჭველასათვის ფეხიც კი არ დაგიდგამს.  

(პაუზა. მიხეილ გორგაძე კომპიუტერს ჩასჩიჩინებს) 
– არა, უკაცრავად, ხელს რომ გიშლი, მაგრამ რაღაც საშინელება უნდა გითხრა. (თავისთვის) არა, არ შემიძლია... (კვლავ მეუღლეს მიმართავს) იცი, დღეს კაფეში ვიყავი და ჩანთიდან საფულე მომპარეს... რა სასაცილოა, არა? მაგიდაზე დავდე და... მე სხვა მიყვარს, მიიშ. (თავისთვის, თითქოს ნათქვამის შეეშინდაო)  არა, არ შემიძლია... (ძალას მოიკრებს, კვლავ მეუღლეს მიმართავს) მგონი, ვიცი, ვინც მომპარა. გვერდით მაგიდასთან ისხდნენ... გესმის ჩემი, ადამიანო?

მიხეილ გორგაძე – არა, მაგრამ მესმის. 


ეკატერინე – მართლა, სულ გამოსირდი ამ შენი კომპიუტერებით. 

მიხეილ გორგაძე – გავიგე, ხო, საფულე მოგპარეს. ფული რამდენი გედო? 


ეკატერინე – და რა შუაშია აქ ფული? სხვა შემიყვარდა. მორჩა, აღსრულდა!
(მიხეილ გორგაძე მეუღლეს ისე შეხედავს, როგორც უყურებენ ქმრები ცოლისაგან ასეთ ამბავს რომ შეიტყობენ ხოლმე. მარტივად რომ ვთქვა, უყურებს, მაგრამ ვერ ხედავს)
– ოღონდ არ დამიწყო ახლა რაღაცეები, არ შემეწინააღმდეგო და რაც მთავარია, სცენები არ მომიწყო, შენი ჭირიმე, რა. ღმერთო, რატომ ცილდებიან ადამაინები მაინც და მაინც ჩხუბით? დამეთანხმე მიშა, რომ ამის აუცილებლობას ვერც შენ და ვერც მე ვერ ვხედავთ.  ეს. ეს... როგორ გითხრა, ეს ნამდვილი, ჭეშმარიტი სიყვარულა. სხვები მხოლოდ გატაცებები ყოფილა, მე გულუბრყვილოს კი, სიყვარული მეგონა!.. რა თქმა უნდა, გაინტერესებს, ვინ არის. და რა თქმა უნდა, ჯინორიაზე ფიქრობ. არა, არა და არა! აბა, გამოიცანი? კინორეჟისორია, ძალიან ნიჭიერია... ვერა? კარგი, აღარ გაწვალებ. ის ოთარ სტურუაა... 

(მიხეილ გორგაძე დუმილის უფლებას იყენებს)

ეკატერინე – არა და, რა უცნაურია! პირველად ხდება ასე. ეუბნებიან, რომ ცოლი ღალატობს, და ეს მართლაც ასეა, ცოლმა შენ გიღალატა და... და შენ კი... ეს უკვე უპატივცემულობაა, იცი?


მიხეილ გორგაძე – ისა და... რა ქვია... მაღალი, ქერათმიანი?


ეკატერინე – აი, იცი რა? ეს უკვე ყველა ზღვარს სცილდება! როგორ ახერხებ, რომ ცოლის საყვარელი არ იცოდე, ვინ არის. ქერათმიანი ეს ჯინორიაა. დაიმახსოვრე, ერთხელ და სამუდამოდ! ოთარ სტურუა –  ეს... ეს... არ ვიცი როგორ აგიხსნა... ოთარ სტურუა ტალანტია, მოვლენაა!
(მიხეილ გორგაძე კვლავ დუმილის უფლებას იყენებს)
– შენ ალბათ გაინტერესებს, სად ვიცხოვრებთ? აი, ერთ საათში ბათუმში მივდივართ. გადაღებებისათვის ადგილს მოვნახავთ და როდესაც დავბრუნდებით, სახლს იშენებს, უნდა დამთავრდეს მაგ დროისათვის და იქ ვიცხოვრებთ, თუ, რა თქმა უნდა, არ მატყუებს...


მიხეილ გორგაძე – გატყუებს, აბა, რას შვება.


ეკატერინე – არა მგონია, სხვა ადამიანის დამცირებით, შენს კომპიუტერს რამე მოემატოს. უბრალოდ წარმოუდგენელია, რომ ეს მშენებარე ბინა არ დამთავრდეს. 
(მიხეილ გორგაძე დუმს ისე, როგორც დუმან ქმრები ასეთ დროს)
· ძალიან ბევრს ვფიქრობდი, ვართ თუ არა შესაფერისი წყვილი.

ღამეებს თეთრად ვათენებდი. შენ უბრალოდ გეძინა და ვერ ხვდებოდი. მე ხომ მთლიანად კინოში ვარ. მთელი არსებით ხელოვნებას ვეკუთვნი. შენ კიდევ, შენი კომპიუტერით... მაგრამ მინდავაღიარო, რომ მიუხედავად იმისა, რომ მეცნიერი ხარ, სიმშვიდე და მოთმინება ნამდვილად რეჟისორის გაქვს. იცი, ახლა ვიფიქრე, რამე სკანდალი ხომ არ მოვაწყოთ? არა? კარგი. (ოთახის კუთხიდან მძიმე ჩანთა  გამოაქვს) როგორც ხედავ, წინასწარ ჩავალაგე, არ მინდოდა შენი შეწუხება. და ბილეთის ფული მომეცი, თუ გაქვს, რა თქმა უნდა, „აირზენა“ დაფრინავს ბათუმში და  რო ჩამოვალ, დაგიბრუნებ. 
მიხეილ გორგაძე – (საფულედან ფულს ამოიღებს) აი, ას ლარამდე მაქვს... ერთი გზა გეყოფა. მეტი არ მაქვს.

ეკატერინე – აბა, ჯიბეში ნახე. ან უჯრაში სადმე. შენახვა გიყვარს ფულის.

მიხეილ გორგაძე – (უჯრებს გამოაღებს, ჯიბეებს ამოიტრიალებს) ხო ხედავ, არ მაქვს. 
ეკატერინე – ნუ, რაც არის, არის. მაკოცე წასვლის წინ. (საყვედურით) მიიშ, მაკოცე... მაინც, გული მწყდება რაღაც. არა და რა მალე გაირბინა ამ თერთმეტმა თვემ.  გაოცებას ვარ პირდაპირ. ნამდვილად არ მოველოდი!
(მიხეილ გორგაძე ცოლს სიმბოლურად კოცნის)
– შენ მაინც ნუ ამომწერ ბინიდან. რა იცი, რა ხდება. არჩევნები კარსაა მომდგარი. თუმცა, ვიცი, რომ საარჩევნო ხმის უფლებას არასდროს წამართმევ. (გადის)

მიხეილ გორგაძე – (აწ უკვე ყოფილ ცოლს გაყინული მზერით გააცილებს. ვერ ხედავს, თუმცა კი მშვენივრად გრძნობს, რომ ცოლმა მიატოვა) მარტო დავრჩი... ერთი ხმით... როგორ მოხდა ეს? ასეთი ქალის ცოლად მოყვანა შეიძლებოდა? რაზე ვფიქრობდი? (კომპიუტერს და საკუთარ გამოგონებულ აპარატს დაჰყურებს. საკუთარ თავს საუკუნის შეკითხვას დაუსვამს) ყველა ქალი ქალია?.. (პასუხს ვერ მიაგნებს) თუმცა, არ გაემტყუნება, ჩემი გაძლება შეუძლებელია!  რაც არის, არის. ერთი ხმით, თუ ორი ხმით, რა მნიშვნელობა აქვს? ერთი ამომრჩეველი – ერთი ხმა. სამაგიეროდ, ხელს არავინ შემიშლის. (აპარატს ჩაჰკირკიტებს) თხუთმეტი... თექვსმეტი...  
(ხელსაწყო კვლავ „გალობს“. ამასობაში კარზე ზარის ხმა ისმის. ჯერ მოკრძალებით, შემდეგ კი დაჟინებით) 


მიხეილ გორგაძე – შეიძლება, რომ მარტო მოვკვდე? მაქვს ამის უფლება, თუ არა!? (მიდის და შემოსასვლელ კარს აღებს) 
(შემოდის ნინო დელიძე, კორპუსის სახლმმართველის მეუღლე)

ნინო დელიძე – გამარჯობა, ბატონო მიშა. ჩემი ქმარი თქვენთან ხომ არ არის? 


მიხეილ გორგაძე – არა.


ნინო დელიძე – მაშინ, გადაეცით თქვენს მეუღლეს, ქალბატონ ეკატერინეს, რომ სუსანამ შემოუთვალა, საპარიკმახეროდან, რომ ხვალ ელოდება სამ საათზე. 


მიხეილ გორგაძე – იცით, ქალბატონ ეკატრინეს ვეღარაფერს გადავცემ. წავიდა.


ნინო დელიძე – სად წავიდა?  


მიხეილ გორგაძე – ბათუმში, საყვარელთან ერთად. მალე ჩამოვლენ და მასთან გადავა საცხოვრებლად, ახლად აშენებულ ბინაში, თუ რა თქმა უნდა, არ ატყუებს...

ნინო დელიძე – საყვარელთან ერთად? ბათუმში? აი, მესმიის... და ასე მშვიდად მიყვებით ამას? მართლაც და ორიგინალური ხედვა გაქვთ. 


მიხეილ გორგაძე – ქალბატონო ნინო, უკაცრავად, მაგრამ ხელს მიშლით.


ნინო დელიძე – ხელს გიშლით!? თქვენი გამკვირვებია, ბატონო მიშა! თუმცა, არ გაემტყუნება. ქალბატონი ეკატერინეს ადგილას, მეც ასე მოვიქცეოდი. 

 
მიხეილ გორგაძე – თქვენ რომ ჩემი ცოლი იყოთ, გაქცევას ვერ მოასწრებდით. თავს ჩამოვიხრჩობდი. (ფრხილად კარს მიღმა გაიყვანს. კარს ცხვირ წინ მოუკეტავს)  


ნინო დელიძე – რას მიბედავთ?! როგორ იქცევით?! ქალი ვარ, ბოლოს და ბოლოს! 

მიხეილ გორგაძე – (ოთახში ბრუნდება) ყველა ქალი ქალია?

(აპარატთან მიდის, კომპიუტერზე რაღაცას დაბეჭდავს და ოთახი ბნელდება. სადარბაზოს ბაქანზე შემოდის ზაალ ციციშვილი. უგემოვნოდ ჩაცმული, ზედმეტად პედანტური, შავი ხელთათმანებით. მიხეილ გორგაძის კართან მივა და მიაყურადებს) 
ზაალ ციციშვილი – მთელი ქალაქი მუშაობს, ეს კიდევ სახლში ზის. ტელევიზორს აკეთებს. (გურამ გვილავას კართან მიდის. კარზე წარწერას ხმამაღლა კითხულობს) გურამ გვილავა. კი, ბატონო, მოვდივარ... (კარის საკეტს ათვალიერებს) რა საყვარელი საკეტია, დიდი ხანია ასეთი არ შემხვედრია. აჰ, გამახსენდა, პერტიაშვილებთან ვნახე. კი, კი, ასეთი იყო ზუსტად. ამას მეექვსე ხსნის. (ჯიბიდან კარის გასახსნელ გასაღებების აცმას იღებს) ალბათ, ზის თავისთან ოფისში და ფიქრობს, რომ მისი ბინა სეიფივითაა გამოკეტილი. არა და, საქმე საქმეზე რომ მიდგება, ასეთი საკეტით მხოლოდ იმას ხვდები, რომ შინ არავინაა... (კარს ფრთხილად აღებს, შინ შედის და კიდევ უფრო ფრთხილად მიიხურავს. მიმოიხედავს) არ არის ცუდი... კარგად შემოვედი... სატელიტური ანტენა... პლაზმური ტელევიზორი... სახლის კინო თეატრი... (მაგიდაზე სავიზიტო ბარათს შენიშნავს. დააკვირდება, კითხულობს) „გურამ გვილავა, შ.პ.ს. ჯანმრთელი კბილი. დირექტორი“.  საკუთარი მობილურიც კი უწერია. და რას ვაკეთბთ ასეთ დროს? ვრეკავთ დაფარული ნომრით. (მობილურ ტელეფონს ამოიღებს და ნომერს კრეფს. ტელეფონში ქალის ხმით) ბატონო გურამ, გამარჯობა... ბატონო გურამ, დღეს რომელ სააამდე იქნებით კლინიკაში?.. მე მსახიობი ვარ... არა, არ გიცნობთ, მაგრამ თქვენზე იმდენი რამ მსმენია, მითხრეს, რომ ჯადოსნური თითები აქვსო... დიახ, მეგობრებმა მირჩიეს თქვენი თავი. მითხრეს, ისე გაგიკეთებს, ვერაფერს მიხვდებიო და როდის მოვიდე? კი, ბატონო, ოთხამდე იქნებით? ვიცი, რომ რიგები გაქვთ, მაგრამ ძალიან მჭირდებით... რომ დამინახავთ, მიხვდებით, ქერა თმები, მაღალი და ცისფერთვალება ვარ... მოვილაპარაკეთ... კიდევ დაგირეკავთ... აბა, დროებიით...  (მობილურ ტელეფონს ჯიბეში ინახავს) კი გაუკვირდა, მაგრამ რას იზამ... აბა, დავიწყოთ? (კარადას აღებს, გურამ გვილავას პიჯაკს გამოიღებს, ჩაიცვამს. სარკეში ჩაიხედავს) დამაკვდა რა. (საწერი მაგიდის უჯრას აღებს და ჯიბის საათს ამოიღებს. შეათვალიერებს და ჯიბეში იდებს. პორტსიგარს იპოვის, გახსნის, დაკეტავს და ჯიბეში მალავს) სამი წელია ქალაქში არ ვყოფილვარ და ხალხი რეტროს დაუბრუნდა. (მეორე უჯრაში ფულს იპოვის) შეენახა „თიბისი ბანკში“, ხომ შეენახებოდა ეს ფული? (ჯიბეში იდებს. სავარძელზე ქუდს შეამჩნევს. დაიხურავს) მიხდება? (პორტატიულ მაგნიტოფონს დაინახავს)  ესეც მიმაქვს. მიყვარს ჩემი საქმე... (მაცივართან მიდის, გამოაღებს, სასმელს პოულობს, დაისხამს და დალევს) მაგრამ, ცოტა დამღლელია... რა ჭაჭაა? (კითხულობს) „თელიანი ველი“. მშვენიერია. წყალ–წყალა არ არის. გემოც კარგი აქვს (მიმოიხედავს) კაი ბაითია, ვერაფერს იტყვი. (წიგნს აიღებს) კითხვაც უყვარს. (ხმამაღლა კითხულობს)  „ბასა ჯანიკაშვილი „ომობანა“. ყოველთვის ვეჭვობდი, რომ დანტისტები თანამედროვე ლიტერატურით არიან  გატაცებულნი. (წიგნს დადებს. სხვა წიგნს აიღებს. ხმამაღლა კთხულობს) „კონსტანტინე გამსახურდია. დავით აღმაშენებელი“ (წიგნს გადაშლის, კითხულობს)  „ვინც ჭეშმარიტად აღზევებულია, მას ისე დავკორტნით, როგორც დაკოდილ ძერას ყვავები“ (სხვა გვერდზე გადაშლის) „ჩემი მტრები ჩემი მასწავლებლებიც ყოფილან ხანდახან, რადგან მე მათთან ბრძოლაში ჩემს სისუსტესა და ზადს გამოვჩხრეკდი ხოლმე, ღონეს მოვიკრებდი, კვლავ ვეკვეთებოდი და ვებრძოდი, სანამ მათ სისუსტეს არ დამანახებდა მათთანვე ბრძოლა.’’. (ჯიბიდან მობილურს ამოიღებს, რეკავს. ქალის ხმით) ალო, ბატონო გურამ, ისევ მე გაწუხებთ, ქერათმიანი მსახიობი, დიახ, დიახ... ბატონო გურამ, „თელიანი ველის“ ჭაჭა სად იყიდეთ? ბატონო?.. არა, რომ მოვალ ჩემს გვარს მაშინ შეიტყობთ... რუსთაველის თეატრის წამყვანი მსახიობი... რომ იცოდეთ, როგორი სიურპრიზი გელოდებათ?.. (წიგნიდან ციტატას კითხულობს) „ სპილო ხორთუმითა ჰკლავს თავის მსხვერპლს, გველი – კოცნით, მეფე – ღიმილით, ხოლო მოღალატე – პატივის მიგებითა.“ (ყურმილს თიშავს. ტელეფონს ჯიბეში ინახავს) გავაგიჟე საწყალი... (ჭაჭას დაისხამს) „ვინც გველს რძეს ასმევს, შხამსაც უორკეცებს მასვე“. (სვამს) 
(გურამ გვილავას ოთახი ბნელდება. სამაგიეროდ, ნათდება მიხეილ გორგაძის ოთახი. გამომგონებლის აპარატი კვლავ ხმებს გამოსცემს. მხოლოდ, ახლა უფრო ინტენსიურად. გარდა ამისა, აპარატი ხან წითლად ნათდება, ხანაც კი - ლურჯად. მიხეილ გორგაძე კომპიუტერთან მუშაობს)
მიხეილ გორგაძე – ანათებს, ანათებს, ადრე ასე არ შვებოდა! 
(სადარბაზოში შემოდის სახლმმართველი დავით ყივჩაშვილი, ნინო დელიძეს ქმარი. პირველ რიგში, შავ–თეთრ ტელევიზორთან მიდის) 

დავით ყივჩაშვილი – გაუკეთე ხალხს სიკეთე! ტელევიზორი დავაყენე, მინდა ამ სიბნელეთში განათლება შევიტანო და ჯინაზე არავინ არ რთავს ტელევიზორს. (ცდილობს ტელევიზორი ჩართოს. მაგრამ არ გამოსდის) სარეკლამო პაუზა. (მიხეილ გორგაძეს კარზე ზარს რეკავს) 
მიხეილ გორგაძე –  ვინ არის, რა გინდათ ჩემგან! (კარს აღებს. დავით ყივჩაშვილი ოთახში შედის) თქვენ მაკლდით სრული ბედნიერებისათვის!
დავით ყივჩაშვილი – მე ვარ, ბატონო მიშა.

მიხეილ გორგაძე – პირდაპირ მაოცებთ, ბატონო დავით. თქვენს ასაკში სახლში ვიჯდებოდი და შვილიშვილებს გავზრდიდი. თქვენ კიდევ, დადიხართ ამ თქვენი წითელი ბლოკნოტით და ... უკაცრავად, მაგრამ დაკავებული ვარ, ძალიან ბევრი საქმე მაქვს.  

დავით ყივჩაშვილი – ეს წითელი ბლოკნოტი ჩემი კი არ არის, თქვენიცაა. და რაც შეეხება შვილიშვილებს, მოგეხსენებათ და ისინი არ მყავს. და თუ მე არ ჩამოვიარე და არ გავიგე ვის რა ულხინს და ვის რა უჭირს, მერე ნახავთ, რაც დაგემართებათ. 

მიხეილ გორგაძე – ქვეყანა ჩამოგვექცევა?


დავით ყივჩაშვილი – ჩამოგვექცევა, თუ გადასახადებს არ გადაიხდით. ჩვენს სახლს ჰგონია, რომ ლიფტის, განათების, დასუფთავების და კიდევ ათასი გადასახადის ფულს სხვა გადაიხდის. იმის ნაცვლად, რომ ყველამ ხელები დავიკაპიწოთ და ქვეყანა ავაშენოთ, დამდგარან ეზოში და მიედ–მოედებიან ათას სისულელეს. ჭორებსაა აყოლილი ეს ქვეყანა. 


მიხეილ გორგაძე – (ცინიკურად)  უკაცრავად, მეფეო.  

დავით ყივჩაშვილი –  (უადგილოდ განრისხდება) მე ნამდვილი ბაგრატიონი ვარ! 

მიხეილ გორგაძე – აბა, ყივჩაშვილი ვინ არის? 


დავით ყივჩაშვილი – მე უკვე დავამტკიცე, რომ ჩემი ნამდვილი გვარი ბაგრატიონია და მე ვარ დიდი ბაგრატოვანთა შტოს შთამომავალი. ამის სასამართლო გადაწყვეტილება უკვე გაჩვენეთ და ქსერო ასლებიც ყველას დაგირიგეთ. შეგეძლოთ წაგეკითხათ. რაც შეეხება ყივჩაშვილს. ეს გვარი ჩემმა წინაპრებმა კომუნისტების გამო აიღეს, რეპრესიებში რომ არ მოყოლილიყვნენ. შემომხედეთ, არ ვგავარ დავით მეოთხე აღმაშენებელს?


მიხეილ გორგაძე – სამკურნალო ხართ, მეფეო.

დავით ყივჩაშვილი – მეფეს ასე არ ელაპარაკებიან!

მიხეილ გორგაძე – მით უმეტეს, თუ მეფე ხართ, ფული არ მაქვს.

დავით ყივჩაშვილი – არა, მეფე ჯერ არ გავმხდარვარ. მაგრამ...


მიხეილ გორგაძე – კარგით, კარგით, გეყოფად.


დავით ყივჩაშვილი – გაფიცებთ ყველაფერს, გადაიხადეთ ლიფტის ფული.


მიხეილ გორგაძე – ავუხსენი უკვე თქვენ მეუღლეს, რომ ცოლი გამექცა, რაც მქონდა ფული, თან გავატანე. რატომ მაწამებთ, გამაგებინეთ? 


დავით ყივჩაშვილი – ცოლი გაგექცათ? და ახლა მეუბნებით ამას? 


მიხეილ გორგაძე – აბა, როდის უნდა მეთქვა?


დავით ყივჩაშვილი – როდის და როგორც კი გაიქცა, იმ წამსვე. 


მიხეილ გორგაძე – და რა მნიშვნელობა აქვს, ამას თქვენთვის?


დავით ყივჩაშვილი – ის, რომ სასწრაფოდ უნდა ამოვწეროთ საარჩევნო სიიდან. 

მიხეილ გორგაძე – კი, მაგრამ, მთხოვა...


დავით ყივჩაშვილი – რა მნიშვნელობა აქვს? უნდა ჩავინიშნო. შეიძლება?.. (სკამზე დაჯდება და წითელ წიგნაკში რაღაცას იწერს) 

მიხეილ გორგაძე – არ გინდათ, არ დაჯდეთ. რამდენჯერ უნდა გთხოვოთ, რომ მუშაობის დროს ხელი არ შემიშალოთ? რამდენჯერ?!


დავით ყივჩაშვილი – არა, ამიხსენით, რა? გუშინ სახლმმართველების შეკრებაზე ვიყავი. სტრატოსფეროზე იყო ლექცია. თითქმის ყველაფერი გავიგე. ზოგადად, დავფიქრდი ცხოვრების ამაოებაზე და იმ დასკვნამდე მივედი, რომ ჩვენი სამყარო ერთი დიდი სახლია.

მიხეილ გორგაძე – ისეთი შთაბეჭდილება მრჩება, არ მინდა გაწყენინოთ, რომ მართლა სამკურნალო ხართ.


დავით ყივჩაშვილი – ზოგადად, ეს სახლია სამკურნალო. აი, მაგალითად, თქვენი მეზობელი გვილავა. სულ რაღაცას ეზიდება სახლში, ამოავსო ტექნიკით. კინო თეატრი მოიწყო სახლში. მაგრამ დასუფთავების ფულს არ იხდის. და რაღა შორს მივდივართ? თქვენ თავს შეხედეთ. რაღაც უცნაური მანქანა გამოიგონეთ და რას გვიპირებთ, არ ამბობთ.


მიხეილ გორგაძე – (სასოწარკვეთით) ღმერთო, შენ მიშველე!

დავით ყივჩაშვილი – არა, ბატონო მიშა, ეს თქვენ გვიშველეთ, თუ კარგია! უნდა განაცხადოთ, უნდა მიხვიდეთ და განაცხადოთ, რას აპირებთ. ხალხი  უკვე იმაზე ლაპარაკობს, რომ მთელი სახლი შეიძლება ააფეთქოს ამ თქვენმა კომპიუტერმა. თქვენც დაიღუპებით და მეც მიმაყოლებთ ზედ.   


მიხეილ გორგაძე – ვინ გაუნათლებელმა თქვა ეს?!

დავით ყივჩაშვილი – ჩემმა ცოლმა.


მიხეილ გორგაძე – უკაცრავად, მაგრამ ყველა ცოლი ცოლია? იცით, რას გეტყვით? თქვენ ხართ ამ ჭორების გამავრცელებელი. თქვენ ხართ დამპალი და ჭორიკანა კაცი! თქვენ ხართ შურიანი და უჩათლახესი კაცი! აი, ვინ ხართ თქვენ.


დავით ყივჩაშვილი – ასეთი შეურაცჰყოფა ჩემთვის არავის მოუყენებია!


მიხეილ გორგაძე – იმიტომ, რომ სიმართლის თქმა არავის უყვარს.


დავით ყივჩაშვილი – რას კადრულობთ, თუ იცით? მე... ნახევრად ოფიციალური პირი ვარ, მე... ადამიანი ვარ, მე... მოქალაქე ვარ, მე... სახლმმართველი ვარ, ბოლოს და ბოლოს და არ უნდა ვიცოდე, რა ხდება ჩემს სახლში?! ახლავე პოლიციაში მივდივარ! (გასასვლელისაკენ სწრაფი ნაბიჯით მიდის)

მიხეილ გორგაძე – (გამოუდგება) შეჩერდით, არ წახვიდეთ, უკაცრავად, (ხელით შეაჩერებს) ბოდიშს გიხდით. ჯანდაბას თქვენი თავი, მოდით აქ. აგიხსნათ რაც არის. ძალიან მარტივი რამეა! მე მინდა ამ მანქანით დროში ვიმოგზაურო. იცით, რა არის დრო?? თქვენთვის შეიძლება ძნელი გასაგები იყოს, თქვენ არ იცით, რა არის ოთხ განზომილებიანი სივრცე, მოძრაობა, გადაადგილება... ახლა ამ ყველაფერს ვერ მიგახვედრებთ, მაგრამ მინდა იცოდეთ, რომ ეს არ აფეთქდება. მეტიც, თუ ეს მანქანა ავამუშავე, ვერც კი წარმოიდგენთ, რა სარგებლობას მოუტანს ჩვენს ქვეყანას. როგორ აგიხსნათ უფრო მარტივად? მე, მაგალითად, მინდა სივრცეში შევიჭრა და წარსულში დავბრუნდე.  

დავით ყივჩაშვილი – სივრცეში შეიჭრათ? ასეთი შეჭრები პოლიციის ნებართვის გარეშე როგორ შეიძლება?! მე, როგორც სახლმმართველს, შიშის განცდა არ მტოვებს. სახელმწიფომ ეს სახლი მე ჩამაბარა, აქ კიდევ დგას ეს უკიდურესად უცნაური მანქანა, ისიც გასაღებზე ჩაკეტილი...

მიხეილ გორგაძე – რა? გასაღები? ღმერთო, ღმერთო, არ იცით როგორი მადლობელი ვარ თქვენი! თქვენ ყოფილხართ ჩემი გადამრჩნელი! გასაღები! რა თქმა უნდა, გასაღები არ გადამიტრიალებია. წარმოიდგინეთ, ამდენი ხანი მექანიზმი ჩაკეტილი იყო. ნახეთ, ნახეთ, ახლა რა მოხდება! (ხელსაწყოზე გასაღებს გადაატრიალებს, კომპიუტერთან მივარდება) მოდით, შორს არ გვინდა, ახლო წარსულში ვიმოგზაუროთ. (კომპიუტერის კლავიატურაზე გამალებით რაღაცას კრეფს) დახრა ოცი პროცენტი, უყურეთ, ჩვენ ახლა დროსა და სივრცეში ვიმოგზაურებთ. (აპარატის ღილაკს ხელს დააჭერს) ყველაფერს უკან დავაბრუნებთ!
დავით ყივჩაშვილი – ისე არ ქნათ, რომ „ვარდების რევოლუცია“ თავიდან გვქონდეს გასაკეთბელი. 
(ხმაური, სიმბნელე, რამდენიმე წამში ოთახი ისევ ნათდება. რა მოხდა ამ რამდენიმე წამში? სასწაული! კედელი, რომელიც გამომგონებელ მიხეილ გორგაძესა და დანტისტ გურამ გვილავას შორის არსებობდა, გაქრა. დიახ, დიახ. კედელი გაქრა. ამ უცნაურ მოვლენას კი ის მოჰყვა, რომ დანტისტ გურამ გვილავას ბინაში გასაქურდად შესული ზაალ ციციშვილი გამოჩნდა, რომელიც თურმე სავარძელში მჯდარა და წიგნს კითხულობდა. თავისთვის, ხელს არავის უშლიდა, ჭაჭას სვამდა და წიგნს კითხულობდა) 

მიხეილ გორგაძე – (საკუთარი ნამოქმედარით შოკირებულია) დაინახეთ, ხო? 

ზაალ ციციშვილი – ღმერთო, შენი სახელის ჭირიმე. რა იყო ეს?


დავით ყივჩაშვილი – ბბ–ბბატონო მიშა, კედელი სად წაიღეთ?


მიხეილ გორგაძე – არის! გამოვიდა! არ მჯერა! დაინახეთ, ხომ? ყველამ ნახეთ?

დავით ყივჩაშვილი – გვილავას ბინაში უცხო მამაკაცია!


ზაალ ციციშვილი – უკაცრავად პასუხია და რა მოხდა? (პორტატიულ მაგნიტოფონსა და ნივთების შეკვრას ხელს დასტაცებს და გამომგონებლის ოთახში შემორბის) აქ კედელი იყო!
 


დავით ყივჩაშვილი – ბატონო მიხეილ, ამ კედლის გაქრობისათვის კანონის წინაშე პასუხს აგებთ! აი, თურმე რას აკეთებდით! ნახევარი ოთახი გააქრეთ.


მიხეილ გორგაძე – ერთი თქვენი კედლის და თქვენი კანონის კიდევ... აი, თქვენ თქვენი კედელი! (კვლავ ღილაკს აჭერს ხელს. ხმაური და სიბნელე, რასაც კედლის ადგილზე დაბრუნება მოჰყვება) 

ზაალ ციციშვილი – რა არ მინახავს, მაგრამ ასეთი...


მიხეილ გორგაძე – ღმერთო ჩემო, სიხარულისაგან ლამის არის ვიფრინო. ვიპოვნე, აღმოვაჩინე! კაცობრიობავ, შენ ჯერ კიდევ არ იცი, რა გელოდება!


დავით ყივჩაშვილი – (ზაალ ციციშვილს) უკაცრავად, ბატონო ჩემო, თქვენ ვინ ბრძანდებით? 



ზაალ ციციშვილი – მე ვინ ვბრძანდები, ამას მეკითხებით? მე მეკითხებით ამას?  მეგობარს ველოდები, გურამ გვილავას.

დავით ყივჩაშვილი – და როგორ ელოდებით თქვენს მეგობარს მაშინ, როდესაც კარი გარედანაა ჩაკეტილი?
ზაალ ციციშვილი – რა ბრძანეთ? კარი გარედანაა ჩაკეტილი? ა–ა, ამ წუთას გავიდა, სასმელს ამოვიტანო და მოვალო. და გარედან ჩამკეტა... გარედან...
მიხეილ გორგაძე – გეყოფათ, მართლა და მართლა, რა დაკითხვა მოუწყვეთ. (ზაალ ციციშვილს) ნახეთ ხომ, როგორ გავედი სივრცეში. საკუთარი თვალით დაინახეთ, ხომ? ჩემსას მივაღწიე!

ზაალ ციციშვილი – ვნახე, მარა რა ვნახე. და ერთი ის მითხარით, ყველა კედლის გაქრობაა შესაძლებელი?

მიხეილ გორგაძე – (დაცინვით) კედლის?..

ზაალ ციციშვილი – რას მელაპარაკებით! თქვენს გამოგონებას კაცობრიობა ჯერ ვერ შეაფასებს. მზად იყავით ამისათვის. (ხელს ართმევს)
მიხეილ გორგაძე – მზად ვარ.

ზაალ ციციშვილი – გილოცავთ. გულითადად გილოცავთ. (დავით ყივჩაშვილს) რატომ მიყურებთ ასე, ბიძაჩემო? რა, პირველად მხედავთ, თუ მანამდე სტუმარი არ გინახავთ?
დავით ყივჩაშვილი – ერთი წუთით... მთლად მასეც არ არის საქმე. თქვენ ზუსტად ისეთივე კოსტიუმი გაცვიათ, როგორც გვილავას.

ზაალ ციციშვილი – რას მელაპარაკებით? კოსტიუმი, ესე იგი. და ასეთი კოსტიუმი მხოლოდ გვილავას აქვს მთელ ქალაქში? მხოლოდ გვილავა დადის „ქარვასლაში“? ჩვენ მეგობრები ვართ, და „ქარვასლაშიც“ ერთად დავდივართ. ამიტომაც, შესაძლებელია, რომ ერთი და იგივე კოსტიუმი გვეცვას. კმაყოფილი ხართ პასუხით?


დავით ყივჩაშვილი – და ქუდზე რას მეტყვით?


ზაალ ციციშვილი – ახალს ვერაფერს.


დავით ყივჩაშვილი – რა გვარის კაცი ბრძანდებით?

ზაალ ციციშვილი – ჩემი გვარი იმდენად ცნობილია, ბიძაჩემო, რომ არც კი ღირს მისი წარმოთქმა. თქვენ უბრალოდ ამას ვერ გაუძლებთ.

დავით ყივჩაშვილი – მე მეუბნებით რამეს გვარზე?


ზაალ ციციშვილი – დიახ, თქვენ.


დავით ყივჩაშვილი – რა პროფესიის ხართ?


ზაალ ციციშვილი – მე მსახიობი ვარ, გენაცვალე. ვთამაშობ სახელმწიფო და ნახევრად სახელმწიფო თეატრებში. მე ისეთი რეჟისორების ხელში გავიარე როგორებიც იყვნენ მარჯანიშვილი, ახმეტელი, თუმანიშვილი, სტურუა და ეგაძე. საკმარისია? 


დავით ყივჩაშვილი – და ჯიბის საათიც რომ გვილავას საათს გავს? ამაზე რას მეტყვით? 


ზაალ ციციშვილი – „ვინც ჭეშმარიტად აღზევებულია, მას ისე დავკორტნით, როგორც დაკოდილ ძერას ყვავები“ – კონსტანტინე გამსახურდია, დავით აღმაშენებელი. წაკითხული გაქვთ, ბიძაჩემო?


მიხეილ გორგაძე – მორჩით, მართლა და მართლა! (ზაალ ციციშვილს) ხომ არ დაგაბრუნოთ უკან? ჩემთვის ახლა ყველა კარი ღიაა.


ზაალ ციციშვილი – კარების გაღებით ვერ გამაკვირვებთ, პროფესორო. მე ის უფრო მაინტერესებს, რა შეუძლია კიდევ ამ თქვენს მანქანას.

მიხეილ გორგაძე – (კიდევ ერთხელ ხელს ართმევს) ესე იგი, თქვენ გჯერათ! დიდი მადლობა. თქვენ, ასე ვთქვათ, ამ უნკალური ექსპერიმენტის პირველი მოწმე ხართ. დიდი მადლობა!

ზაალ ციციშვილი – სიმართლე გითხრათ, მოწმე არასდროს ვყოფილვარ. მიუხედავად ამისა... (შეამჩნევს, რომ დავით ყივჩაშვილი ყურადღებით აკვირდება მის პერსონას) მაინც არ მეშვება. (დავით ყივჩაშვილს) რა გინდა, ბიძაჩემო, შარზე ხომ არ ხარ? 


მიხეილ გორგაძე – ეს ჩვენი სახლმმართველია.


ზაალ ციციშვილი – ახლა მეუბნებით ამას?! 

მიხეილ გორგაძე – ყურაღებას ნუ მიაქცევთ. 


ზაალ ციციშვილი – რაც მე ესენი მეზიზღება.


მიხეილ გორგაძე – არა, თუ დაინახეთ, რა მოხდა? 


ზაალ ციციშვილი – და ის მითხარით, ბანკშიც შეიძლება კედლის გაქრობა? 

(მიხეილ გორგაძე მრავალმნიშვნელოვნად შეხედავს)


ზაალ ციციშვილი – ეს არის უდიდესი აღმოჩენა!


დავით ყივჩაშვილი – (ზაალ ციციშვილს) მითხარით გეთაყვა, თქვენ ამ მაგნიტოფონით მიხვედით სტურმად გურამ გვილავასთან?

    
ზაალ ციციშვილი – (მიხეილ გორგაძეს) არა, ეს კაცი მე გადამეკიდა, თუ სულ ასე იქცევა?


მიხეილ გორგაძე – (დავით ყივჩაშვილს) რა გჭირთ, ბილოს და ბოლოს?! (ზაალ ციციშვილს) ხედავთ, რა პირობებში მიწევს მუშაობა?! აქ ბანკის კედელი და გვილავას კედელი არაფერი შუაშია. ამ კედლების მიღმა, მე შემიძლია დროში გავიჭრა, მე შემიძლია ორასი, სამასი, ათასი წლის უკან გადავინაცვლო. მე შემიძლია დროში ვიმოგზაურო. მე შემიძლია დროს გავუსწრო და უფრო წინ წავიდე. ასი, ორასი, ხუთასი წლის შემდეგ აღმოვჩნდე. გესმით, თუ არა ჩემი? ისე ვნერვიულობ, ხელები მიკანკალებს. დღეს ცოლმა დამტოვა, საყვარლეთან ერთად ბათუმში წავიდა, მაგრამ... რა დროს ცოლია!

ზაალ ციციშვილი – ყველა ცოლი ცოლია? მაგაზე თქვენ არ იდარდოთ, ბატონო მიშა.


დავით ყივჩაშვილი – ნუ ღელავთ, ჩათვალეთ, რომ ბინიდან უკვე ამოვწერე.


ზაალ ციციშვილი – (ზიზღით უყურებს დავით ყივჩაშვილს) „ზოგს ენა როდი აბია, თავათაა ენაზე მიბმული, ამიტომაც იღუპება მყრალი ენის მეოხებითა.“ (მიხეილ გორგაძეს)  ეს არა მხოლოდ უნიკალური გამოგონებაა, ეს არის წარმოუდგენელი წარმატება. (კედელზე აკაკუნებს. იმ კედელზე, რომელიც რამდენიმე წუთის წინ გაქრა და ისევ გამოჩნდა) გააქრე, შედი, აიღე, გამოდი, გააჩინე. გააქრე, შედი, აიღე, გამოდი, გააჩინე. არ არის ცუდი!!!


მიხეილ გორგაძე – ხელები მექავება! ვერ ვითმენ. გინდათ, უკან დავბრუნდეთ, წარსულში? გინდათ, ძველი თბილისი ვნახოთ? არა, პირდაპირ მითხარით, თუ გეშინიათ, მითხარით. ეს ხომ ასეთი ამაღელვებელია! არ ნერვიულობთ?


დავით ყივჩაშვილი – (ცდილობს ხელი შეუშალოს) ბატონო მიშა! გონს მოეგეთ, რას კადრულობთ! შ.ს.ს.–ს ნებართვაა საჭირო!

ზაალ ციციშვილი – (დავით ყივჩაშვილს) თუ კიდევ ერთხელ დააკარებ ხელს აკადემიკოსს, იცოდე!... (მიხეილ გორგაძეს) წავიდა ძველი თბილისი!

(მიხეილ გორგაძე კომპიუტერზე რაღაცას ბეჭდავს, ხელსაწყოს რამდენიმე ღილაკს თითს დააჭერს, რასაც ზარის ხმა მოსდევს და შემდეგ ხმაური. სცენა ბნელდება. უეცრად, სად იყო და სად არა, ჩვეულებრივი, სტანდარტული, თანამედროვე დეპრესიული ოთახების დაცვლად, სცენაზე დავით IV აღმეშენებლის სამეფო აპარტამენტები ამონათდება. გაგიკვირდებათ და დავით გიორგის ძე ბაგრატიონი, იგივე დავით აღმაშენებლი, მეფურად შემოსილი ტახტზე ამხედრებულა, მის წინ კი მწიგნობარი, იგივე გადამწერი თეჯი დამჯდარა. ხელში ბატის ფრთით შეიარაღებული მეფის სიტყვებს გამალებით ელოდება. წინ ქილა უდევს, რომელშიც აფრიკული შავი ასკიბადი, იგივე ქვანახშირისა და სუმისიდის ნაზავი, უბრალოდ რომ ვთქვა – მელანი უსხია. უზარმაზარი ზომის ნახევარსფერო, რომელიც იმხანად საშრობის ფუნქციას ასრულებდა, მშვიდად განისვენებს გადამწერი თეჯის წინ მდგარ მცირე ზომის მაგიდაზე. მეტი რა გითხრათ? დავით ბაგრატიონის სამეფო ოთახი ნამდვილად მეფურადაა მოწყობილი. ალაბათ, ისე, როგორც არც ერთ ქართველ მეფეს მანამდე არასდროს ღირსებია. შორიდან ისმის საეკლესიო გალობანი და ეკლესიის ზარების მონოტონური ბგერები)

მეფე – (კარნახობს გადამწერ თეჯის) ამისთვის შობაი ღმრთისაი ადამიანისაგან დედაკაცისა...

გადამწერი თეჯი – (წერს და თან იმეორებს) „...დედაკაცისა...“

მეფე – რაითა მიწით შობილთა კაცთა ცთომასა, ვითარცა ღმრთისა დედაი...

გადამწერი თეჯი – (წერს და თან იმეორებს) „...დედაი...“

მეფე – დაჰხსნიდეს ქალწული და იოხდეს ცოდვილთა!

გადამწერი თეჯი – (წერს და თან იმეორებს) „...ცოდვილთა!“ ამინ!


მეფე – წერტილ ჰქმენ!
(გადამწერი თეჯი მონდომებითა და რუდუნებით დასვამს წერტილს)

მიხეილ გორგაძე – (გაოცებით უყურებდა ამ სცენას)  ღმერთო, ეს... ეს... ხომ დავით აღმაშენებელია!

ზაალ ციციშვილი – არის კონტაქტი...
(მეფე და გადამწერი თეჯი ახლად მოსულებს ახლაღა შენიშნავენ. გადამწერი თეჯი დაიყმუვლებს და ოთახიდან გაიქცევა. მეფე ზეზე წამოიჭრება და პირჯვარს გადაიწერს)

მეფე – (პირჯვარს იწერს) წყეულმც იყავ! გაქრენ ხედვიდან ჩემგან შორს! ღმერთო მაღალი სახელ არს შენი, ცოდვათა ჩემთა მიწევდეს გზაზე ჩემსაზედ, რამე თუ ვქმენ ცოდვანნი და უპატიებელნი საქმენნი, გთხოვდე შემინდო და ამაცილო განსახდელსა ზედა, და თუ არ ამაცდენ და განგებაა თვისაა ჩემზედ, მომეც ძალა დავამარცხო ბელიერი ხორცხშესხმული! (დაბნეული და შეშფოთებული გასასვლელს ეძებს და ცდილობს დაუპატიჟებელ სტუმრებს მოერიდოს. კედელ–კედელ ხელის ცეცებითა და პირჯვარის გადაწერით მიხეილ გორგაძეს ოთახში აღმოჩნდება. გასასვლელს ეძებს, ბოლოს შემოსასვლელ კარს აღებს, სადარბაზოში გარბის და გაუჩინარდება)

მიხეილ გორგაძე – ბატონო მეფე, საით, საით მიდიხართ. მეფეო... შეჩერდით, ვაიმე დედა, დაიჭერენ. შეაჩერეთ ვინმემ! (ამ სიტყვებით კარს მივარდება და ისიც სადარბაზოში გაუჩინარდება)
(დავით ყივჩაშვილი ჯიბიდან მობილურ ტელეფონს იღებს და ცდილობს დარეკოს. მისი ეს ქმედება ზაალ ციციშვილს შეუმჩნეველი არ დარჩნია)


ზაალ ციციშვილი  – სად ვრეკავთ, ბიძაჩემო?


დავით ყივჩაშვილი – პატრულში, რა თქმა უნდა!


ზაალ ციციშვილი – ყურმილის გათიშვა! ტელეფონის ჩამორთმევა! (ტელეფონს ხელიდან გამოსტაცებს, ჯიბეში იდებს) ერთი დღე მაინც დაასვენე პატრული. (მეფის რეზიდენციაში გადაინაცვლებს)
(რეზიდენციაში მეფის დაცვის წევრი ყივჩაღი შემოვარდება. ზაალ ციციშვილი მეფის ტახტს ამოეფარება. ამიტომ, ყივჩაღი მხოლოდ დავით ყივჩაშვილს შენიშნავს, რომელიც კომპიუტერს დასტრიალებს)

ყივჩაღი – სადანეა ეშმა სული? (დავით ყივჩაშვილთან მიიჭრება) სადანეა ჩემი მეფე?   

დავით ყივჩაშვილი – არ ვიცი. (ყვირის) პატრული! პატრული!

ზაალ ციციშვილი – (მეფის ტახტს ამოფარებული) გასაღები გადაატრიალე, გადაატრიალე გასაღები მანქანაზე!


ყივჩაღი – (ახლა შენიშნავს, რომ მეფის ტახტს მიღმა ვიღაც დგას)  ეშმა სული... (ხელიდან ხმალი გაუვარდება, მუხლებზე დაეცემა, სწრაფად ლოცვას აღავლენს და გაიქცევა) 

ზაალ ციციშვილი – (დავით ყივჩაშვილს უყვირის, თავად კი მეფის სავარძელს ათვალიერებს) გადაატრიალე გასაღები, გამორთე ეგ მანქანა–მეთქი! (თავისთვის) აი, მესმის კონტაქტი...

დავით ყივჩაშვილი – მიშველეთ, რა ხდება, რას დავაჭირო... (სასოწარკვეთილი ყველა ღილაკს ერთად აჭერს ხელს. შიშისაგან დავით ყივჩაშვილი აპარატიდან გასაღებს გამოაძრობს, აქაოდა, იქნებ ამ მარტივი მოქმედებით შეაჩეროს დროის მანქანა.მაგრამ ამის შედეგად გამაყრუებელი ზარის ხმა გაისმება. ფანჯრები იღება და ოთახში ქარბორბალა შემოვარდება. მომავალი აკადემიკოსის ნაწერ–ნაჯღაბნ ფურცლებს სულ ჰაერში ააფრიალებს. ხოლო დავით ყივჩაშვილს მეფის რეზიდენციისაკენ წაიღებს და სავარძელში ჩასვამს) რატომ, საით მიმათრევს... (გზად სათვალე დაუვარდება, შეეცდება აიღოს, მაგრამ ქარის ძალა, ან გნებავთ, განგება ამის საშუალებას არ აძლევს) ჩემი სათვალე... არ მინდა წარსულში, მომავალში მინდა... მომავალში მინდა... 

ზაალ ციციშვილი – რას დააჭირე ხელი? რა ჩართე? გასაღები რატომ გამოაძრე? 

(ქარბორბალა მეფის სამუშაო ოთახშიც შევარდება. იქაურობას არევს. ზაალ ციციშვილი ქარბორბალას ნებას დაჰყვება და ხან ერთ კედელს ეჯახება, ხან კი მეორეს. უეცრად შუქი ქრება. სიჩუმეა. როდესაც სცენა ნათდება, ჩვენს წინაშე არც მეფის რეზიდენციაა და არავინ არ ჩანს. მხოლოდ პორტატიული მაგნიტოფონი, გვილავას ოთახიდან გამოტანილი შეკვრა და ცარიელი მიხეილ გორგაძის ოთახია. შემორბის მიხეილ გორგაძე)
მიხეილ გორგაძე – სახურავზე აძვრა. დამეხმარეთ, ხალხი არა ხართ? არ მიჯერებს, ვერ ჩამომყავს. (შენიშნავს, რომ ოთახში მარტოა) სად ჯანდაბაში ხართ?! (კომპიუტერს მივარდება, შემდეგ აპარატს დააკვირდება) ვაიმე დედა, ისარი წაღმა დაუტრიალებიათ. ასე ხომ განზომილებაში დაიკარგებიან? კი, მაგრამ... ახლა რა მოუვათ? (კედელს ეცემა და მუშტს ურტყამს, თითქოს მართლაც ამ კედლის მიღმა დავით ყივჩაშვილი და ზაალ ციციშვილი იმალებოდნენ) ბატონო დავით, სად ხართ, ბატონო დავით! 
(შორიდან ისმის მეფის არაადამიანურად შეშფოთბული ხმა. ეს ხმა გამომგონებელზე წამალივით იმოქმედებს)

– ეს მეფე მეძახის. მაგრამ გასაღები, სად არის, გასაღები? (გასაღებს ეძებს) 

ვაიმე, გასაღები ხომ არ გაყვათ? რა ვქნა ახლა მე? რა ვქნა ახლა მე, გეკითხები, აკადემიკოსო მიხეილ გორგაძე?! რა წყალში ჩავვარდე? (გასაღებს ვერ პოულობს. ჩერდება) ჰო, წაუღიათ გასაღები. რა ჯანდაბად უნდოდათ გასაღები? სად წაიღეს, რომ წაიღეს? (კედელს მივარდება, გაბრაზებული ელაპარაკება) რატომ მოხსენით გასაღები? რა გინდოდა გასაღებისგან? (კვლავ ჩერდება) თუმცა, რა აზრი აქვს, მაინც არ ესმით. მეფე მაინც დავიბრუნო! (ოთახიდან გარბის)
(სცენა ერთ ხანს ცარიელია. იღება სადარბაზოს ბაქანის კარი და შემოდის გურამ გვილავა. საკუთარი სახლის კარებთან მიდის და ჩერდება)

გურამ გვილავა – იმ ზარის შემდეგ, გულზე თითქოს ლოდი მაწევსო. ქერათმიანი, ცისფერთვალება, მაღალი და თანაც რუსთაველის თეატრის მსახიობი, რომელსაც ეგაძესთანაც უმუშავია, ჩემთან კი არ დარეკავდა, პირდაპირ მოვიდოდა. (კარს აღებს. ოთახი ნათდება და შინ შედის. მიმოიხედავს) ვაიმე, დედა! (საწერ მაგიდას მივარდება, გამოაღებს, დარწმუნდება, რომ იქ  არც ფულია, არც ჯიბის საათი და მით უმეტეს, არც პორტსიგარი) ვაიმე, მამა! (კარადას მივარდება, რომელიც ცარიელი დახვდება) მოდი და დაიჯერე მერე, რომ ქვეყანა შენდება! (მობილურს იღებს და რეკავს) მოდი და დაიჯერე მერე, რომ „ქურდობები“ აღარ ხდება! მოდი და დაუჯერე მერე ამ ტელევიზორს. (ტელეფონში) ალო. პატრულია?.. გამქურდეს, გამქურდეს, გოგონი... ვინ და მე გამქურდეს... მე ვარ გურამ გვილავა, შ.პ.ს. „ჯანმრთელი კბილის“ დირექტორი. არა, ოფისი კი არ გამიტეხეს, კბილი გამიტეხეს, უფრო სწორად სახლი გამიტეხეს... ვინ და ქერათმიანმა, ცისფერთვალება, მაღალფეხება მოკლეკაბიანმა მსახიობმა... დიახ, დიახ, რუსთაველის თეატრის მსახიობმა... მომისმინეთ, მე თვითონ მოვალ და აგიხსნით ყველაფერს. სად და აღმაშებელის 45 ბ... მოვალ ახლავე და აგიხსნით... (მობილურით საუბრობს და თან გასასვლელისკენ გადის) ეგაძეს ეცოდინება, ვინ არის... იმიტომ, რომ მასთან უმუშავია... არა, ეგაძე რეჟისორია... აბა მარჯანიშვილი მკვდარია და ვის უნდა ვკითხოთ? (ტელეფონს ჯიბეში იდებს და შინიდან სწრაფად გარბის)  
(სადარბაზოში ტელევიზორი ირთვება და შავ–თეთრ ეკრანზე საკაბელო ტელევიზიის წამყვანი გოგონა გამოჩნდება)

გაღიმებული წამყვანი – თქვენ მოისმინეთ „გალობანი სინანულისანი“, კითხულობდა მურმან ჯინორია. ახლა კი, ძვირფასო ტელემაყურებლებო, გთავაზობთ კონსტანტინე გამსახურდიას უკვდავი რომანის „დავით აღმაშენებლის“ ლიტერატურულ კითხვას. ტექსტს კთხულობს მურმან ჯინორია.

სცენა ბნელდება 

მეორე მოქმედება
სადარბაზოს ბაქანი ნათდება. შემორბის გამომგონებელი მიხეილ გორგაძე, მას მოსდევს მეფე ხმლით ხელში. გამომგონებელი ტელევიზორის ქვევით დაიმალება, გასაქცევი არსად არ აქვს. 

მიხეილ გორგაძე – (ყვირის, შეშინებულია) ეს აინშტაინის თეორიის ნაწილია. აინშტაინმა დაამტკიცა, რომ გადაადგილების სიჩქარე დროისა და სივრცის პირდაპირპროპორციულია . მე ამის საფუძველზე უნდა დავამტკიცო, რომ დრო არ არსებობს და მასში გადაადგილება ბიო ზელდა ბირთვის საშუალებით ხდება. 

(მეფე თავზე წამოადგება)


– დელფის კოსინუსი არსებული ზელდა ბირთვის სრულიად ახალი თაობაა. ამაშია ჩემი გამოგონების ორიგინალურობა. მსოფლიოს ასეთი მანქანა ჯერ არ უნახავს. 
მეფე  – მაშ, მიიღე სასჯელი!

მიხეილ გორგაძე – (სიკვდილის მოლოდინში თვალს დახუჭავს) არ მომკლათ, მეფეო, შემინდეთ! 
(ირთვება ტელევიზორი. გამოჩნდება მურმან ჯინორია, რომელიც დავით აღმაშენებლის „გალობანი სინანულისანის“ კითხულობს) 

მურმან ჯინორია – (ტელევიზორიდან)“... მეგვიპტური გულმძიმობაი, ქანანელთა ჩუეულებანი, მსხუერპლვაი ნაგებთაი, ზმნაი და სახრვაი...“

(მეფემ ხანჯლით უნდა განგმიროს გამომგონებელი, რომ ნაცნობი ლექსის გაგონებაზე ჩერდება. ხმალს დაუშვებს) 
მურმან ჯინორია – (ტელევიზორიდან) „...კოწოლი თმათაი და სხუანი, რომელთაი შენ ჰბრძანე არა-მსგავსებაი... ”

მიხეილ გორგაძე – (ცალ თვალს ახელს) მეცნიერი ვარ, მეფეო, არ მომკლათ. 

მურმან ჯინორია – (ტელევიზორიდან) „უწარმდებესად მოვიგენ თვით მათ პირმშოთა სახეთასაცა.“

(მეფე ხან მურმან ჯინორიას უყურებს, ხანაც გამოგმონებლეს) 

მიხეილ გორგაძე – (ერთ ხმაში მურმან ჯინორიასთან. თავიდან შიშით, შემდეგ უფრო თამამდად) „ამისთვისს იყო ქალწული და ხორც-ქმნაი სიტყვისაი, რაითა დედობრივთა ოხათა მიერ ცხოვნდნენ ცოდვილნი, რომელთა პირველი, საშუალი და დასასრული...“ 
მეფე – (მეფეც აჰყვაბე ლექსის კითხვაში. ციტატას სამ ხმაში ამთავრებენ) „მე ვარ, ვითარცა უფსკრული, შესაკრებელი ბილწებისა ღუართაი!“ (ტელევიზორს პირჯ–ჯვარს გადაწერს. მურმან ჯინორია ქრება)

მიხეილ გორგაძე – (შეშინებული, სიკვდილის მოლოდინში) „გალობანი სინანულისანი“. ეს თქვენი ციტატა ლექსიდან  „გალობანი სინანულისანი“. ასე არ არის?


მეფე – ლექსი არს ყოველის საწყისი, რამეთუ სიტყვა არს პირველი შემოქმედის წარმოთქმული. საიდან უწყი? სახელი დარქმეული უშტოები ჯერ.


მიხეილ გორგაძე – საიდან და სკოლის მერხიდან თქვენს ლექსს გვასწავლიან, აი, ახლი კი, დავით ყივჩაშვილმა, იგივე ბაგრატიონმა... ისა... ტელევიზორი დაგვიყენა სადარბაზოში...

მეფე – საიდან უწყი, თუ არა ვარდნილ ანგელოსთა მიერ?


მიხეილ გორგაძე – ჯინორია კითხულობს ყოველ დღე. 

მეფე – ჯინორია არს მსტოვარი მტირსა! სამართალი მასზედ მკაცრი და მოსდუნი იქნება!


მიხეილ გორგაძე – კი არის ღირსი მეფეო და... (პაუზის შემდეგ, დაღონებული) მეც ღირსი ვარ. მეც მოსაკლავი ვარ და მომკალით! 

მეფე – (მეფე ხმალს მოუღერებს) ბელიერთა მუსვრისა განგებასა ზედა!  
მიხეილ გორგაძე – (მშვიდად) ღმერთო, მაპატიე ჩემი ცოდვები. 

მეფე – (ეს–ესაა უნდა დაჰკრას მახვილი. ზიზღით) წაიკითხე „მამაო ჩვენო“, ვარდნილო სულო!
მიხეილ გორგაძე – (თავისთვის, მეფის სიტყვები აღარ ესმის) დიდი მეფე საქართველოს წავართვი, ორი ადამიანი საიქიოს გავისტუმრე, მარტო დავრჩი, ჩემი გეგმები დაიმსხვრა და ის, რასაც მთელი ცხოვრება შევალიე, ჩემს წინააღმდეგ შემოტრიალდა. დასრულდა ყველაფერი... ცხოვრებამ აზრი დაკარგა... მე ცოდვილმა უპატიებელი შეცდომა დავუშვი... სიამაყემ თავგზა ამირია და ცოდვაში შევდგი ფეხი. სიკვდილის ღირსი ვარ. (განწირული) მომკალით, მეფეო. 

მეფე – (სხვა ინტონაციით) თქვი, რაი იყო შენი ცხოვრება.

მიხეილ გორგაძე – გამოგონებაზე ვმუშაობდი. არც სამსახური მახსოვდა, არც ოჯახი და არც მეგობრები. არაფერი არ მაინტერესებდა, ჩემი გამოგონების გარდა. და ახლა ვხვდები, რომ ცხოვრებამ გვერდით ჩამიარა. 
მეფე – მაშ, გაგისტუმრო? 

მიხეილ გორგაძე – (მორჩილად, ყელს მიუშვერს) გამისტუმრეთ...

მეფე – მაგრამ ლექსი ჩემი, ბელიერთა მიერ წაკითხული, ვერა იქნების რა. ღმერთი მაძლევდა შთაგონებას სიტყვების წერაზედ. 

მიხეილ გორგაძე – მართალია, ეშმაკი არ ვარ, მაგრამ მოსაკლავი კი ვარ. მომკალით და დაასრულეთ ჩემი ფუჭად ჩავლილი ცხოვრება. მეფეო, მე მესმის თქვენი გულსწყრომა, თქვენი წუხილი... მართლაც და მოგტაცეთ მეთორმეტე საუკუნეს... მთელ ერს. ახლა, ისტორია სხვანაირად გადაიწერება. და ეს ჩემი ბრალი იქნება. ქართველებს აღარ გვეყოლება დავით მეფე. ვაიმე... მომკალით, მომკალით, ამისათვის არავინ განგსჯით. (ცრემლები მოადგება) ჩემნაირი არშემდგარი მეცნიერი სიკვდილის ღირსია ნამდვილად.

მეფე – არა ვარ დაწმუნებასა რომ ეშმა არა ხარ, მაგრამ გძალუძს ამ განსაცდელის უკან შემობრუნება?

მიხეილ გორგაძე – როგორ არ მძალუძს... 

მეფე – (ხმალს დაუშვებს) როგორ მოაწყე ეს გარდატეხა, თუ არა ეშმას ხელით შექმნილი აზრებით?

 მიხეილ გორგაძე – ეშმაკი აქ არაფერ შუაშია. მე გამოვიგონე დროის მანქანა. მე შემიძლია დროსა და წივრცეში მოგზაურობა. თუ მომცემთ დროს, უკან დაგაბრუნებთ და მერე მე თვითონ მოვიკლავ თავს.   

მეფე – სხვა გზას არ მიტოვებ... ქვეყანა მეფის გარეშე ვერ დაიტოვების. იძლებულ ვარ გარიგებას დავთანხმდე. მაგრამ ეშმასთან გარიგება არა იქნების. დაიფიცე, რომ ბელიერი არ ხარ. ყოველად წმინდა ღვთისმშობელი დაიფიცე. 

მიხეილ გორგაძე – გეფიცებით.

მეფე – გადაისახე პირ–ჯვარი!

მიხეილ გორგაძე – (პირ–ჯვარს იწერს. პაუზის შემდეგ) რომელი წელია თქვენთან, დიდო მეფეო?

მეფე – ქრისტეშობიდან ათას ას ოცდასამი გასრულდების.


მიხეილ გორგაძე – და თვენ... (შიშისგან შეყოვნდება) თქვენ, ეს ლექსი... 


მეფე – რა ეს ლექსი?.. მართალია, სპარსულ სიტვიერებას მარგალიტი აქვს უთვალავი და კაზმულად თქმის. სულის დასტაქარნი არიან ურჯულონი, თუმც ცოდვილ მეფეს სიკვდილის ჟამს ეპატიება ლექსად ორიოდ ბგერის დაბეჭდვა.  


მიხეილ გორგაძე – (შეშფოთებული) საიდან იცით, რომ მალე მოკვდებით?


მეფე – ორმოცდაათს გადავაჭარბე უკვე. ჟამი ახლოვდება.
მიხეილ გორგაძე – ეს ლექსი ქართული პოეზიის მარგალიტად იქცევა. თქვენ კი, თქვენ კი, ბატონო დავით, ისა.. მეფეო, შთამომავლობა დავით აღმაშენებელს შეგარქმევს. 

მეფე – ეჰ, ღმერთო! კიდევ ბოროტ ძალთა მიერ შთაგონებული წინასწარ მეტყველება. არასდროს მწუროდა მომავლის განჭვრეტა. ყოველ საქმეს ისე ვემსახურებოდი, ვითარცა უკანასკნელს. ამგვარ არს ბრძანება ჩემი, მომავალზე დადუმებაა უმჯობესი.
მიხეილ გორგაძე – (დგება, ხელზე ექაჩება, შინისაკენ მიჰყავს) დიდო მეფეო, შინ შევიდეთ, არ დაგვინახონ. 
მეფე – არა ყოფილა ის დრო, როს მე მალვა მეკადროს. გონს მოეგე! (ხელს გაითავისუფლებს) 
მიხეილ გორგაძე – ვიცი, ვიცი, მაგრამ დამიჯერეთ, ასე აჯობებს. ყველასათვის ასე აჯობებს. (შინ შეჰყავს) 

მეფე – (ოთახს ათვალიერებს) აქ ვიდექ მაშინ, როს შენ გამოჩნდი და გასაცდელითა თავსხმა დამატეხე.

მიხეილ გორგაძე – აი, რომ გეუბნებოდით, ეს მანქანაა. (საკუთარ გამოგონებასთან მიჰყავს) ეს კომპიუტერებია, ამ კომპიუტერების მეშვეობით მოძრაობაში მომყავს ბიოლოგიურად განვითარებული ზელდა ბირთვი, ამის მეშვეობით გარემო სივრცე იცვლება და მაგნიტური ამპლიტუდის შედეგად წარმოიქმნება არკანოიდული დელფი. ეს დელფი აინშტაინის თეორიის ნაწილია.

(მეფე მდუმარედ აკვირდება აპარატს) 

–  ხომ გითხარით, აინშტაინის თეორია რას ეფუძნება? 

მეფე – (პასუხს არ ჩქარობს. პაუზის შემდეგ) რა საჭიროა არს არკანოიდული დელფი მაშინ, როს ზელდა ბირთვი კოსინოიდურად გადახრილია? 

მიხეილ გორგაძე – (დუმს. აპარატს დაჰყურებს. თითქოს იქ ეძებს პასუხსო) იმიტომ... რომ კოსინუსის ალფა დე ბირთვი, რომელიც მე ზელდა ბირთვად ვაქციე... და შემდეგ, ეს ბიოლოგიური ალგორითმული მესამე თაობის ზელდა... (პასუხი უჭირს) იმიტომ, რომ... უტილიტებში, სადაც არკანოიდული დელფია...

მეფე – ზელდა... მესამე თაობის ზელდა... კითხვასა ჩემსა პასუხი არა გაქვს და შენი მანქანით, როს შენ მას უწოდებდე, არა უწყი რა სადანე აღმოჩნდები. აი, შენი გამოგონების დარი! 

მიხეილ გორგაძე – მაგრამ, მე მინდა...

მეფე – (აწყვეტინებს) და მე არა რას მეკითხები, მინდა თუ არა, შენი დარის მაჯლაჯუნები სასახლესა შინა შემოცვივდნენ და ქვეყნის სადაავეები ამიყარონ?

მიხეილ გორგაძე – (მეფის სიტყვები ეწყინა) მე მაჯლაჯუნა არა ვარ, მე მეცნიერი ვარ...

მეფე – (მიხვდა, რომ აწყენინა) შემახსენე სახელი შენი, თავადო...
მიხეილ გორგაძე – მიხეილ პავლოვიჩ გორგაძე.

მეფე – გორგაძე... არა მახსოვს რა, რომ მათთვის თავადობა მებოძებინოს. არც ის მაგონდება, რომ ამა გვარის დარი თავადთა ნუსხაში ასახულ იყოს.

მიხეილ გორგაძე – არა ვარ, ბატონო, თავადი. გამომგონებელი ვარ მე.

მეფე – მაშ, დღეიდან თავადი იქნების! ასე ბრძანებს მეფე დავითი და სადარ ფურცელსა ჩემი გადამწერი გამოაწრთობს. ბეჭედი მეფისა მუნ თან მაქვს, დიდება უფალს. (პირჯვარს გადაიწერს)
მიხეილ გორგაძე – (თითქოს რაღაც გაახსენდაო) გეტყვით! ზელდა ბირთვი იმიტომ არის გადახრილი, რომ კოსინუსი ისევე როგორც სინუსი ვირტუალურ ტანგენსს ექვემდებარება. მაშინაც კი, როდესაც ბიოლოგიურად განვითარებული ზელდა ბირთვი ჩამორჩება. ამიტომ, გადახრას ასეთი დატვირთვა აღარ აქვს.
მეფე – შენსას არ იშლი? არკანოიდული დელფი ზედმეტი არს, მუნ მიტომ არა უწყო, სწორად რა დროში და ზელაგს გადაინაცვლებ.

მიხეილ გორგაძე – ზელაგი რა არის?

მეფე – (გაიკვირვებს) ზელაგი? დრო და ზელაგი... როგორ გაუწყო...
მიხეილ გორგაძე – ანუ ადგილი? მართალია! მე არ ვიცი, რა დროში და სივრცეში გადავინაცვლებ, ანუ ზელაგში. და ეს არკანოიდული დელფი ხელს მიშლის.

მეფე – და შეცვალე დახრა კოსინუსის კიდევ, რომ აისახოს შენ მონიტორზე ჩამორჩენასა ზედა. მუნ უნდა განსწავლებულ იყოს თავადი გორგაძე, რამე თუ წელიწადების დარია მუშაობ საკითხსა შინა. 
(ნაწყენი მიხეილ გორგაძე სამზარეულოში მდგარ მაცივართან მიდის. აღებს, სასმელს გამოიღებს, ჭიქაში დაისხამს და გადაკრავს. მეფე მასთან მიდის. გამომგონებელი კიდევ ერთხელ დაისხამს და გადაკრავს. მეფე გამომგონებელს შეშფოთებული უყურებს. როდესაც მესამედ შეავსებს ჭიქას, მეფე ხელით შეაჩერებს. დალევის საშუალებას არ აძლევს) 

მეფე – რომელი წელი არს დღეს?

მიხეილ გორგაძე – ორი ათას თერთემტი. (დალევა უნდა, მაგრამ მეფე არ ანებებს) 
მეფე – მაშ ისე გადაგვარდა ქართველობა, რომ მდუმარედ სვამს ცეცხოლვან წყალს და არა რას ადღეგრძელებს?
მიხეილ გორგაძე – (საშინლად ნაწყენი და შეურაცყოფილი) გამოდის, რომ მე არაფერი არ მცოდნია... ეშმაკი ვარ და ბერძებული. აი, ვინ ვყოფილვარ მე!
მეფე – (ხელებს ზეცისაკენ აღავლენს) ო, ღმერთო ერთო, შემქმნელო და ყოვლისშემძლეო!

მიხეილ გორგაძე – (სასოწარკვეთილი) ოღონდ აღარ იყვიროთ და რაც გინდათ, ის ქენით. ჩემი ნერვული სისტემა ვეღარ უძლებს ამდენ დატირთვას. რომ გაგვიგონ, რა მოხდება ვერ წარმოიდგენთ. 


მეფე – გაფიცებ სულსა და ავხორცსა შენსა, თუ ბელიერი არ ხარ, პირჯვარი გადაიწერე.


მიხეილ გორგაძე – (სასწრაფო წესით პირჯვარს იწერს) არა ვარ, ბატონო ეშმაკი. არა! გეფიცებით, ჩვეულებრივი მეცნიერი ვარ. ხომ აგიხსენით უკვე, არა ერთხელ. 

მეფე – ოჰ, მეფეც ტყუვდება, რამეთუ ჩვეულებრივ მოკვდავთა შორის ცხოვრობს. მაგრამ ღმრთის ნებით ვარ მეფე და არა საკუთარის, ამიტომაც სიმართლე სთქვი!
     
მიხეილ გორგაძე – ძალაინ კარგი, გასაგებია, ვიცით ეს ყველაფერი. მაგრამ მინდა გთხოვოთ, დროებით დაივიწყოთ, რომ მეფე ხართ და როდესაც ამ მანქანას გავაკეთებ და უკან გაგამგზავრებთ, შემდეგ ისევ მეფე გახდით. მანამდე კი, თუ ნებას მომცემთ, მეფეო, უბრალოდ ბატონ დავითს დაგიძახებთ. არადა, თქვენ უკვე თბილისში იყავით, ხომ?


მეფე –  ოცდაცამეტი წელი გასრულებულ არს, თბილისს ველოდი განხვმას მარგალიტს ჰერეთისას და კახეთისას და სრულიად კავკასიისას. თბილისში ვიქენ როს დამატყდა თავსზედ უბედურება გამოგონებისა. 
მიხეილ გორგაძე – მართალია, მაგრამ ვინ წარმოიდგენდა, რომ ჩემს ერთ ოთახიან ბინაში, აღმაშენებლის გამზირზე, თვით დიდი დავით აღმაშენებელი გამოჩნდებოდა, ვინ წარმოიდგენდა, რომ ის ორი ადამიანი თქვენს ნაცვლად ახლა ათას ას ოცდასამ წელს აღმოჩნდებოდა. მანამდე, ეს ბედნიერი ოცნება მეგონა, ახლა კი ვხვდები, რომ სრული კატასტროფაა. 

მეფე – (იმეორებს) „კატასტროფაა...“ გონებს ჩემი აზრი, ამჟამინდელ საქართველოს უცხო ტომთა სიტყვათა არსზედ ფიქრის ჟამი მოუცალებია. თუმცა, არა ვუწყო რას ნიშნას ეგ სიტყვაი, ფორმით მისაღები არს. 
მიხეილ გორგაძე – გასაღები თან გაყვათ იქ, თქვენთან. ამიტომ, სანამ გასაღებს არ გამოვცვლი, აქ დარჩენა მოგიწევთ.

მეფე – რაო! გასაღები ჩამიბარებია ოცდასამი ქალაქისა და თორმეტი სახანოსი. რომ არა ჰელალთა თვითხედობა, წმინდა ქალაქის გასაღები ხელთ მეპყრობოდა. მას შემდეგ, ვინ კადრებს გასაღებთან აღმოთქმას?
მიხეილ გორგაძე – სწორად გამიგეთ, ახლა უკან ვერ დაგაბრუნებთ. დრო მჭირდება. გასაღებს მალე გამოვცვლი. ოღონდ თქვენ არ ინერვიულოთ... და იმათ რა ბედი ეწევათ, იმ ორს, თქვენთან რომ არიან?  

მეფე – არს ღმერთი შემქმნელი დასაბამისა, ძე მისი და წმინდაი სული. სახელმწიფო სამართალს სააჯო კარი განაგებს. ამასვე უწყიან საერო მსაჯულნი.

მიხეილ გორგაძე – ანუ?


მეფე – თუ სარწმუნოს რასმე იტყვიან, გადარჩებიან, თუ არა და წარმართთა გზას განუყენებენ.


მიხეილ გორგაძე – (შეშფოთებული) წარმართთა გზას განუყენებენ?


მეფე –  არს.

მიხეილ გორგაძე – თავს მოაჭრიან?


მეფე – მცირედ.


მიხეილ გორგაძე – ღმერთო! ასეც ვიცოდი. 


მეფე – კისერზე გადგმულ თავს, თუ სიმართლეს არ ღაღადებს ბაგენი მისნი, ადგილ აღარ არს.
(მეცნიერი შოკირებულია. სკამზე ზის და მეფეს მიშტერებია. მეფე კი მანქანას უბრუნდება. ათვალიერებს)


მიხეილ გორგაძე – (პაუზის შემდეგ) ჭაჭას სვამთ?


მეფე – ნაგუდალს!


მიხეილ გორგაძე – ნაგუდალი არ მაქვს, მაგრამ მაქვს „თელიანი ველის“ ჭაჭა, საუკეთესოა! (მეფეს დაუსხამს) დავლიოთ მეფეო. თორემ, წამიღო ფიქრებმა. იმდენი რამე მოხდა დღეს. 

მეფე – არა არს წესი, მეფე სვამდეს უნახავ სასმელს. 


მიხეილ გორგაძე – კი, მაგრამ „თელიანი ველის“ ჭაჭაა... ა–ა თქვენ ფიქრობთ, რომ?.. ბატონო დავით, მოწამვლა რო მინდოდეს თქვენი, ლარიან არაყს დაგალევინებდით. (მაცივრინად ყველსა და პურს გამოიღებს) მიირთვით.

მეფე – (სასმისს ჩამოართმევს) არის კონტაქტი! 


მიხეილ გორგაძე – (მეფეს სასმისს მიუჭახუნებს) გაგვიმარჯოს!
(სვამენ) 

· რას წარმოვიდგენდი, დავით აღამშენებელთან ერთად თუ

ვიქეიფებდი.

მეფე – ვიქეიფებდი რაი არს?

მიხეილ გორგაძე – დავლევდი, ანუ.

მეფე – დალევა ყრმობის დარია, ხანგამოვლითა ხვედრი განსვენებაა.

მიხეილ გორგაძე – დალევა მეც არ მიყვარს, დიდად. აი, ჭაჭა შველის ხანდახან.
მეფე – რაი არს სახელი შენი, გრძნეულო.

მიხეილ გორგაძე – მიხეილ გორგაძე.

მეფე – თავადი ხარ?

მიხეილ გორგაძე – საქართველოში ყველა თავადია, უკვე. აზნაური მინიმუმ.
ერთი გვყავს, ბაგრატიონად მოაქვს თავი, არა და, ყველამ იცის, რომ ყივჩაშვილია.


მეფე – თვითმარქვია!


მიხეილ გორგაძე – რო მახსენდება, სადაც არიან, გული მიმდის. (სასმისებს ავსებს) დავლიოთ ერთიც, მიირთვით.


მეფე – მარხვა არს დღეს. ხორცისმიერი დაუშვებელია.

მიხეილ გორგაძე –  აი, სამარხვო ნამცხვარი, მიირთვით.
მეფე – (გაკვირვებით შეხედავს) ჯვაროსანთა ლაშქარმა ვენეციიდან ძღვნად მომაწოდა. მას მერე არც მინახავს.

მიხეილ გორგაძე – მიირთვით, ვენეციურ სტილშია გაკეთებული.


მეფე – მაშ, შენ ქმენ ასეთი ხელსაწყო? ჰა–ჰა... ჩვენში მოყმე ერთი იყო, სულ ზეცასა შინა ბუდობდა არსება მისი და ჩიტად ნავარდი წყუროდა. მოიგონა ფრთები და კლდიდან გარდმოიხსნა. გადარჩა სული და სხეული მისი გადრაცვალებას. 


მიხეილ გორგაძე – მერე? მერე, სად არის ეგ მეცნიერი?


მეფე – სწავლის წყურვილმა ძლია და ევროპაში გარდვგზავნეთ. მას შემდეგ ხანია არ გვინახავს.


მიხეილ გორგაძე – სასწავლებლად წასული მეც ბევრი მინახავს, მაგრამ დაბრუნებული ძალიან ცოტა. 


მეფე – სიბრძნე არს მშობელი ჭკუისა და გამსინჯველი... სიბრძნე შენება და არა ქვა... (ოთახს ათვალიერებს) აქ ცხოვრობ და წყაროს მეცნიერებისას ეწაფვი? ჰო.. (მიმოიხედავს) ფაცხას მაგონებს.

მიხეილ გორგაძე – ფაცხას გავს, თუმცა... ქალაქის ცენტრია. ასფალტი დააგეს, სახლები შეღებს და ფასადი გაალამაზეს. წყალი და დენი ოცდაოთხი საათი გვაქვს და ინტერნეტიც შემოიყვანეს. „სილქნეტი“. ოპტიკურ–ბოჭკოვანი კაბელია. დაფრინავს ისეთი ჩქარია.   


მეფე – და ცოლი შენი სად არს? ტაძარსა შინა ლოცვას აღავლენს, ვგონებ?


მიხეილ გორგაძე – ეჭვი მეპარება, დიდო მეფეო. 


მეფე – მაშ?
მიხეილ გორგაძე – ცოლი ჩემი, საყვარელთან ერთად ბათუმში გაიქცა.

მეფე – თფუი ეშმაკს!


მიხეილ გორგაძე – თუ არ მატყუებს.

მეფე – ბათუმი სად არის?

მიხეილ გორგაძე – აჭარაში. ისეთი გალამაზებულია, ვერ იცნობთ.

მეფე – აჭარაში გონიო არს ციხე აფსაროსის მახლობლად. ახლად აღვადგინეთ და გავამაგრეთ ძლიერ. მის გვერდით თუ არს?

მიხეილ გორგაძე – კი, კი, ბათუმი გონიოს ციხესთან ახლოსაა.

მეფე – მოყმენი თუ დაადევნე? დაჭერა და გარდახდევინება წარმართსა დარად საზღაურისა, პირველ ხელად. მეორედ იყოს...

მიხეილ გორგაძე – არა, რატომ? უყვართ ერთმანეთი... და უყვარდეთ... სახლში ქალს ძალით როგორ გააჩერებ? (დაისხამს, შემდეგ მეფეს დაუსხამს და სვამს)  გამიბოზდა, მოკლედ...


მეფე – ბოზი იქნების საწყისიდანამც. შენც ხომ  ბოზი მოიყვანე? 


მიხეილ გორგაძე – წინასწარ რა ვიცოდი, დიდო მეფე?


მეფე – შეუხედავსა და გვანს შენი ჭკუის ადამიანი არა შეეხებოდეს რა. ბოზი დიაცი სახლშიც სასიამოვნო საყურებელი არს და ოჯახსაც აბოზებს. 


მიხეილ გორგაძე – (მეფეს ვერ გაუგო. ჭაჭას სასმისებში ასხამს) გაუმარჯოს სიყვარულს! (სვამს)     

მეფე – ჭეშმარიტია შენი სიტყვები, კეთილო კაცო... (სვამს) ღმერთო ერთო, მე აქ „თელიანი ველის“ ვსვამ. იქ კი შირვანის ხანი პასუხს ელოდება სელჩუკთა მოწინააღმდეგედ ერთობლივ გალაშქრებაზედ. (წამოხტება, მეცნიერს ხელს დასტაცებს და აჯანჯღარებს) თავადო, გამაგზავნე წარსულს, რამეთუ გადადებული საქმე ბელიერის არს.

მიხეილ გორგაძე – გასაგებია, მეც ეგ მინდა, მაგრამ ფული არ მაქვს, გასაღები რომ გამოვცვალო, ახალი ხომ უნდა ვიყიდო?

მეფე – (ჯიბიდან ოქროს მონეტას იღებს) ფული საკადრისია! 


მიხეილ გორგაძე – გადავრჩით! ახლავე ლომბარდში გადავცვლი და ახალ გასაღებს მოვიტან. გამოვცვლით და მანქანასაც ავამუშავებთ.
მეფე – შეიცადე. მეც გამოგყვები.
მიხეილ გორგაძე – პირველივე მოსახვევში პატრული გაგვაჩერებს. არა, არა, ბატონო დავით, გამორიცხულია. აქ დამიცადეთ და ხმა არ ამოიღოთ. 

მეფე – (იუკადრისებს) ხმა არ ამოვიღო?!
მიხეილ გორგაძე – გარედან ჩაგკეტავთ. ვინმემ ზარი თუ დარეკა, კარი არ გააღოთ.  წესით, არავინ მოვა, მაგრამ მაინც. ჩუმად იჯექით, დამელოდეთ და მალე მოვალ.
მეფე – (წყენით) დაგელოდო და მალე მოხვალ?!
მიხეილ გორგაძე – ვენაცვალე სტურუას! კიდევ კარგი ცოლი მომტაცა. უჰ... 
მეფე – ღმერთო ერთო, შენ მიშველე!

მიხეილ გორგაძე – (კარებს აღებს) მე დავბრუნდები.
(გამომგონებელი გადის. უფრო სწორად – მიფრინავს. მეფე მარტო რჩება. ოთახის თვალიერებას განაგრძობს. ქუჩიდან მანქანის დამუხრუჭების ხმა ისმის. მეფე ფანჯრიდან ფრთხილად გაიხედავს. ფანჯარას მოცილდება, ჭაჭას დაისხამს და დალევს. შემდეგ ტელევიზორის დისტანციური მართვის პულტს იპოვის. ათვალიერებს და ღილაკის დაჭერთ ტელევიზორს ჩართავს. ტელევიზორიადან კურიერის წამყვანი ბათუმის სასტურო „შერატონიდან“ ერთვება)
საინფორმაციოს წამყვანი – (ტელევიზორიდან) დღეს ჩვენ ვიმყოფებით ქალაქ ბათუმში. ეს ესაა პრეზიდენტმა ახალი სასტუმო გახსნა. ეკონომიკის მინისტრმა ჩვენთან საუბარში განაცხადა, რომ წელს აჭარაში ხუთ მილიონ ტურისტს ელოდებიან. გარდა ქართველი დამსვენებლებისა, ტურისტები ჩამოვლენ სომხეთიდან, აზერბაიჯანიდან, უკრაინიდან, რუსეთიდან, თურქეთიდან, ირანიდან და ისრაელიდან. შესაძლოა ტურისტები ავღანეთიდანაც იყვნენ, რადგანაც აგვისტოს დასაწყისში იხსნება პირდაპირი რეისი თბილისი-ქაბული. (მეფე შეშფოთებული დააჭერს იმავე ღილაკს, რომლითან ტელევიზორი ჩართო და მიზიდულობის კანონის შესაბამისად, ტელევიზორი ითიშება. პირჯვარს გადაიწერს) 
(გამომგონებლის კარზე კაკუნი ისმის. მეფე შეშინებული ხან ერთ კედელს მიაწყდება, ხან კი მეორეს)

ნინო დელიძე – (ხმა კარს მიღმა) ბატონო მიშა, უკაცრავად, რომ თქვენი ოჯახის ნანგრევების თვალიერების დროს შემოგეჭერით, ბოდიშს გიხდით, მაგრამ ჩემი ქმარი ხომ არ გინახავთ? მთელი აღმაშენებელი ეძებს. ხომ იცით, ეს ერთი ადამიანი მთელი ამხანაგობის საქმეს აკეთებს. ბატონო მიშა, რატომ ხართ ჩუმად? რა, მიატოვეთ თქვენი ექსპერიმენტი და წახვედით, დავიჯერო? ბატონო მიშა, ცოლი რომ ბათუმში გაგექცათ,  ის არ განაღვლებთ და რა მოხდა ახლა ისეთი, რომ კარებს არ აღებთ?
(მეფე კარს პიჯვარს გადაწერს. ნინო დელიძე თითქოს მიწამ ჩაყლაპაო)


მეფე – გასრულდა მისი ამბავი, ვითა სიზმარი ღამისა. (ჭაჭას ისხამს და სვამს) 
(მოულოდნელად გამომგონებლის კარს გასაღები შეაწუხებს და საკეტი გადატრიალდება. მეფე კიდევ ერთხელ გადაწერს კარს პირჯვარს, მაგრამ ამაოდ. კარი იღება და შემოდის მიხეილ გორგაძის ცოლი – ეკატერინე გორგაძე. მძიმე ჩანთას კარის გვერდით დადებს. ეტყობა, რომ გაწბილებულია. ან ბინა არ აშენდა, ან საყვარელმა მოატყუა... ასეა თუ ისე, ეკატერინე შინ დაბრუნდა. მეფე ფარდის უკან ასწრებს დამალვას)

 ეკატერინე გორგაძე – არა, წარმოგიდგენია?! ეს არაკაცი ეს! რა მინდოდა, ვინ მაძალებდა, ყველაფერი რო მოვუყევი ჩემ ქმარს? (მაგიდაზე ჭაჭის ბოთლს და ჭიქებს შეამჩნევს) დაულევია ამ საწყალს, ამას! (მძარცველის მიერ დატოვებულ მაგნიტოფონს დაინახავს) და ეს საიდან? როგორ მინდოდაა... მიიშ, სად ხარ? საიდან გაჩნდა ეს ფლეიერი? (მიმოიხედავს) მეორედ მოსვლა იყო, თუ რა მოხდა? ვისთან ერთად სვამდა? (მაგნიტოფონს ჩართავს. სევდიან სიმღერაზე ამოიოხრებს) და აი, მეც აქ ვარ. ისევ აქ ვარ... (კარზე ზარის ხმა ისმის. ეკატერინე გორგაძე კართან მიდის. სადარბაზოში, კარს მიღმა გამოჩნდება რეჟისორი ოთარ სტურუა)

ოთარ სტურუა – ეკუშ, მე ვარ.
            ეკატერინე გორგაძე – ეკუშ?! არ დაგინახოს ჩემმა თვალებმა, შე არაკაცო!


ოთარ სტურუა – გამიღე რა, ეეკ, მარტო ხარ? გამიღე ძალიან გთხოვ, აგიხსნი ყველაფერს. 


ეკატერინე გორგაძე – არაკაცებს პრინციპულად არ ვუღებ კარს! წაეთრიე!


ოთარ სტურუა – ეეკ, გთხოვ, გემუდარები. აი, მუხლებზე ვდგავარ და ისე გთხოვ. (თუმცა მუხლებზე არ დგას) გამიღე და აგიხსნი ყველაფერს, თორემ შევყრი მეზობლებს!      
(ეკატერინე გორგაძე კარს აღებს. ოთარ სტურუა ოთახში სწრაფად შემოდის და კარს კეტავს)  

 
– ეკუშ, რა მოხდა გამაგებინე, რატომ დაბრუნდი? რა დავაშავე?
ეკატერინე გორგაძე – ბატონო ოთარ, თქვენ ხართ არაკაცი! პირში გეუბნებით 

ამას.

ოთარ სტურუა – ღმერთო, რა სიტყვებია. მომისმინე, მოხდა საშინელი გაუგებრობა. გეფიცები კინოს ქალღმერთს.

ეკატერინე გორგაძე – გაუგებრობა?  შენს გამო ქმარი მივატოვე. ეს კონგენიალური ადამიანი. უდიდესი გამომგონებელი. ნობელის პრემიის ლაურეატი. და ეს კაცი, რომელსაც სხვებისგან განსხვავებით უკვე საკუთარი ბინაც აქვს, ხელის გულზე მატარებდა, მტვერს არ მაწმენდინებდა. რა უნდა ამიხსნა, შე მართლა არაკაცო? 

ოთარ სტურუა – ღმერთო ჩემო, რა მაღალფარდოვანი სიტყვებია.


ეკატერინე გორგაძე – შენ ჯერ კიდევ არ იცი, რას ნიშნავს მაღალფარდოვნება. 


ოთარ სტურუა – ეეკ, გეყოფა რა!

ეკატერინე გორგაძე – მე მეყოფა?! ბათუმში მივდივართო და რას ვხედავ? ვინ იყო ის გოგო? რატომ ეხვეოდი? 


ოთარ სტურუა – ეკუშ, კარგი რა...


ეკატერინე გორგაძე – რა კარგი რა! ვინ იყო ის გოგო–მეთქი?


ოთარ სტურუა – ეკა, მე რეჟისორი ვარ. რა გჭირს? ვერ ხვდები, რომ გადამწყვეტი სცენის რეპეტიცია იყო? ვერ ხვდები, ხომ?! 

ეკატერინე გორგაძე – და რეპეტიციის დროს შენს ხელს მის უკანალზე რა უნდოდა? გამაგებინე! (ნიჭიერ, მაგრამ ახალგაზრდა რეჟისორს სილას აწნის)

ოთარ სტურუა – ქალბატონო ეკატერინე! რასაა, რომ კადრულობთ? 

ეკატერინე გორგაძე – ოთარ, გაეთრიე!


ოთარ სტურუა – ეკა, როგორ შეგიძლია იეჭვიანო ქალზე, რომელსაც მამის ცხვირი აქვს?  ხომ იცი, რომ მე შენ მომწონხარ. თანაც, თამამი სცენები აქვს სათამაშო და ხომ იცი, როგორი ძნელია ასეთი მსახიობის მონახვა?

ეკატერინე გორგაძე – აჰ, უნდა ითამაშოს კიდეც?!

ოთარ სტურუა – პატარა, ეპიზოდური როლი აქვს. ძლივს დავითანხმე გახდაზე. კი, მაგრამ რატომ დამარტყი? შენს რეჟისორს სილა გააწანი? არა გცხვენია, ჩემო კნუტო?

ეკატერინე გორგაძე – აწი, გინდა გახადე და გინდა ჩააცვი. ჩემთვის უკვე სულ ერთია. მე ამერიკელები მიღებენ „დავით აღმაშენებელში!“ 
ოთარ სტურუა – (დამცინავად) ტურაშვილის სცენარით ხომ არ იღებენ?

ეკატერინე გორგაძე – არა, სცენარიც ამერიკელებისაა და რეჟისორიც ამერიკელია.

ოთარ სტურუა – და რას ვთამაშობთ, თუ საიდუმლო არ არის?

ეკატერინე გორგაძე – დედოფალ გურანდუხტს. და თქვენი ქართულ–ინდური კინო უკვე საერთოდ აღარ მაინტერესებს. ჰოლივუდია ჩემი სტიქია.

ოთარ სტურუა – ამერიკელები აღმაშენებელს ათი წელია იღებენ. 


ეკატერინე გორგაძე – უკვე ყველაფერი გადაწყვეტილია.
ოთარ სტურუა – კი, მაგრამ მეფის როლზე ჯერ ვერავინ იპოვეს. ვინ გარისკავს საქართველოში დავით აღმაშენებელის თამაშს? თუ ისიც ამერიკელი იქნება? ეკა, გონს მოდი, მე ამ ფილმს გადავიღებ, ეგ „დავით აღმაშენებელი“ ჩაიშლება და საერთოდ, როლის გარეშე დარჩები. 


ეკატერინე გორგაძე – ცდებით, ბატონო ოთარ. აღმაშენებლის როლი უკვე დამტკიცებულია. სინჯებიც გავიარე. ისე, რომ იცოდე, ყოველი შემთხვევისთვის.
ოთარ სტურუა – სად გქონდათ სინჯები?

ეკატერინე გორგაძე – აი, აქ. და ის სცენა, როდესაც დავითის ანდერძი არ სრულდება და მისი სიკვდილის შემდეგ, მეფედ ვახტანგის ნაცვლად დემეტრე გახდება, სცენარში დავითის სული ცხადდება და...

ოთარ სტურუა – (აწყვეტინებს) და ასე ურცხვად მატყუებდი? მეუბნებოდი, რომ მთლიანად ჩემს კინოში ხარ? ვინ ითამაშებს დემეტრე პირველს?

(ფარდიდან განრისხებული მეფე გამოჩნდება) 


მეფე – როგორ, თუ ჩემი ანდერძი არ სრულდება?!

(ეკატერინე გორგაძე და ოთარ სტურუა მეფეს გაოგნებულნი შეჰყურებენ)


მეფე – ერთი, აქეთ მნახე, მეგობარო! (რეჟისორს ხელით თავისთან მოიხმობს)


ეკატერინე გორგაძე – ღმერთო!


ოთარ სტურუა – (ეკატერინეს) და ახლა მეუბნები ამას? (მეფეს დააკვირდება) იციან ამერიკელებმა თავის საქმე. შეხედე, შეხედე როგორ დგას და მიყურებს. ზედ გამოჭრილი დავით აღმაშენებელია!

ეკატერინე გორგაძე – ვაიმე, დედა...


მეფე – ანდერძნამაგი არ აღსრულდეს?! დემეტრეს, შვილსა ჩემსა მისივე ძმის ვახტანგის აღზრდა და მეფედ კურთხევა დაევალოს და თავად გამეფება სწყურია თურმე! მთოვარისას სააჯო კარზე თავად განვსჯი ამ საქმეს.


ოთარ სტურუა – (ტაშს უკრავს) ბრავო, ბრავო! 

ეკატერინე გორგაძე – ღმერთო ჩემო, ოთარ, დამმალე სადმე. 


მეფე – თუმცა, ვგონებ ბაგრატოვანთა შთამომავალნი თავად გადაწყვეტენ მოკვდავთაგან დარიგებას. (რეჟისორს) მოუახლოვდი მეფეს, გარიყულო! ვგონებ ვბრძანე!

ოთარ სტურუა – (მეფესთან მიდის) არაჩვეულებრივია.

მეფე – წყენასა შენსას, საქციელი არ შეშვენის. შეშთობა არა არს კაცის საქციელი.


ოთარ სტურუა – შესანიშნავია, არაჩვეულებრივია, ნამდვილად ღირსეული მეფე აურჩევიათ ამერიკელებს. მაგრამ, გრიმში ვერ გცნობთ. ვინ ხართ? ზაზა პაპუაშვილი? არა, მურმან ჯინორია? ვინც არ უნდა იყოთ, ამერიკელებს თქვენ თავს არ მივცემ. ხვალ დილით ჩემი ადვოკატი კონტრაქტით ხელში გეწვევათ. თანხას თქვენ თვითონ ჩაწერთ. ეგ გრაფა ცარიელი დაგხვდებათ.  

მეფე – მსტოვარო, მქისე, უღირსო ადამიანო! როგორ უბედავ მეფეს!


ოთარ სტურუა – ბრავო. ვერაფერს ვიტყვი. ხელები ამიწევია, ძმაო! ეკუშ, როგორ მოახერხე, ამ კაცს რომ მიმალავდი? 
(მეფის მუშტი რეჟისორის თავზე დაიდებს ბინას. რეჟისორი ასეთ დარტყმას არ მოელოდა)

ოთარ სტურუა – ხომ არ შეიშალეთ? 


მეფე – მეფე აფხაზთა, ქართველთა, რანთა, კახთა და სომეხთა. გაერთხმები თუ სელჩუკთა დარს გაგიყენო? 

(რეჟისორის თავი კიდევ ერთ დარტყმას მიიღებს. ოთარ სტურუა წაიქცევა)


ოთარ სტურუა – რას კადრულობთ, ვინ ხართ, ბოლოს და ბოლოს!? პატრულს დავურეკავ, იცოდე!

ეკატერინე გორგაძე – ღმერთო, მგონი ჭკუიდან შევიშალე. ვინ ხართ, გამაგებინეთ, ვინ ხართ!


მეფე – თავადო გორგაძე, სადანე ხარ, მეფე გიხმობს! დაჭერილ იქნა მწიკვლი მონა მისი არსებით. (წაქცეულ რეჟისორს ფეხს დააბიჯებს)

ოთარ სტურუა – (ყვირის) ეკა, მიშველე, პატრულს დაურეკე. დაუძახე ვინმეს. მომკლავს ეს გადარეული. 

ეკატერინე გორგაძე – მგონი, როლიდან ვერ გამოდის.


ოთარ სტურუა – მე კი მომკლა და რა როლია ასეთი. ხალხო, მიშველეთ!
(სადარბაზოში გამოჩნდება მეზობელი, ახლად გაქურდული გურამ გვილავა)



ეკატერინე გორგაძე – მივხვდი, ღმერთო ჩემო, მივხვდი! ჩემი მიშიკოს მანქანა ამუშავდა. (მეფეს) მეფეო, გთხოვთ, გემუდარებთ აპატიოთ დანაშაული. 

მეფე – (განრისხებული) დაუმორჩილებელ ფეოდალთა რიგს გაგიყებებს შენი განგება! (ქამრიდან მცირე ზომის ხანჯალს იძრობს) ეჰე, მეომარნო ქრისტიანნო. თუ ქვეყნისა და ღვთის რჯულის დასაცავად ვიბრძოლებთ, არათუ ბელიერთა ურიცხვ მიმდევართა ლაშქარს, არამედ თვით ეშმაკებსაც დავამარცხებთ! 

(გამომგონებლის სახლის კარს ფრთხილად გაძარცვული გურამ გვილავა აღებს. ოთახში შემოდის)
– პატიება ან სიკვდილი ითხოვე თავადის ქალის განბასრვისავის!       
ოთარ სტურუა – (ვერ ხვდება, რას ამბობს, შეშინებული) განბასვრა, განბასვრას

ვითხოვ! 

მეფე – (უფრო მრისხანედ, რამეთუ განბასვრა ძველ ქართულად შეურაცყოფას ნიშნავს) განბასვრა?! (ხანჯალს მოუღერებს)
ეკატერინე გორგაძე –  პატიება, პატიება მეფეო...

მეფე – (მცირე პაუზის შემდეგ ხანჯალს დაუშვებს) ადექი ზეზე!

ოთარ სტურუა – რა ხდება ხალხო, კინაღამ მომკლა. (ახლად შემოსულ გურამ გვილავას შენიშნავს) მეგობარო, ვინმეს დაუძახე, ვერ ხედავ, რა დღეში ვარ? 

გურამ გვილავა – რეპეტიცია გაქვთ, ქალბატონო ეკა?


ეკატერინე გორგაძე – (დაბნეული, ბორძიკით) დდ–დიახ, სს–სცენას გავდივართ...


ოთარ სტურუა – ეს თუ რეპეტიციაა, მე მაშინ ხელები დამიბანია.


მეფე – (რეჟიორს) დაუჩოქე და პატიება სთხოვე თავადის ქალს, ზეშთა-მჩენო!

ოთარ სტურუა – კიდევ მე უნდა ვთხოვო... ახლავე, ახლავე (ეკატერინეს ხელს კოცნის) 

ეკატერინე გორგაძე – გთხოვთ, დიდო მეფეო, დაბრძანდით. 
(მეფე შემოთავაზებულ სკამზე ჯდება)

გურამ გვილავა – კარგი, ხელს აღარ შეგიშლით... ნამეტანი სერიოზული რეპეტიაციაა... და მეფეც როგორი სახასიათოა... ჩვენ სახლმმართველს გავს, ძაან, ყივჩაშვილს... იმას ცოტა გამომეტყველება აქვს დეგენერატის... გამქურდეს, ქალბატონო ეკატერინე, აბა... (ტირილს იწყებს) გამქურდეს...
(ოთარ სტურუა დამალვას ცდილობს) 

მეფე – (ქეჩოში წვდება და შეაჩერებს) სდექ!
ოთარ სტურუა – აქ ვარ, აქ ვარ.
ეკატერინე გორგაძე – (გურამ გვილავას) როგორ თუ გაგქურდეს? რა წაიღეს?

გურამ გვილავა – ყველფერი, რაც მქონდა და არ მქონდა. სულ გამწმინდეს. და ათასი წელი ვერ წარმოიდგენთ, ვინ გააკეთა ეს საქმე. რუსთაველის თეატრის მსახიობმა, ქერათმიანმა, ცისფერთვალება, დიდმკერდა, მაღალფეხება გოგონამ. დიახ, დიახ... შემთხვევით ხომ არ შეგხვედრიათ? აბა? ასე უვლის ჩვენი მთავრობა კრიმინალს.

მეფე – მწუხარებას მისცემიხარ, კეთილო კაცო.

გურამ გვილავა – როგორ არ მივეცე, პატივცემულო? 
მეფე – რა დაიკარგა სახლსა შინა?

გურამ გვილავა – მაგნიტოფონი, ვერცხლის პორტსიგარი, ოქროს საათი, ბრილიანტის თვლიანი სანთებელა, კოსტიუმი, ლაბადა, ყველაფერი რაც კი მქონდა და არ მქონდა.

მეფე – რა გვარის ხარ, გლეხის კაცო?

გურამ გვილავა – რას ნიშნავს – გლეხის კაცო? რას კადრულობთ?

მეფე – გვარი მეთქი, გლეხო!

ეკატერინე გორგაძე – ღმერთო, ეხლა რა მოხდება.

გურამ გვილავა – რა უცნაური კაცია.

მეფე – (ჯიბიდან ოქროს მონეტას ამოიღებს და გურამ გვილავას გადაუგდებს) აი, შენ, ოქროს ლარი. მოახმარე ოჯახსა შენსა და ადიდე უფალი და მეფე დავით გიორგის ძე ბაგრატიონი.

ეკატერინე – დიდო მეფეო, არ შეწუხდეთ...

მეფე – გლეხის დარი ამ ქვეყანაზედ არ არის რა.  

გურამ გვილავა – (ოქროს მონეტას დაჭერს) რას გადაეკიდეთ ამ გლეხის კაცს? არ ვარ, ბატონო, გლეხი, აზნაური ვარ. 

ეკატერინე გორგაძე – იხუმრა, ბატონო გურამ, იხუმრა.


გურამ გვილავა – არ ვიცი, მე თქვენი ხუმრობები არ მესმის. დანტისტი კაცი ვარ მე. და ეს ბუტაფორიაც არ მჭირდება. ნამდვილი მაინც იყოს.

მეფე – შენ რა, მეფის ძღვენსზედ უარს ამბობ? რომელი გლეხი იკადრებს ამას? შე მართლა უკანონოდ გაგდებულო ყრმა!

ეკატერინე გორგაძე – (ცდილობს სიტუაცია განმუხტოს) როლშია, ბატონო გურამ, როლში. არ მიაქციოთ ყურადღება.

გურამ გვილავა – ასეთი რა როლია, რომ ვერ გამოდის? ესეც არ მყავდეს მურმან ჯინორია! რა ფეხზე შემოვედი! სად არის სახლმმარველი? როცა გჭირდება, მაშინ არ არის სწორედ. რო კითხო, სუ ჩვენზე ზრუნავს. მინდა დააფიქსიროს ერთი, მისი საყვარელი მთავრობა როგორ აგვარებს კრიმინალისტიკის თემას. (გადის)

ეკატერინე გორგაძე – ოთარ, მომისმინე ეხლა ყურადღებით. იცოდე, არ იყვირო. მშვიდად მიიღე რასაც გეტყვი. 

ოთარ სტურუა – ჯერ მითხარი.


ეკატერინე გორგაძე – ოთარ, ეს ნამდვილი დავით აღმაშენებელია.

ოთარ სტურუა – ქალბატონო ეკატერინე, თქვენ სახლში აღმაშენებელი კი არა, დაღმაშენებელი გიჟია!


ეკატერინე გორგაძე – არა, არა მომისმინე, ოთარ! გახსოვს, რომ გიყვებოდი, ჩემი მიშიკო რაღაც აპარატს იგონებს, მომავალში უნდა მოგზაურობა–თქო?


ოთარ სტურუა – მაშინ წარსულზე მეუბნებოდი!


ეკატერინე გორგაძე – ჰოდა გამოუვიდა. წარსულიდან მეფე გამოიძახა. 


ოთარ სტურუა – მგონი, შენც შენი ქმრის გზას დაადექი, იცი? 

ეკატერინე გორგაძე – მგონი, მართლა დავადექი.


ოთარ სტურუა – (მეფეს აკვირდება) ბატონებო, რასაა რომ გავს ეს? (ეკატერინეს) მოიცა, შენ ამას მართლა მეუბნები?


ეკატერინე გორგაძე – გეფიცები, თუ ვტყუოდე.


ოთარ სტურუა – კარგი რა, მართლა და მართლა. ოცდამეერთე საუკუნეა, ბოლოს და ბოლოს. 

ეკატერინე გორგაძე – მერე?


ოთარ სტურუა – კი, მაგრამ რამდენი საუკუნის წინ მოკვდა? 


მეფე – (საუბარში ერთვება) ვინ მოკვდა?


ოთარ სტურუა – არა, თქვენ კი არა, სხვა დავით... სხვა აღმაშენებელი... ვაიმე, დაუძახე ვინმეს, ცუდად ვარ მგონი. მართლა მკლავდა, ესე იგი?!

ეკატერინე გორგაძე – არ იყავი ღირსი?!


ოთარ სტურუა – აბა, წმინდანიაო, ისაო, ესაო...


მეფე – მომიახლოვდი! მომიახლოვდი და გამეც პასუხი. რა ჟამი არს...


ოთარ სტურუა – (აწყვეტინებს. შეშინებულია) მე არს... რამეთუ... გეხვეწებით, მხოლოდ ხმალი არ ამოიღოთ. მძინავს. მე ახლა მძნავს, ხო? ეკუშ, დარეკე სადმე. დარეკე სასწრაფოში, ან პატრულში... გადამარჩინე, გოგო. უთხარი რამე. შენი ქმარი მაინც მოვიდეს. ყურაღებას გადაიტანდა.

მეფე – შენ შეაცდინე თავადის ქალი?


ოთარ სტურუა – მე, მე ვქენი... რამეთუ, არს ცხორებაი ჩემი მძიმე მწუხრისა ფასად, ისა...


მეფე – ვაი შენ პატრონს. რა არს ცხოვრებაი შენი? შიშისა და ძრწოლვის დარად გაქცევა უცხოსა მხარეს, რამეთუ თავადი ძლიერ განრისხებულ არს. პატიებისა მხოლოდ შენისა ვერ მორიგდებით ამა საქმესა, რომ არა კეთილთმისანობა თავადისა და დიდი პატივისცემა მისი მეუღლისა ზედა... გარდასულ მეუღლისა, თავადის ქალისა...


ეკატერინე გორგაძე – (საკუთარ სახელს შეახსენებს) ეკატერინესაი.


მეფე – ეკატერინესაი.    


ოთარ სტურუა – დავიღუპე ეკა! რა თქვა გოგო, რატომ არ მეუბნები? მიკარნახე რამე ძველ ქართულად. რა უფლება აქვს შენ უბედურ ქმარს, ასეთი ექსპერიმენტები ატაროს? (მეფეს) პროფესიასა ზედა, მუნ შეყვარება და გადარევასა შინა. ვაიმე...

მეფე – სინანულსა მიეცემი?

ეკატერინე გორგაძე – მიეცემა, სინანულსაც მიეცემა და მეც მომეცემა. ოღონდ არ მოკლათ, დიდო მეფეო. მე გთხოვთ, თავადი ქალი ეკატერინეი გთხოვთ. 


მეფე – ოლოცე, რომ გაწმინდო ცოდვილი სული შენი, სხვისი ცოლის არა გულწრფელი განზრახვით შეხედვისათვის. პატიება სთხოვე ეკატერინეს, რომ გადაგირჩეს ეგ ორთავ თვალი ცეცებისათვის.


ოთარ სტურუა – კი ბატონო, ვილოცებ. ვილოცებ და ვილოცებ. სულ ვილოცებ დიდო მეფეო. მაგრამ, მგონი, თქვენ არასწორედ გამიგეთ...


მეფე – და როგორ გაგიგოს მეფემ, თუ არასა იტყვი რასმე და უცნაურ სიტყვათა მარაგით ბაასობ?


ოთარ სტურუა – არ ვიცი ძველ ქართული, მეფეო. 


მეფე – ძველ ქართული რაი ენა არს? (იცინის) ჩვენამდე ქართველნი იყვნენ და ისინიც ამ ენაზე უბნობდნენ. 


ოთარ სტურუა – მესიზმრება, თუ ცხადია, გამაგებინეთ, ხალხი არა ხართ?

მეფე – რას ნიშნავს მამის ცხვირი? 

ოთარ სტურუა – ა–ა. ეს გამოთქმაა ასეთი. გეფიცებით, მეფეო. კინოში, ეპოზოდია ასეთი, რომ გოგომ უნდა გაიხადოს და ისედაც ძნელია საქართველოში ისეთი მსახიობის მონახვა, რომელიც გაიხდის. 


მეფე – ღმერს მადლობა, არ გადავშენდებით! (პაუზის შემდეგ) ყვარობ თავადის ქალს?


ოთარ სტურუა – ვყვარობ. ძალიან ვყვარობ! 


მეფე – ძნელია არს ასეთი ქალის არ ყვარობა. თვალნი მოციმცინენი, თმები ბზინვარი, წარმტაცნი წარბნი, ალისფერნი ბაგენნი... სიტყვა მკაზმელთა სასურველი ხატება. მართლი ყოფილა მეცნიერი მიხეილი, ნამდვილ ბოზი არს. რაღაი გინდა, ვარდნილო სულო? 

ოთარ სტურუა – რაღაი უნდა მინდოდეს, მეფეო? არც არაფერი.


მეფე – მაშ, შეუღლებასა რაღა უშლის ხელს? თავადმა გაათავისუფლა ქალი. 


ოთარ სტურუა – ქალბატონო ეკატერინე, გთხოვთ, ცოლად გამომყვეთ. 


ეკატერინე გორგაძე – ოთარ, აღარ მომატყუებ? მე მეტ განქორწინებას ვეღარ გადავიტან, იცოდე.


ოთარ სტურუა – გეფიცებით კინოს ქალღმერთს. 


მეფე – დაიფიცე მოწამეთა კესარისა, დასისა და ხუთთა მათთანა. 

ოთარ სტურუა – გეფიცებით კესარისა დასისა და ხუთთა მათთანა.


მეფე – სმენა იყოს და გაგონება. რამეთუ შევიტყო საქმესსა შენსა არა კეთილი...


ოთარ სტურუა – (აწყვეტინებს) გეფიცებით კესარისა დასისა და...


მეფე – მეფის სიტყვის გაყწვეტა, არა არს წესი მისი. რამეთუ ხელთ სხვა რამ ძღვენი არ მიპყრია, საჩუქრად მიიღე მამული ჯუღაში. 

ოთარ სტურუა – სად არის ჯუღა, დიდო მეფეო?


მეფე – საკმარისად შორს, რომ შენზედ ამბებმა ჩემს ყურამდე გვიან მოაღწიოს.


ოთარ სტურუა – (ეკატერინეს) კიდევ ცოტაც და საგიჟეთში მოვხვდები. (სასოწარკვეთილი) ფისი მინდა. 

ეკატერინე გორგაძე – დიდო მეფეო, თვითმფრინავზე გვაგვიანდება. 


მეფე – რაზე გაგვიანდებათ?

ოთარ სტურუა – რკინის ჩიტზე. (გაიღიმებს, მაგრამ მიხვდება, რომ მეფემ მისი ხუმრობა ვერ გაიგო და უფრო შეეშინდება)
მეფე – მაშ, გონიოს ახლობლად მცირე დაბა ბათომი არს? მეფე გაძლევთ უფლებას. შეხვედრა დამთავრებულია. მშვიდობით იფრინეთ, რკინის ფრთებიანო ჩიტებო. 

ეკატერინე გორგაძე – კი, მაგრამ, მეფეო, თქვენი ასე დატოვება არ შეიძლება. მიშასგან არ მიკვირს, რომ ვერ მოიფიქრა. მაგრამ თქვენ? უნდა გამოიცვალოთ. ასეთ ფორმაში ვერ გაგიგებენ, უბრალოდ...

მეფე – ღმერთო ერთო! დამავიწყდა რამეთუ ვიმყოფები უცხო ჟამსა. დამივიწყდა მე ცოდვილს!

ეკატერინე გორგაძე – (კარადას აღებს, სადაც გამომგონებლის სპორტული შარვალი რამდენიმე პერანგი და გაქუცული კოსტიუმები ჰკიდია)  აბა, ეს მოიზომეთ? (ერთ–ერთს მეფეს მიაწვდის)

მეფე – ოჰ, ცდომა თვალია! არა შეშვენის მეფეს ჩითის ტანსაცმლით შემოსვა. 
ეკატერინე გორგაძე – მე არ გიყურებთ. თქვენ აი, იქ გამოიცვალეთ. მანამდე კი, მიშიკოს წერილს დავუწერ. ოთარ, დაეხმარე დიდ მეფეს!
(ოთახის მეორე კუთხისაკენ მიდიან. ეკატერინე მათ ვერ ხედავს. რეჟისორი გამოცვლაში ეხმარება)
ოთარ სტურუა – შარვალი თითქოს თქვენზეა შეკერილიო. აჟიმები არა გაქვთ? 


მეფე – განვედ ჩემგან!

ოთარ სტურუა – არის განვედ.
ეკატერინე – (წერილის დაწერას მორჩა და ხმამაღლა კითხულობს) „მიიშ, მე დავბრუნდი, მაგრამ ისევ მიწევს წასვლა. სტურუამ ხელი მთხოვა, რაზეც უეჭველი დავთანხმდები. შენ მაინც, ჯერ არ ამომწერო. შენი ეკა.“
        (მეფე ორ ზოლიან სპორტულ შარვალსა და კოსტიუმში გამოდის. შეწუხებულია) 
– აი, ეს უკვე მესმის. ღმერთო, მართლა როგორ გავს ჩვენ სახლმმართველს... 
სათვალე აკლია ერთი.

ოთარ სტურუა – (სათვალეს შეამჩნევს, რომელიც დავით ყივჩაშვილს დაუვარდა) აი, სათვალე.

ეკატერინე გორგაძე – აუცილებლად გაიკეთეთ, ყოველ მიზეზ გარეშე! (მეფეს

სათვალეს უკეთებს) როგორ გაავს ყივჩაშვიილს...
მეფე – (სარკეში საკუთარ თავს შეამჩნევს) ღმერთო, შენ მიშველე!

ეკატერინე გორგაძე – ნება მომეცით, უღრმესი მადლობა გადაგიხადოთ.
მეფე – აქ დავრჩე? ამ ტანსაცმელსა შინა? ღმეთო ერთო!
ეკატერინე გორგაძე – თქვენ ხატზე მყავხართ ნანახი და მაშინ არ ვუკვირდებოდი, მაგრამ, როგორც ჩანს ძალიან სიმპათიური მამაკაცი ყოფილხართ.

მეფე – (ეკატერინეს დააკვირდება) დარად საწერი, კალმით ნახატი...
ოთარ სტურუა – (უხეშად ჩაერთვება მათ საუბარში) ეს მაგნიტოფონია. შეგიძლიათ, აი, აქ დააჭიროთ და ჩაირთვება.

მეფე – შენ არ გეკითხებიან!
ეკატერინე გორგაძე – აი, აქ. (ეკატერინე ხელს დააჭერს ღილაკს და მუსიკა ისმის) აი, ხედავთ? მიშიკო მოვა და უკან დაგაბრუნებთ. 

ოთარ სტურუა – ავირიე უკვე. წავხდი კაცი... მიშიკო... აღმაშენებელი... მაგნიტოფონი... 
ეკატერინე გორგაძე – კაი, რა დაგემართა, ოთარ? ნუ, რა მოხდა მერე? დიდი ამბავი, დავით აღმაშნებელი. კაი რა...

ოთარ სტურუა – ყელამდე ვარ პატივისცემით.
მეფე – შორი გზა გიდევთ...
ეკატერინე გორგაძე – ო–ო ძალიან შორი, მეფეო.

მეფე – (რეჟისორს) გჩუქნი მოსასხამს მეფის ნატახტარს.

ოთარ სტურუა – ნუ წუხდებით. არ მინდა...

ეკატერინე გორგაძე – მეფეს ეუბნები ოთარ უარს? მეფეს?

ოთარ სტურუა – როგორ გეკადრებათ... (მოწიწებით ართმევს მოსასხამს. მხრებზე მოიხურავს) უღრმესი მადლობა, ბატონო მეფეო, უდიდესი მოწიწება და პატივისცემა... (ეკატერინეს მძიმე ჩანთას ხელს დასტაცებს, გასასვლელისაკენ გადის) და რა ვიცი... ყველანაირად... 
ეკატერინე გორგაძე – მე რაღაცნაირად, მაინც ბედნიერი ვარ...
ოთარ სტურუა – ღმერთო, ღმერთო, შენ მიშველე. გეფიცებით კესარისა დასისა და ხუთთა მათთანა. გეფიცებით...
(ეკატერინე და ოთარ სტურუა გადიან. მეფე მარტო რჩება. ჩართულ მაგნიტოფონთან მიდის. მცირე ხანი მუსიკას უსმენს. ამ დროს რეკავს ტელეფონი. მეფე ტელეფონიდან გაჟღერებულ ხმას აყურადებს. ტელეფონთან მიდის და ყურმილს იღებს. ყურმილში რა თქმა უნდა, ვიღაც ლაპარაკობს. შეშფოთებული მაგიდის ქვეშ იყურება)

მეფე – ვინ ხარ, სად ხარ? საიდან ისმის ხმა შენი? (გაოგნებული, აპარატს პირჯვარს გადაწერს და ყურმილს კიდებს. შვებით ამოისუნთქავს)
(სადარბაზოში შემოდის ნინო დელიძე, დავით ყივჩაშილის მეუღლე. ეტყობა, რომ ბაზარში იყო. ხელში მძიმე ცელოფნის პარკები უჭირავს. გამომგონებლის კარებთან ჩერდება და ზარს რეკავს)

ნინო დელიძე – არის ვინმე? ბატონო მიშა, შინ ხართ? არა, მითხარით, რა? ვიცი, რომ სახლში ხართ. სად არის ჩემი ქმარი? არ გინახავთ? (კარის სახელურს ჩამოსწევს. კარი იღება და ნინო დელიძე ოთახში შემოდის) ამას დამიხედეთ! მთელი აღმაშენებელი შენ გეძებს. დენის ხალხი მოვიდა და წავიდა, წყალის ხალხი მოვიდა და წავიდა... ცოლმა სადილი გაგიკეთა, ბაზარში იყო, მთელი დღეა გეძებს და ეს თურმე, ზის და ლოთობს. გაგონილა? რა დაგემართა? სულ აირიე, ხო? ვერა ხარ შენ, მგონი, იცი? გვილავა გაუქურდიათ, გეძებს, პატრულში დარეკა და შენ კიდე აქ სვამ? ნუ გადამრიე, საერთოდ! რას მიყურებ? რა გაცვია? არა გცხვენია? 
(მეფე შემოსულ ფსევდო მეუღლეს ზურგს შეაქცევს და მაგნიტოფონზე მუსიკას ხმას მოუმატებს) 
– რას გავს ეს? სახე მაჩვენე, იჩხუბე, ბიჭო? არა გცხვენია, ჭკუა არ უნდა ისწავლო? გამაგებინე, ვისია ეს შარვალ–კოსტუმი? რას გავხარ, ჩაიხედე სარკეში? რა გჭირს, ადამიანო! გამოგცვალეს, თუ რა არის? ხო შემპირდი, აღარ დავლევო? ხო მომეცი სიტყვა? თფუ, შენ კაცობას!


მეფე – გამეცალე, ასე ჯობს შენთვის. 

ნინო დელიძე – რას ნიშნავს გამეცალე? სად გაგეცალო? სარკეში ჩაგიხედავს, რას დაემსგასე? სარკეში თუ ნახე შენი თავი?


მეფე – ბებერო დიაცო, გამეცალე მითქვამს. 

ნინო დელიძე – მე ვარ დიაცი?! შე მართლა ბებერო. როგორ მიბედავ ასე ლაპარაკს? შენზე ხუთი წლით უმცროსი ვარ. 

მეფე – (ხანჯლისკენ ხელს წაიღებს, მაგრამ გადაიფიქრებს) ეს ცრუ სიტყვა არ შეგშვენის, დიაცო. შენ, ვგონებ, მაგიურ სულთა მბორგავთან გაქვს საქმე. 


ნინო დელიძე – მაგიურ სულთა ვისთან? რა ცეცხლი დალიე ასეთი? 


მეფე – მართალ არს, არასდროს მინდოდა წინასწარმეტველება...  თუ მართლაც ხარ ბებერი გრძნეული, მითხარ, შევკრა პირი შირვანის ხანთან? რა ხანია თურქ–სელჩუკების განდევნაში დახმარებას მთხოვს. 


ნინო დელიძე – რა დალიე ამდენი, ადამიანო?!
(სადარბაზოში გამოჩნდება გაძარცვული გურამ გვილავა. დაინახავს გამომგონებლის ღია კარს და ოთახში შემოდის)

გურამ გვილავა – სად არის ეს კაცი? ბატონო დავით, რას გავს თქვენი საქციელი? კიდევ სახლმმართველი ვარო, იტყვით. შემოდით ერთი და ნეხეთ, პირწმინდად გამქურდეს.


ნინო დელიძე – სად არის წამომსვლელი? ვერ ხედავ, ისეთი მთვრალია, ფეხზე ვერ დგას. თფუ! გული მერევა, რომ ვხედავ.


გურამ გვილავა – არ დაგავიწყდეთ, ჩვენ აგირჩიეთ და ვალდებული ხართ ჩვენი სახლის საქმეებით დაკავდეთ. ეს კი თურმე აქ „თელიანი ველის“ ჭაჭას სვამს. მსახიობმა გამძარცვა. ქერათმიანმა,  დიდმკერდიანმა, გრძლეფეხება მსახობმა რუსთაველის თეატრიდან. არ გაინტერესებთ, ხომ?!

მეფე – კვლავ დაბრუნდი? არ გაძღი, ოქრო ფულით ხომ გიბოძე? დამღალე, ყმავ!


 გურამ გვილავა – რას ნიშნავს ეს? ხან გლეხო, ხან ყმა? ასეთი სახლმმართველი ვის ჭირდება, მითხარით რა?


ნინო დელიძე – გამოფხიზლდი, თორე პატრულს გამოვუძახებ!

მეფე – (ფსევდო მეუღლეს ჩანთებს ხელს დასტაცებს და დერეფანში ისვრის) მართლაც ბოროტ სულთა მოგზავნილო! განვედ ჩემგან!

ნინო დელიძე – ვაი, შენს პატრონს!


მეფე – (ხანჯალს ხელს დასტაცებს, იშიშვლებს) ჭკუის სწავლებლად არ მოვსულვარ და არც ჩემი ნებით, მაგრამ თავგასულთა ბორგვა ყველა დროში ბორგვაა! 


ნინო დელიძე – მიშველეთ, ხალხი არა ხართ? (ოთახიდან გარბის) ქმარი საშუალო ფენას დაერია!
(გურამ გვილავა მეფის საქციელით გაოგნებულია. ერთხანს კულტურული შოკი აქვს. მეფე ”ცოლს” კი გამოუდგა, მაგრამ ვერ დაეწია და უკან ოთახში ბრუნდება)


გურამ გვილავა – ბატონო დავით, დამშვიდდით. ვის არ დაულევია... რა მოხდა მერე? სტრესი, ამხელა სახლი გაბარიათ... მესმის მშვენივრად. მაგრამ მე თქვენ მშვიდი კაცი მეგონეთ, ვფიქრობდი, ცოლს ყურებით ყავდით გამოჭერილი და უცებ დამანახეთ, ვინ არის ოჯახში უფროსი. ბრავო.


მეფე – (ჯერ კიდევ ვერ დაწყნარებულა) მართლაც და აღარ მეგონა, მოთმინების ფიალას თუ დავღვრიდი. ეშმას მოგზავნილი!


გურამ გვილავა – გაინტერესებთ ჩემი აზრი? მართლა ეშმაკის მოგზავნიალია. ცოტა ჭკუას ისწავლის, ბოლოს და ბოლოს... მაგრამ გხოვთ, მომისმინოთ, ბატონო დავით...

მეფე – რა გწადია?


გურამ გვილავა – აი, სია. რაც მომპარეს ყველაფერი ჩამოვწერე. ორი კოსტიუმი შარვალიც ორი, ორი ლაბადა, ორი ოქროს  საათი ჯიბის, ორი  პორტსიგარი ვერცხლის, ორი სანთებელა ბრილიანტისთვლიანი. აი, წერია ყველაფერი. გთხოვთ, მოწმედ დამიდგეთ... (ფურცელს აჩეჩებს)

მეფე – (ფურცელს გამოგლიჯავს და ნაკუწებად აქცევს) იმისთვის არს სააჯო კარი, რომ ყველა საქმე მოწმეთა და მსაჯულთა თანსწრებით განიხილებოდეს. როგორ მიბედავ, უკანონობის მოქმედებას?

გურამ გვილავა – (ცდილობს ნერვებმა არ უმტყუნოს და მშვიდად, მაგრამ ნერვიულად განაგრძობს) ბატონო დავით, ვის არ დაულევია, როგორც იტყვიან, მთვრალი ვინ არ ყოფილა, მაგრამ...
(მეფე დახეულ ფურცელს სახეში აყრის)

– (ნერვებმა მაინც უმტყუნა. ყვირილით) ეს უკვე ხულიგნობის მუხლია!

მეფე – ო–ო ღმერთო ერთო, როგორ გამიწბილა სული! რა მოიპარეს შენი ქოხიდან, თქვი!


გურამ გვილავა – ორი მაგნიტოფონი, უფრო სწორედ ერთი მაგნიტოფონი...


მეფე – აი, იბოძე ეს მაგნიტოფონი და ყურთამც ნუ მოსულა შენი მაბეზრებელი ხმა. 


გურამ გვილავა – კი, მაგრამ ეს სხვისია. ჩემსას გავს, მაგრამ სხვისია. თუმცა, მომეცით აქ! და დანარჩენი? სხვა რაღაცეებიც ხომ წაიღეს? იმას ვინ დამიბრუნებს? ამიტომ ხელი მომიწერეთ, რომ ეს ნივთები მართლაც ჩემი იყო და მომპარეს. (გულის ჯიბიდან სიის კიდევ ერთ ეგზემპლარს ამოაძვრენს)

მეფე – ხომ გიბოძე ოქროს ფული? ხომ ჩამომართვი, ვირის თავო?


გურამ გვილავა – ერთი წუთით. რა შუაშია აქ ოქროს ფული? არავითარი ფული თქვენ ჩემთვის არ მოგიციათ. რა გინდათ, რომ ამხანაგობის სახელით სახლმართველთა საბჭოში გიჩივლოთ? ძალიან გთხოვთ, თავი ხელში აიყვანოთ.

მეფე – როგორც ჩანს, ყმამ კაცმა ადგილი ვერა მონახა და მეფესთან თანასწორობა არა იკმარა! ეშმა შეუჩნდა და სურვილმა შეიპყრო მასზედ განაგებდეს ღონესა თვისსა! (ხანჯალს იძრობს) კვეთა თავხედთა თავთა კისრიდან! 


გურამ გვილავა – მიშველეთ! სახლმმართველი ხალხს ჭამს! (შეშინებული გარბის, სადარბაზოში ყვირის) აი, ამათი სამართალი, აი, ასე მართავენ სახელმწიფოს! (შერბის თავის ოთახში. შუქს რთავს) ხედავთ, რა ხდება? ხედავთ, ხალხო? მთავრობა ინტილიგენციას დაერია!
(სადარბაზოს ბაქანზე შემორბის აქოშინებული გამომგონებელი მიხეილ გორგაძე. დაინახავს მეფეს, რომელიც სადარბაზოს ბაქანზე გურამ გვილავას ოთახს ეძებს. ხმალი ხელთ უპყრია და სერიოზულად გადაუწყვეტია გაქურდული დანტისტი სიცოცხლეს გამოასალმოს)

მიხეილ გორგაძე – რა ამბავია, მეფეო. ვის დასდევთ? ვინ ჩაგაცვათ ჩემი სახლის შარვალი? ხომ გთხოვეთ, კარი არავის გაუღოთ–თქო? (განრისხებული მეფის დაწყნარებას ცდილობს და შინ ოთახისაკენ მიჰყავს)

გურამ გვილავა – (სახლის კარს გააღებს, თავს გამოჰყოფს) არა, შეხედეთ, ბატონო მიშა, ამ გადარეულს. ამას ქვია სახლმმართველი? ესაა მთავრობის კაცი? ახლავე პატრულს გამოვიძახებ!


მიხეილ გორგაძე – შეჩერდით, მეფეო, დავიღუპებით და ეგ არის. (ოთახში ძალის–ძალით შეიყვანს)

მეფე – (ხანჯალს ქარქაშში ჩააგებს) მაშ, შენ გაეც საკადრის პასუხი მეფის შეურაცყოფასა ზედა, ამ უკანონოდ გაგდებულს! 
 
გურამ გვილავა – (მეფის შეურაცმყოფელ სიტყვებს ყურს მოკრავს) მორჩა, პატრულში ვრეკავ!

მიხეილ გორგაძე – ახლავე, მეფეო! (გარბის სადარბაზოს ბაქანზე, გურამ გვილავას კართან მიირბენს და სანამ იგი კარს გადაკეტავს, ოთახში უვარდება) ძალიან გთხოვთ, არ დარეკოთ პატრულში. ეს არ არის დავით ყივჩაშვილი. 

გურამ გვილავა – როგორ თუ დავით ყივჩაშვილი არ არის. აბა, ვინ არის?


მიხეილ გორგაძე – დავით აღმაშენებელი. დიახ, დიახ, დავით მეოთხე ბაგრატიონი. შეჩერდით, მომისმინეთ, რა უნდა გითხრათ. არ ვარ ნასვამი და არც ჭკუიდან შევიშალე. ძალიან გთხოვთ, ოღონდ პატრულში არ დარეკოთ და გეტყვით. ეს ჩემი გამოგონებაა. მე გამოვიძახე. დროის მანქანა ამუშავდა, ექსპერიმენტი გამოვიდა და დროსა და სივრცეში გადავინაცვლე. ბატონო გურამ, მე მჯერა თქვენი, რომ ამას არავის ეტყვით. თუ პატრულმა გაიგო, მერე სხვა უწყებებიც გაიგებენ და ჩამეშლება ყველაფერი. აი. გასაღებზე ვიყავი გასული, მანამდე მეფემ ოქროს მონეტა მომცა, ლომბარდში გადავცვალე და საკეტი ვიყიდე, ახლა გამოვცვლი საკეტს და უკან დავაბრუნებ. მაძლევთ პირობას, რომ არავის ეტყვით? მაძლევთ პირობას, რომ არავის ეტყვით? მაძლევთ პირობას, რომ არავის ეტყვით? მაძლევთ პირობას, რომ არავის ეტყვით? მაძლევთ პირობას, რომ არავის ეტყვით? 

გურამ გვილავა – ნუ ჩაიხვიეთ. გაჩერდით! როგორ, როგორ არის ეს კაცი დავით აღმაშენებლი? 


მიხეილ გორგაძე – მომეცით პირობა, რომ არავის ეტყვით! მომეცით პირობა, რომ არავის ეტყვით! მომეცით პირობა, რომ არავის ეტყვით! მომეცით პირობა, რომ არავის ეტყვით! 

გურამ გვილავა – კარგი, მაგრამ გამაგებინეთ, ვინ არის ეს კაცი!

მიხეილ გორგაძე – (ძალგამოცლილი) ხომ გითხარით, დავით აღმაშენებელია.


გურამ გვილავა – ხედავ თურმე „თელიანი ველის“ ჭაჭას რა შეუძლია?


 მიხეილ გორგაძე – არ გინდათ. არ დამაწყებინოთ თავიდან. მომეცით სიტყვა, რომ არავის ეტყვით. ამის შესახებ არავინ არაფერი უნდა გაიგოს, თორემ პატრულმა თუ გაიგო, მერე... მაძლევთ პირობას, რომ არავის ეტყვით? მაძლევთ პირობას, რომ არავის ეტყვით? მაძლევთ პირობას, რომ არავის ეტყვით? მაძლევთ პირობას, რომ არავის ეტყვით? 

გურამ გვილავა – (აწყვეტინებს) რა თქმა უნდა, რაზეა ლაპარაკი, ჩემი საკეტივით სანდო ვიქნები.


მიხეილ გორგაძე – დიდი მადლობა, უღრმესი მადლობა. (ოთახიდან გარბის) 
(გურამ გვილავას ოთახი ბნელდება. მიხეილ გორგაძე საკუთარ ოთახში შერბის)

– (მეფეს)  რატომ გააღეთ კარი? ხომ გთხოვეთ, კარი არავის გაუღოთ–თქო? ხომ გთხოვეთ, კარი არავის გაუღოთ–თქო? ხომ გთხოვეთ, კარი არავის გაუღოთ–თქო? ხომ გთხოვეთ, კარი არავის გაუღოთ–თქო? ხომ გთხოვეთ, კარი არავის გაუღოთ–თქო? 


მეფე – (პაუზის შემდეგ) რატომ არ შემოარტყი ალიყური მაგ უკანონო ყმასა?


მიხეილ გორგაძე – არა ძალადობას! ახლავე გასაღებს მოვარგებ და... ხელი მიკანკალებს. (აპარატს უჩუჩხინებს, გასაღების საკეტს მთლიანად ცვლის) ცოტა დიდია. არა უშავს, ამას ახლავე გავქლიბავ და ჩავატევ.   
 
(გამომგონებლის ოთახი ბნელდება, ნათდება გაქურდული გურამ გვილავას ოთახი. ტელეფონზე რეკავს) 

გურამ გვილავა – ოქროს ფული ნამდვილი ყოფილაო? ლომბარდი მოუტყუებია. ეჰე ჰე... (ტელეფონში) ალო, პატრულია? შ.პ.ს. „ჯანმრთელი კბილის“ დირექტორი გურამ გვილავა ვარ. დიახ, დიახ, დღეს რომ გამქურდეს ის. ვიცი, იყავით უკვე და აღწერეთ ყველაფერი,მაგრამ ამჯერად სხვა საქმეზე გირეკავთ... გაცილებით მნიშვნელოვან საქმეზე, ვიდრე ჩემი ნივთებია... გამომგონებელმა მიხეილ გორგაძემ საკუთარ სახლში ცოცხალი აღმაშენებელის სული გამოიძახა... არა, გენაცვალე, დღეს მარხვაა და არ ვსვამ... საერთოდ არ ვსვამ... ალო, ალოო, მოვალ და. მე თვითონ მოვალ და აგიხსნით ყველაფერს. (ყურმილს თიშავს და ოთახიდან გარბის)
სცენა ბნელდება. 
მესამე მოქმედება
ზარის ხმა. განათებულია მეფის რეზიდენცია. ზაალ ციციშვილი და დავით ყივჩაშვილი ოთახში შემოცვივდებიან.

ზაალ ციციშვილი – ხედავ შენ? სად არ ვყოფილვარ, მაგრამ ასეთი არაფერი მინახავს.
დავით ყივჩაშვილი – (კედელს ეცემა, მუშტს ურტყამს) ბატონო მიშა, რასაა რომ კადრულობთ? ბატონო მიხეილ! მიშა! მიშა! მიშა! როგორც სახლმმართველი მოვითხოვ, სასწრაფოდ შეწყვიტოთ თქვენი იდიოტური ექსპერიმენტი. ხალხო, გვიშველეთ! სად ვართ, ის მაინც გვითხარით?!

ზაალ ციციშვილი – რა გაყვირებთ? ისედაც დაძაბული ფონია და შეწყვიტეთ პანიკა! დავით აღმაშენებლის ეპოქაში მოვხვდით. რას ვერ მიხვდით? თუ არ ვცდები, მეთორმეტე საუკუნის დასაწყისი უნდა იყოს.  

დავით ყივჩაშვილი – არ არსებობს!
ზაალ ციციშვილი – (სარკმლიდან გარეთ იყურება) თუ თბილისი უკვე აღებული აქვს და მგონი, ჩვენ თბილისში ვართ, მაშინ ათას ას ოცდაორიდან ათას ას ოცდახუთ წლამდე პერიოდში უნდა ვიყოთ.

დავით ყივჩაშვილი – საიდან მოიტანეთ ეს სისულელე? და რატომ არა ვითომ ათას ას ოცდარვაში?

ზაალ ციციშვილი – როგორც ვხედავ, თქვენი პარტია საერთოდ არ ატარებს ისტორიულ საგანმანათლებლო სამუშაოს?
დავით ყივჩაშვილი – ატარებს, ძალიანაც ატარებს, მხოლოდ სხვა მიმართულებით.

ზაალ ციციშვილი – გეტყობათ. თბილისი აღამშენებელმა ათას ას ოცდაორ წელს აიღო და ოცდახუთში გარდაიცვალა.
დავით ყივჩაშვილი – საიდან იცით, ვითომ?

ზაალ ციციშვილი – დიდხანს ვიჯექი, მეგობარო... სამეცნიერო მაგიდასთან და სულ დავიზეპირე საქართველოს ისტორიაც და მისი ბრწყინვალე ჰაგიოგრაფიაც.  

დავით ყივჩაშვილი – რომელ მაგიდასთან იჯექით, თქვენო ბრწყინვალებავ? ოთხ კედელში ხომ არა?

ზაალ ციციშვილი – და ეს ჰაგიოგრაფია გამოგვადგება ახლა ზუსტად.

დავით ყივჩაშვილი – მაგრამ მე ვაპროტესტებ!
ზაალ ციციშვილი – ეგ ადრე უნდა გექნათ, ახლა გვიანია.

(შორიდან ავის მომასწავებელი ხმაური და ყივჩაღთა შეძახილები ახლოვდება. ზაალ ციციშვილი კარს კეტავს. კვლავ სარკმლში გაიხედავს და იმავე წამს მოსცილდება) 
– აი, ეს არის ალყა კლასიკური გაგებით. 

დავით ყივჩაშვილი – არ გიფიქიათ, რომ ეს ყველაფერი გვეჩვენება? რეალურად არაფერი ხდება. ჩვენ კვლავ ოცდამეერთე საუკუნეში ვართ. (კედელს მიმართავს) ბატონო მიშა, თქვენ პასუხს აგებთ ქვეყნის წინაშე!
ზაალ ციციშვილი – ეჰ, ვინ არის მაგის გამკითხავი. 
(ხმაური ახლოვდება) 

– გესმით, როგორ ყვირიან? 

დავით ყივჩაშვილი – მოგიწოდებთ, როგორც სახლმმართველი და თბილისის მერიასთან  დაახლოვებული პირი, შეინარჩუნოთ სიმშვიდე და პანიკას არ აყვეთ. ეს ხალხი მკვდარია! მკვდარია, უკვე რამდენიმე საუკუნის წინ.
(უეცრად, ფანჯრის მინა იმსხვრევა და ოთახში ისარი შემოვარდება)

ზაალ ციციშვილი – ეს ისარიც რამდენიმე საუკუნის წინ ისროლეს? 

დავით ყივჩაშვილი – ეს როგორ, ერთი წუთით... თქვენ მართლა ფიქრობთ, რომ ეს ბრბო რამეს დაგვაკლებს?
ზაალ ციციშვილი – კი არ ვფიქრობ, დარწმუნებული ვარ, რომ თუ ხელში ჩაუვარდით, ცოცხალი ვერ გადავურჩებით. აბა, წავიდა ტვინის მუშაობაა! (გამოსავლის ძიებაში ოთახში  დაძრწის)
დავით ყივჩაშვილი – რას მელაპარაკებით? ისა... (ჯიბიდნ მობილურ ტელეფონს იღებს) ახლავე პატრულს დავურეკავ... (ნომერს კრეფს) არ იჭერს „ჯეოსელი“. თქვენც „ჯეოსელი“ გაქვთ? 
ზაალ ციციშვილი – (ცინიკურად) აქ მარტო „ბილაინი“ იჭერს!

დავით ყივჩაშვილი –  ჩემი ცოლი ალბათ მთელ აღმაშენებელზე მეძებს. არც კი მითქვამს, სად მივდივარ. ვაიმე, როგორ ინერვიულებს. ვაიმე, რას მიზამს, სახლში რომ მივალ! (კედელს მივარდება, მუშტს ურტყამს) ნინო, აქ ვარ, აღმაშენებელთან.

(კარის შემომტვრევას ლამობენ. ისმის შეძახილები: ”კარი გაიღოს, ქვეყნის გამყიდველებო! ძაღლიშვილებო! ქართველთა მტრებო!”)

– (კარის მიღმა შეძახილებს ყურს მოკრავს) ვის ეუბნებიან ამას?

ზაალ ციციშვილი – თქვენ. სხვას ხედავთ აქ ვინმეს? (კართან მიდის და საჭვრეტში იყურება)
დავით ყივჩაშვილი – ასეთ შეურაცყოფას მე ვერ ავიტან. რატომ ვარ ქვეყნის გამყიდველი, ვითომ? და გაიგეთ ერთხელ და სამუდამოდ, რომ თქვენ არ არსებობთ, თქვენ მიშას ფანტაზიის ნაყოფი ხართ.
(კარს მიღმა ხმაური ძლიერდება) 

– სრულიად აღმაშენებლის პროსპექტის სახელით, გემუდარებით, მიშველეთ და გადამარჩინეთ.

(ზაალ ციციშვილი კიდევ ერთ კარს შეამჩნევს. გაღება უნდა, მაგრამ ჩაკეტილია. ჯიბიდან გასაღებების აცმას ამოიღებს და ჩაკეტილ კარს მარტივად აღებს. დავით ყივჩაშვილი გაოგნებული უყურებს. ზაალ ციციშვილი ოთახში შევარდება)


ზაალ ციციშვილი – (ოთახიდან) ოტ კუტიურ! ფეშონ ტივი! მეფის ტანსაცმელი! გადავრჩით, გადავრჩით მგონი! (ოთახიდან გამორბის. ხელში მოსასხამები უჭირავს. ერთს დავით ყივჩაშვილს ესვრის, მეორეს კი თავად მოისხამს) „თოვდა… და თბილისს ებურა თალხი, დუმდა სიონი და დუმდა ხალხი. ძილ-ღვიძლად იყო ქალაქი ჩვენი, საშინელებას კვლავ სჭედდა გრდემლი – ისევ გოლგოთა, სისხლი და ცრემლი!“ რას მიყურებ? ჩაიცვი!

შეძახელები კარს მიღმა –  კარი გაიღოს! გადაიწვება სასახლე!

დავით ყივჩაშვილი – ეს უკვე, სიცოცხლის ხელყოფის პირდაპირი მცდელობაა.

ზაალ ციციშვილი – ჩაიცვი, თორე ჩაგწერე ისტორიაში!

(დავით ყივჩაშვილი მეფის მოსასხამს მოიცვამს. მეფის ქუდს დაიხურავს. ისეთი გამომეტყველება აქვს, რომ ყველას და ყველაფერს ჰგავს – მეფის გარდა)

– (ირონიით) დედა, გავს! როგორ გავს!? ზედ გამოჭრილი მეფე ხარ!

გადავრჩით. ახლა კი, ნამდვილად გადავრჩით! მაგრამ ისე მიყურებ, ცოტა დებილი ეგონები კაცს. 

დავით ყივჩაშვილი – თქვენ პირველი არა ხართ, ვინც ამას მეუბნება.

ზაალ ციციშვილი – (ხელში სამეფო სკიპტრას დააჭერიებს) გამომართვი, მეფედ გაკურთხებ. 


დავით ყივჩაშვილი – (შეშინებული) არავითარ შემთხვევაში!

ზაალ ციციშვილი – რა გინდა, შენს გამო მეც თავი მომჭრან? დაჯექი ტახტზე, დაჯექი–მეთქი! მოდი, ყბა აგიკრა, თორე ნამეტანი დებილს მაგონებ. (ყბას ცხვირსახოცით აუკრავს) დაგვიჭერენ ყველას და მერე ნახე შენ, ჰაგიოგრაფიის კითხვას ვინ დაგაცლის! (დააკვირდება) ვაი, იმას ნამეტანი ბრძნული გამომეტყველება აქვს. 

დავით ყივჩაშვილი – როდემდე უნდა ვითმინო შეურაცყოფა?


ზაალ ციციშვილი – (დავით ყივჩაშვილს მეფის ტახტზე ძალით დასვამს, თავად კი, გადამწერის მცირე ზომის მაგიდას მიუჯდება) იჯექი და მართე სამშობლო. რაზე გაჩერდნენ? რას კითხულობდნენ?


დავით ყივჩაშვილი – მე მეკითხებით?


ზაალ ციციშვილი – (ცალი თვალი კარისაკენ აქვს მიმართული, რომელიც ეს–ესაა შემოიმტვრევა) „რაითა მიწით შობილთა კაცთა ცთომასა...“ გაიმეორე!

დავით ყივჩაშვილი – „რაითა მიწით შობილთა კაცთა ცთომასა“, გაიმეორე...

ზაალ ციციშვილი – არ გაიმეორო, გაიმერე!

დავით ყივჩაშვილი – არ გაიმერო – გაიმეორე...

ზაალ ციციშვილი – ჩუმად!
(მეფის რეზიდენციის კარი იმტვრევა და ოთახში მეფის დაცვის წევრი ყივჩაღები შემოიჭრებიან. მათ წინ გადამწერი თეჯი მოუძღვის. დავით ყივჩაშვილის და ზაალ ციციშვილის დანახვაზე ადგილზე ხევდებიან)

დავით ყივჩაშვილი – ჩუმად!

ზაალ ციციშვილი – მაშ, ბრძანებს მეფე დავითი... „ვითარცა ღმრთისა დედაი...“
(დავით ყივჩაშვილი დუმს)

– „დაჰხსნიდეს ქალწული და იოხდეს ცოდვილთა!“

(დავით ყივჩაშვილი ჯიუტად დუმს)
– დავწერე, მეფეთ მეფეო. „იოხდეს ცოდვლთა“. ამინ! წერტილიც ვქმენ.
(პაუზის შემდეგ) სადანე არს გადამწერი თეჯი? (მიმოიხედავს და შემოცვენილ ადამიანებს დაინახავს) რა ხდება მეგობრებო? გეკითხებით, ძმებო. რაშია საქმე? ვის აქვს ორი თავი, მეფის ოფისში დაუკითხავად რომ შემოვიდა? შემოვიდა კი არა, შემოვარდა. ვის, მე თქვენ გეკითხებით! (ხალხისგან პასუხს ვერ იღებს და კვლავ დავით ყივჩაშვილს მიუბრუნდება) „დაჰხსნიდეს ქალწული და იოხდეს ცოდვილთა!“ დავწერე. სულ ეს ერის, მეფეთ მეფეო? 

(დავით ყივჩაშვილი კვლავ არ პასუხობს)
– წერტილიც ვქმენ, როგორც მიბრძანეთ. დაწერილ და გასრულებულ არს. 
(შემოცვენილ ხალხს მიუტრიალდება) მე მგონი, მე აქ კითხვა დავსვი და პასუხი ჯერაც არ მიმიღია. 
დაცვის წევრები – (ერთმანეთში, ჩურჩულით) მეფე ცოცხალ არს, აქანეა მეფეთ მეფე...

გადამწერი თეჯი – (ხმამაღლა დაიყვირებს) აქანეა მეფეთ მეფე!

ზაალ ციციშვილი – და სად უნდა იყოს? (პასუხს ვერ მიიღებს) მოდით, ასე მოვილაპარაკოთ, ძმებო და ჯამაათნო. პირველ რიგში, იარაღი დაყარეთ. არ მიყვარს ძალადობა.
(ყივჩაღები ბრძანებას ემორჩილებიან და შუბებს და მშვილდ–ისრებს ძირს ყრიან)

გადამწერი თეჯი – არ დამსაჯო და არ გამიყენო სელჩუკთა გზას, დიდო მეფეო, რამეთუ, ეშმა ვგონებდეთ შემოგვესია და მოგვტაცა თავი ჩვენი დავითისა, მეფისა საქებარისა. შემოველთ და ეშმათა ხსენებაიც არა არს. 

ზაალ ციციშვილი – მართალი ხარ, ეშმაკები შემოგვესივნენ და ჯვარმა იერუსალიმიდან ჩამოტანილმა გადაგვარჩინა, ფაფუ ეშმაკები, გაუჩინარდნენ. ასე რომ მოვითხოვ, ეს უაზრო პანიკა შეწყვიტოთ. ამოხვედით ყელში უკვე. (გადამწერი თეჯის)  ვინ ხარ, პატარა ბიჭო? 


გადამწერი თეჯი – თეჯი ვარ მე, გადამწერი. მეფის სიტყვებსა ვწერ.

ზაალ ციციშვილი – მომიახლოვდი. სხვებს ვთხოვ დატოვონ მეფის ოფისი. არ ისმის ჩემი ხმა?! ერთი, ერთი! 

(ადგილიდან არავინ იძვრის) 

– შეხედეთ საწყალ მეფეს, როგორ შეაშინეთ. შეხედეთ, რას დაემსგავსა ეს 

უბედური. შეხედეთ, რა! გაეთრიეთ აქედან–მეთქი! (ყურში დავით ყივჩაშვილს ჩასჩურჩულებს) დაუღრიალე ერთი, შენ რომ იცი, ისე. 
დავით ყივჩაშვილი – გაეთრიეთ! 

(ყივჩაღთა რაზმი მუხლებზე ეცემა და ასე უკუსვლით გადიან. გადამწერი 
თეჯი მეფეს მუხლებში უვარდება) 

ზაალ ციციშვილი – (გადამწერ თეჯის) კარგი, ჰო, კარგი. ადექი, გეყოფა. 


გადამწერი თეჯი – ისე მიცქერ როგორც მგელი ცხვარსა. განგარისხე ხომ, დიდო მეფეო?

ზაალ ციციშვილი – განგვარისხე რომელია. მაგრამ არა უშავს, ამ ერთს გაპატიებთ. 


გადამწერი თეჯი – რა დაგმართვია, მეფეო, კბილის ტკივილმა შეაწუხა მისი მოწყალება? 

ზაალ ციციშვილი – (ყურში დავით ყივჩაშვილს ჩასჩურჩულებს) არ გინდა, რამე რომ უთხრა? მარტო ხომ იცი, რომ ამ საქმეს ვერ ავწევ? 


დავით ყივჩაშვილი – ბჟენი ამომივარდა, კარიესი მაქვს.

ზაალ ციციშვილი – და ნერვის ანთება. ნუ აწუხებ მეფეს!

გადამწერი თეჯი – (მუხლებზე ეცემა) პატიებას ვითხოვ.


ზაალ ციციშვილი – კარგი, ჰო, გეყოფა ეს ფორთხიალი. ადექი. გავიცნოთ ერთმანეთი. რას მიყურებ?


გადამწერი თეჯი – არა მრისხანებითა მიპასუხო თავხედური ჩემი შეკითხვა, მაგრამ ვინ ხარ? ვხედავ, დიდგვაროვანი უნდა იყო. 


ზაალ ციციშვილი – დიდგვაროვანი ვარ, სწორედაც. და რა გაგიკვირდა?


გადამწერი თეჯი – და როგორ გაჩნდა დიდგვაროვანი თავადისშვილი მეფის დარბაზში. არა იყავ აქ ეშმათა გამოჩენამდე. (დავით ყივჩაშვილს) დიდო მეფეო, ვინ არს ეს კეთილშობილი ჯვაროსანი?


დავით ყივჩაშვილი – გურამ გვილავას ახლო მეგობარია. 


ზაალ ციციშვილი – (თავისთვის) ვის ხელშია საქართველო?! ასეთები მთავრობაშიც იშვიათია. (ხმამაღლა) სხვა სიტყვებით რომ ვთქვათ, მე თავადი ციციშვილი ვარ. მოსულა?


გადამწერი თეჯი – (შეშინებული) უფალო დამიცავი, ღმერთო, შენი სახელის ჭირიმე! (პირჯვარს იწერს, მეფეს მუხლებში უვარდება) 


ზაალ ციციშვილი – იმის თქმა ხომ არ გინდა, რომ ციციშვილები თავადები არ ვართ? ჰა?!

  

გადამწერი თეჯი – თავადი რომ ხარ და ფეოდალი, ლიპარიტ ბაღვაშის მომხრეთა მხარეს იბრძოდი და...


ზაალ ციციშვილი – და არ მითხრა ახლა, რომ მკვდრეთით აღვსდექი!

გადამწერი თეჯი – (კიდევ უფრო შეშინებული) მოგკვეთეს თავი და დიდი ჟამია გასული მას შემდეგ. უკვე ოცი წელი გარდასულ იქნება.


 ზაალ ციციშვილი – რას მელაპარაკები?! 
გადამწერი თეჯი – არს...
ზაალ ციციშვილი – და როგორ მოხდა ეს ამბავი?


გადამწერი თეჯი – ლიპარიტ ბაღვაშის ურჩობისა გამო, ლაშქარს ხელმძღვანელობდი ჩვენი მეფის, დიდი დავითის წინააღმდეგ. ქართველი ქართველსა შეახვედრე ხმლით ხელში. დაგიჭირა მეფემ დავითმა და... თავი...  

ზაალ ციციშვილი – ...თავი მომჭრა და სარზე ჩამომკიდა?

გადამწერი თეჯი – (სადაცაა გონს დაკარგავს, ტახტის უკან იმალება) რამეთუ ქართველთა შინა მტერი... მეფე დავითის ბრძანებით... საკუთარი მამულის კარზედ...

ზაალ ციციშვილი – ლიპარიტ ბაღვაში ორ წელიწადში გაათავისუფლა და იერუსალიმს განუყენა. ასე არ არის?


 გადამწერი თეჯი – (სასოწარკვეთილი) ასე არს.

 
ზაალ ციციშვილი – (ყურში დავით ყივჩაშვილს ჩასჩურჩულებს) რატო მიკეთებ ამას? (გადამწერ თეჯის) რა მოხდა რეალურად, ახლა გეტყვი მე შენ. გამოდი მაგ სკამიდან, თუ კაცი ხარ! (ყურში დავით ყივჩაშვილს ჩასჩურჩულებს) ჩემი ხალხის წინაშე თავი მომჭერი, ამ სიტყვის პირდაპირი მნიშვნელობით, საკუთარი მამულის კარზედ ჩამომკიდე და სამოქალაქო ომის გამჩაღებლად გამომაცხადე? მე შენგან ამას არ მოველოდი! (გადამწერი თეჯი ნელ–ნელა მეფის ტახტის მისადგომიდან გამოძვრება) რას გაჩუმებულხარ, მეფეთ მეფეო? თქვი რამე, თორე ჩავიჯვით ქართველებმა და ეგ არის.

(დავით ყივჩაშვილი პრინციპულად არ იღებს ხმას) 
– ა–ა, გამახსენდა. რა ერქვა იმ ციციშვილს? 

გადამწერი თეჯი – ფესიოდია. 
ზაალ ციციშვილი – კაი ჩათლახი ვინმე ყოფილა, ეგ ფესიოდია, შენ რომ 

იცოდე, რა!..
გადამწერი თეჯი – (მეფეს გახედავს) დავამატო მემატიენეს ეს შეწოდება? 

ზაალ ციციშვილი – მომისმინე, პატარა ბიჭო... და მე კიდე რა მქვია? ზაალ 
ციციშვილი. ის ფესიოდია ციციშვილი ჩემი ნათესავი კი იყო, მაგრამ ჩემი შტო მაგ ციციშვილებს გაემიჯნა. თანაც, ოცი წელი გავიდა უკვე, მეფეს ჩვენი ერთგულება დავუმტკიცეთ და კვლავ მიღებულნი ვართ პატივით და ღირსებით მისი უბრწყინვალესობის კარზედ. გაწყობს, ეს ვერსია? 


გადამწერი თეჯი – მეც არა ვთქვი, ახალგაზრდაა იმისათვის, რომ ოცი წლის წინ ლაშქარს ხელმძღვანელობდეს და გამალებით აცლიდეს ქართველთა თავებს, შემდეგ წვავდეს და ბალღებს აჭმევდეს მათ თვალებსა?! კითხვისათვის ნუ განმსჯი, თავადო ზაალ, სადანე გაჩნდი მეფის სიახლოვეს? ვერ გხედავდა ჩინი ჩემი მუშაობისა დარს. 

ზაალ ციციშვილი – ეჰ, ჩემო თეჯი, შენი მონაცემების კაცი საგამოძიებო ორგანოებში უნდა მუშაობდეს. ავიღე და ჩამოვედი. სურპრიზი მოვუმზადე ჩემ საყვარელ მეფეს. ჩამოვედი და რას ვხედავ? მთელი სასახლე თავქუდ მოგლეჯილი დარბის და ეშმაკებს დაეძებს. ნუ, მე, როგორც უდიდესმა პროფესიონალმა, პირველ რიგში, მეფის კაბინეტი ავიღე და ხმლით ხელში სულ სათითაოდ დავაძერი თავი ეშმაკებს. მაშინ, როდესაც თქვენ მათ სასახლის სხვა დარბაზებში ეძებდით, ჩემი მეფე, შეხედეთ რა, ამ უბედურს, როგორ შეაშინეს ეშმაკებმა? მაშინ მე დავიცავი მისი უდიდებულესობა!  


გადამწერი თეჯი – ღმერთმა ძალა და შეძლება მოგცეს.


ზაალ ციციშვილი – და როგორც ხედავ, სიტუაციას ვაკონტროლებ.  
(სცენის მიღმა ხმაური ისმის) 

– რა ხდება, რა ხმაურია კიდევ? მიდი, თეჯუნია, გაიქეცი ერთი, ნახე და მოგვიყევი.

(გადამწერი თეჯი ოთახიდან გარბის) 

დავით ყივჩაშვილი – ვაიმე დედა, სად ვარ, ვინ ვარ, რა ვარ, გამაგებინეთ, ადამიანები არა ხარ? 

ზაალ ციციშვილი – ხედავ ხო, რა ჩავატარე? 
(გადამწერი თეჯი უკან ბრუნდება) 

გადამწერი თეჯი – ყივჩაღები და სარდლობა ცოცხალი მეფის ხილვას ითხოვს. მწუხარებამ დაგვტოვა და გახარებულ არს ერი დავითისა. 

ზაალ ციციშვილი – აა–აპა,პა–პა! არავითარ შემთხვევაში. რა დროს ხილვები და სარდლებია? სასიხარულოდ გვაქვს საქმე? (ყურში დავით ყივჩაშვილს ჩასჩურჩულებს) ეს ჯგუფი სადმეა გასაგზავნი. უნდა მოვიცილოთ. განსაკუთრებით ყივჩაღთა ორმოცათასიანი არმია მიშლის ნერვს. 

(დავით ყივჩაშვილი დუმს) 

– (თავისთვის) ხმას არ იღებს. რა ვუყო? (გადამწერ თეჯის) რაო, თეჯი, რამე 
საბრძოლო მოქმედებები ხომ არ არის, ახლო-მახლო? დავიჯერო, ყველა პაციფისტი გახდა, ჩემ ჯინაზე?   

გადამწერი თეჯი – რასანე ჰქვიან, რომ არ არის. შირვანის სახანოში სელჩუკთა 

ჯარი დგას და შირვანელებს გასაქანს არ აძლევს.

ზაალ ციციშვილი – რას მელაპარაკები!? მერე?

გადამწერი თეჯი – შირვანის შახი დახმარებს თხოვს ჩვენს დიდ მეფეს 

სელჩუკთა  წინააღმდეგ, სანაცვლოდ ყმობას პირდება. 

ზაალ ციციშვილი – მოიცა, შირვანი ჯერ არ აგვიღია?

გადამწერი თეჯი – არა ყოფილა ბრძანება.

ზაალ ციციშვილი – როგორ გაბედეთ! რაზე ფიქრობდით!? 

(გადამწერი თეჯი ზაალ ციციშვილს მუხლებში უვარდება)

– კარგი, ადექი, შენ რა შუაში ხარ. მოდი, ბრძანება გამოვაცხოთ. დასწერე! 
(გადამწერი თეჯი საწერ მაგიდას მიუჯდება, ბატის ფრთასა და პაპირუსის ნაფლეთს მოიმარჯვებს. ბრძანების კარნახს ელოდება) 

– (კარნახობს) გაგზავნილ იქნას რეგულარული არმია ორმოცი 
ათასი კაცის შემადგენლობით, უმეტესად ყივჩაღებით დაკომპლექტებული, რათა დახმარება გაეწიოს ჩვენს სტრატეგიულ პარტნიორ შირვანის შაჰს. განდევნილ იქნას თურქ–სელჩუკთა ლაშქარი, რათა დაცული იქნას საქართველოსი და მთლიანად კავკასიის სტრატეგიული ინტერესები. დასვი წერტილი.
გადამწერი თეჯი – დავსვი წერტილი. (დავით ყივჩაშვილს) მოაწერე ხელი, 

მეფეთ მეფეო.

დავით ყივჩაშვილი – (ჩურჩულით ზაალ ციციშვილს) მე სახლმართველი ვარ, მე არა მაქვს უფლება სტრატეგიული გადაწყვეტილებები მივიღო. ამას გვასწავლიან სახლმმართველთა შეკრებაზე, პირველ რიგში! 


ზაალ ციციშვილი – შირვანს ისედაც აიღებენ, ჩვენს გარეშეც, მოაწერე ხელი!


დავით ყივჩაშვილი – სახლმმართველთა შეკრებებზე გვასწავლიან, რომ...


ზაალ ციციშვილი – არ გინდა, ძლიერი საქართველო?


დავით ყივჩაშვილი  – მმ–მმინდა!


ზაალ ციციშვილი – არ გინდა ხუთი მილიონი ტურისტი?


დავით ყივჩაშვილი – მმ–მინდა!


ზაალ ციციშვილი – მაშინ, მოაწერე ხელი!

დავით ყივჩაშვილი – მიშას გარეშე, ხელს ვერ მოვაწერ!

ზაალ ციციშვილი – იცოდე, მიშას ვეტყვი, რომ სტრატეგიული შეცდომა დაუშვი! მოაწერე ხელი! 
(დავით ყივჩაშვილი ფურცელს ხელს აწერს) 

– (დახედავს ფურცელს. კითხულობს) „სახლმმართველი დავით 
ყივჩაშვილი“. ვაი შენს პატრონს! გადახაზე და თავიდან მოაწერე, დავით აღმაშენებელი. შე მართლა ყივჩაშვილო. 
(დავით ყივჩაშვილი ხელ–მეორედ აწერს ხელს)


ზაალ ციციშვილი – (გადამწერ თეჯის ფურცელს უწვდის) გამომართვი და გაუშვი აღსრულებაში.

გადამწერი თეჯი – (ფურცელს დახედავს, კითხულობს) სიტყვასა ვერ ვკითხულობდე. აღმა... მაშე...


ზაალ ციციშვილი – დავით აღმაშენებელი. რა გიკვირს?


გადამწერი თეჯი – აღმაშენებელი?


ზაალ ციციშვილი – კარგი, მართლა და მართლა, რა ყოველ სიტყვას ეკიდები?! აღმაშენებელია, აბა ვინ არის? შეხედე, კარგად დააკვირდი. (დავით ყივჩაშვილს) შენც კიდე დაჰყვირე ისე, როგორც სახლში იცი ხოლმე, რომ გაიგოს ამ ხალხმა, ვინ არის აქ ჭეშმარიტი აღმაშენებელი.


დავით ყივჩაშვილი – (მშვიდად) მეფე კი ვარ, თუმცა მოწმეა გამომგონებელი მიხეილ გორგაძე და თავადი ზაალ ციციშვილი, რომ არ მინდოდა, არც მეფობა და არც მბრძანებლობა. მით უმეტეს, სტრატეგიული გადაწყვეტილებების მიღება.

გადამწერი თეჯი – აი, ახლა ჭეშმარიტად შევიცან ჩემი მეფის ბრძნული ბაასი. (მუხლებში უვარდება)

ზაალ ციციშვილი – კარგი, ჰო. (წამოაყენებს) ოცდამეერთე საუკუნეა. რა დროს ესაა?.. შენ ის მითხარი და, რა შეიძლება კიდევ ავიღოთ? ორმოც ათას კაცს ერთი ქეციანი შირვანის ასაღებად ხო არ გავუშვებთ?  რა ქენი, იცი? უთხარი, უკანა გზაზე პართავი აიღონ. იქვეა. აბა, ორჯერ ხომ არ წავალთ? ხარჯი ხარჯია.

გადამწერი თეჯი – ვაი, ჩემსა ღმერთსა. პართავი რა ხანია აღებული არს. გულსა შენსა არა გამიწყრეს, რანთა ქალაქი რა ხანს მოსთვლის საქართველოსია, დიდო თავადო. 

     
ზაალ ციციშვილი – მე მიკეთებთ ამას? კაი, რაც არის არის. ხარჯი გაწეულია და უკან ხომ არ დავაბრუნებთ? კაი, აბა, წავიდა ლაშქარი და უთხარი, რომ ხუთ წუთში მაგათი სინსილა არ იყოს აქ.

(გადამწერი თეჯი გარბის)

– ბიჭო, რა გახდა ეს ყივჩაღები? რო ჩამოასახლე, არ უნდა გეფიქრა? კაი, ახლა 
რა ვქნათ? რა ჭირს ამ გამომგონებელს? რატომ არ ქოქავს თავის მანქანას? 
დავით ყივჩაშვილი – რაღაც რომ გითხრათ, არ მეჩხუბებით? 
ზაალ ციციშვილი – არ მითხრა ახლა, შირვანი უკვე ავიღეო!

დავით ყივჩაშვილი – უარესი. კედელი რომ გაიხსნა და გრიგალი ამოვარდა,

დავიბენი, პანიკაში ჩავვარდი და გასაღები ამოვაძრე მანქანიდან.

ზაალ ციციშვილი –  რა?!

დავით ყივჩაშვილი – აბა, რომ ყვიროდი, გამორთე მანქანაო, რა მექნა? ავიღე და 
შემთხვევით გასაღები გამოვაძრე. ვიფიქრე, გავაჩერებ–თქო. ჰოდა, აი, აქ მაქვს. არ მეჩხუბო, ოღონდ. 

ზაალ ციციშვილი – ახლა მეუბნები ამას? რისი ღირსი ხარ, იცი? უხ, შენი... 

(დასარტყმელად ხელს მოუღერებს)

(შემორბის გადამწერი თეჯი) 

გადამწერი თეჯი – ლაშქარი გაგზავნილ არს, შირვანის ხანის 

დახმარებისათვის. შირვანი მალე ჩვენი იქნების. 

ზაალ ციციშვილი – ნუ იჩქარებენ–თქო, ხომ გითხარი? 
გადამწერი თეჯი –  დიდი ხანია შირვანის ხანი დახმარებას ითხოვს. 

აღსრულდა  დიდი მეფის ნება და...
ზაალ ციციშვილი – (აწყვეტინებს) კაი, არის კიდევ რამე? არაფერი? დაგვტოვე 
მაშინ.
გადამწერი თეჯი – თურქ–სელჩუკთა ელჩი თბილისს შემოვიდა და დიდი 

მეფის ხილვა სურს. 

ზაალ ციციშვილი – გამოუშვი.

(გადამწერი თეჯი კარებს აღებს და შემოდის სელჩუკთა ელჩი. მეფეს დაინახავს თუ არა მოწიწებით მიესალმება) 


ელჩი – მეფევ აფხაზთა, ქართველთა, რანთა, კახთა და სომეხთა. დიდო მეფეო. მე გამომგზავნა თურქ–სელჩუკთა მბრძანებელმა, დიდმა სულთანმა აჰმედ სენჯერმა. პირველ რიგში გიდასტურებთ პატივისცემასა და დიდ მოწიწებას თქვენი აღმატებულების მიმართ და მოგმართავთ თხოვნით, რომ ჩვენს შორის დადებული შეთანხმება არსებული საზღვრების ხელშეუხებლობის შესახებ დაცული იქნას და არ გაეწიოს დახმარება შირვანის შაჰს, რამე თუ, არის ნება უფლისა ჩვენისა, რომ შირვანი თურქ–სელჩუკთა სახელმწიფოში შედიოდეს. 

(თურქულად) აბჰაზ, გურჯუ, რან, ქაჰ ვე ერმენილერინ ქრალი. ბენი თურქ-სელჩუქლუ ჰუქუმდარი, ბუიუქ სულთან აჰმედ სენჯერ ყოლლადი. სიზ ექსელანსლარინა ონჯე საიგი ვე შუქრანლარიმი სუნუიორუმ. მევჯუთ სინირლარ უზერინე არამიზდა ვარილან ანლაშმანინ ქორუნმასინი, შირვანა ვე შაჰინა იარდიმ ედილმემესინი თალეფ ედიორუზ. შირვანინ თურქ-სელჩუქლუ სინირლარი იჩინდე ქალმასი იჩინ ელიმიზდენ გელენი იაფაჯაღიმიზი ბელირთმექ ისთიორუზ.


ზაალ ციციშვილი – აუჰ! ეს ყველაფერი კარგი, მაგრამ რა უნდა ამ კაცს, აღარ იტვყის? (გადამწერი თეჯის) თეჯუნია, მოდი აქ! სად არის თარჯიმანი?

გადამწერი თეჯი – აღარ არს. სელჩუკთა მხარეს გადავიდა. 


ზაალ ციციშვილი – როგორ თუ გადავიდა?! ქართველი და სელჩუკების მხარეს? გადამრევთ ეს ქართველები! (დავით ყივჩაშვილს) უთხარი რამე. გასკდა ეს კაცი. 


დავით ყივჩაშვილი – მე მარტო ინგლისური სიტყვები ვიცი. ბუშის ჩამოსვლისათვის გვამზადებდნენ. 

ზაალ ციციშვილი – ე ბიჭო, თქვი მერე რამე! მეფე ხარ ბოლოს და ბოლოს. (ელჩს მიუბრუნდება) რა თქმა უნდა, გეთანხმებით. რაზეა საუბარი. 


ელჩი – დიდმა სულთანმა აჰმედ სენჯერმა შეიტყო შირვანის შაჰის განზრახვა საქართველოს მეფესთან კავშირის შეკვრისა და უმორჩილესად თხოვს მეფე დავით მეოთხეს არ აჰყვეს ამ მოწოდებას. შირვანის შაჰთან გაფუჭებულ ურთიერთობას ჩვენ თვითონ მოვუვლით. შირვანი სელჩუკთა სისხლითა და ოფლითაა მოპოვებული. 

(თურქულად) შირვან შაჰინინ გურჯისთან ქრალი ილე ილიშქი ქურმა ნიეთინდე ოლდუღუნუ ბუიუქ სელჩუქლუ სულთანი აჰმედ სენჯერ ოღრენმიშ ბულუნუიორ. სულთან, ქრალ დავითინ ბუ თექლიფი ქაბულ ეთმემესინი რიჯა ეთმექთედირ. შირვან შაჰი ილე ბოზულმუშ ოლან ილიშქიმიზი ბიზზათ ბიზ ჰალ იოლუნა ქოიარიზ. შირვანი სელჩუქლულარ ქან ვე თერ დოქერექ ალმიშლარდირ.

ზაალ ციციშვილი – ბულბულივით კი ლაპარაკობს, მაგრამ არ იქნება ცუდი, გაგვეგო, რა უნდა ამ უცხოელს ჩვენგან. მესწავლა ეს თურქული, ამდენი დრო მქონდა. ხო გამომადგებოდა ახლა?

გადამწერი თეჯი – რა გაგება მაგას უნდა, დიდო ზაალ. თურქ–სელჩუკთა სულთანს არ უნდა შირვანს დაეხმაროს დიდი მეფე დავითი. ამდენი გვიბრძოლია და სისხლი დაგვიღვრია, ურთიერთობა შირვანის შაჰთან გაფუჭებული გვაქვსო, მაგრამო ჩვენ თვითონ მოვაგვარებთო.
     
ზაალ ციციშვილი – შირვანის სახანო?


ელჩი – დიახ, დიახ, შირვანის სახანო! (თურქულად) ევეთ, ევეთ, შირვან ჰანლიღი.

ზაალ ციციშვილი – კარგი რა! გამისკდა გული. არა, ბატონო, არ დავეხმარებით შირვანის შაჰს. შირვანისაკენ ცალი თვალითაც არ გავიხედავთ აწი. მეც არა ვთქვი...


გადამწერი თეჯი – დიდო თავადო ზაალ, შირვანს ჯარი გაგზავნეთ ეს–ესაა...


ზაალ ციციშვილი – გავგზავნეთ და გავგზავნეთ. დიდი ამბავი! სადმე სხვაგან გავუშვებთ. (ელჩს მიმართავს) თქვენი იყოს შირვანი. გვიჩუქნია. დიდი მეფე დავით მეოთხე თანახმაა. თამამ, ეფენდი, თამამ.


გადამწერი თეჯი – ღმერთო, შენ ხარ ჩვენი მწყალობელი!

ელჩი – (გახარებულია. მეფეს პატივს მიაგებს) მაშ, მე შემიძლია წავიდე და დიდ სულთანს აჰმედ სენჯერს თქვენი დადებითი პასუხი გადავცე? (თურქულად) ო ჰალდე ბენ გიდიფ ბუიუქ სულთან აჰმედ სენჯერე სიზინ ოლუმლუ ჯევაბინიზი ილეთეიმ. 

გადამწერი თეჯი – გვეკითხება, წავიდე და ასე გადავცემ, რომ საზღვრები ხელშეუხებელი რჩებისო?

ზაალ ციციშვილი – (ელჩს მიმართავს) რა თქმა უნდა, ხელშეუხებელი რჩებისო. რაზეა საუბარი! დღესვე წადი, ეფენდი. რაც უფრო მალე წახვალ, მით უკეთესი შენთვის. გუდბაი. 


ელჩი – (კვლავ მეფეს მიმართავს) პირადად რა გადავცე დიდ სულთანს დიდი მეფის დავითისაგან? (თურქულად) ბუიუქ ქრალ დავითინ ქიშისელ მესაჟი ოლარაქ ბუიუქ სულთანა ნე სოილეიეიმ?

გადამწერი თეჯი – პირადად რა გადავცე დიდ სულთანსო, კითხულობს ურჯულო!

ზაალ ციციშვილი – ჩვენი მხურვალე სალამი და ღვინო გაატანეთ. (გადამწერ თეჯის) და შენ საიდან იცი ამდენი თურქული? 


გადამწერი თეჯი – თურქულის ცოდნა სავალდებულო იყო ქართველთათვის. დიდმა მეფემაც იცის... 

ზაალ ციციშვილი – შენც ხომ არ აპირებ მათ მხარეს გადასვლას, ჰა?! 


გადამწერი თეჯი – ღმერთო მიხსენ მრისხანებისგან! (მუხლებში უვარდება ზაალ ციციშვილს) მეფისათვის სიტყვა მაქვს მიცემული ერთგულებასა და თავგანწირვაზედ!


ზაალ ციციშვილი – კარგი, მიპატიებია. ადექი. 


ელჩი – (კვლავ მეფეს მიმართავს) მაშ, პირადად რა გადავცე დიდ სულთანს დიდი მეფის დავითისაგან? (თურქულად) ოილე ისე, ბუიუქ ქრალ დავითინ ქიშისელ მესაჟი ოლარაქ ბუიუქ სულთანა ნე სოილეიეიმ?

ზაალ ციციშვილი – (ელჩს მიმართავს) გითხარი მე შენ, უდიდესი სალამ ალეიქუმ. 

 დავით ყივჩაშვილი – (ზაალ ციციშვილს) მე არა ვარ თანახმა უდიდესი ალეიქუმები გადავცე. ეს ჩემი საქმე არ არის! რას იტყვის ისტორია?  

ზაალ ციციშვილი – კრინტი! (ელჩს გადაეხვევა. ამ გულითადი ჩახუტების შედეგად, ელჩის მკერდიდან ძვირფასი მედალიონი უჩინარდება) გადაეცით სულთანს, რომ აღარავინ გამოაგზავნოს. საკმარისია. თუ დაგვჭირდა, ჩვენ თვითონ მოვალთ. გასაგებია? თამამ? კაი აბა, კარგად იყავი. (მხარზე ხელს მოუთაუნებს) გუდბაი მაი ლავ გუდბაი.  
(ელჩი პატივის მიაგებს მეფეს და გადის. მას გადამწერი თეჯიც მიჰყვება)
– არ იყო ცუდი კაცი. რას იტყვი? კაი სამსახური, კაი ხელფასი, დიპლომატიური პასპორტი, იარე სადაც გინდა... რა გინდა მეტი?


დავით ყივჩაშვილი – რა ძნელი ყოფილა პრეზიდენტობა.


ზაალ ციციშვილი – ახლა მაინც დააფასე, შე დაუნახავო.


დავით ყივჩაშვილი – აღარ შემიძლია ამდენი ისტორიული გადაწყვეტილებების მიღება. დავიღალე. ვაიმე! რას აკეთებს ახლა ჩემი ცოლი? კვდება ალბათ ნერვიულობით. პოლიციაში უკვე დარეკავდა. ჩემი ნინო ტირის და მე კიდევ აქ უზურპატორი გავხდი. რას იფიქრებენ სახლმმართველთა საერთო შეკრებაზე!?    

(შემოდის გადამწერი თეჯი და რაღაცას ეძებს) 


ზაალ ციციშვილი – რაო, თეჯუნია, რას ეძებ? 

გადამწერი თეჯი – ღმერთო, შენ გვიშველე! ელჩს მკერდსა ებნია ნიშანი წარმომადგენლობისა... ალმასსა და ოქროში ჩასმული.


ზაალ ციციშვილი – აფსუს.  


გადამწერი თეჯი – შემოვიდა იყო, გავიდა აღარ არს. 


ზაალ ციციშვილი – ასეა ეს ცხოვრება. ახვალ ავტობუსში და უეჭველი დაკარგავ რამეს. ყურადღებით უნდა იყო ამიტომ. რას მიყურებ? ჩემზე ხომ არ გაქ ეჭვი? 

გადამწერი თეჯი – არა, არა, დიდო თავადო ზაალ. 

ზაალ ციციშვილი – (დავით ყივჩაშვილს) შენ გაქვს? 

დავით ყივჩაშვილი – ტახტის უკან ხომ არ შეგორდა? (ეძებს) 


ზაალ ციციშვილი – არ არის. ნუ რა იზამ. შემდეგში უფრო ყურადღებით იქნება. აბა. მაგიდის ქვევით ნახე მაინც?


გადამწერი თეჯი – (ეძებს და ვერ პოულობს) ვერ ვწვდები გონებით. ღმერთო შენ გვიშველე... (გადის)

ზაალ ციციშვილი – არა და რა კაი კაცი მეგონა. სულ ვამბობ, პირველ შთაბეჭდილებას არასდროს უნდა ენდო–მეთქი.


დავით ყივჩაშვილი – რაც დრო გადის, სიტუაცია უარესდება. რას არ მივცემდი ახლა, ჩემი ფეხით რომ გამოვცხადებულიყავი პოლიციაში! როგორ გაუხარდებოდა ყველას.


ზაალ ციციშვილი – მე მეუბნები ამას?


დავით ყივჩაშვილი – რაც დრო გადის სიტუაცია უარესდება.

გადამწერი თეჯი – (შემოდის) დიდო მეფეო, შენი მოძღვარი მობრძანდება! ეშმათა დამარცხებით გახარებულ არს. 


დავით ყივჩაშვილი – (სასოწარკვეთილი) გითხარი?


ზაალ ციციშვილი – ვთხოვთ მის ბრწინვალებას შემოვიდეს. ველით გაშლილი ხელით. 






დავით ყივჩაშვილი – სულ გაგიჟდით? მოძღვარს ასე როგორ შევხვდე?  

(შემოდის მოძღვარი მრევლთან ერთად) 

მოძღვარი – გამარჯობა მითქვამს ჩემი მეფისათვის, დიდი დავითისათვის. მრავალჟამიერ აწ და მარადის უკუნითი უკუნისამდე! დაე, იდიდოს მისმა სახელმა საქართველოსა და კავკასიის მბრძანებელმა, იხაროს ერმა, ვითარცა დაეხსნა იგი დემონთა ბრჭყალებს და დაგვიბრუნდა საღ–სალამათი, რაითა განაგრძოს მბრძანებლობა სიბრძნის მახვილითა ჩაბარებულ ყრმათა მისთან ღმერთისა მიერ. დაე, მიეც ღმერთო ერთო ძალა დავითისა და შთაგონება სოლომონისა! რაითა ისე, როგორც არასდროს ქვეყანას მისი ხელი სჭირდება და შთამომავლობასა მიერ განწირული პასუხისმგებლობა არა დარსრულდების რა.    


ზაალ ციციშვილი – (მოძღვრის სიტყვით აღფრთოვანებული ტაშს უკრავს) ბრავო! ვერაფერს იტყვი და დაამატებ გარდა ერთი სიტყვისა – ამინ! 

(მრევლი მრავალჟამიერს მღერის. ზაალ ციციშვილი ცდილობს აჰყვეს, მაგრამ ღმერთს მისთვის სმენა არ მიუცია)  


ზაალ ციციშვილი – (დავით ყივჩაშვილს) ხედავ, როგორ უხარიათ შენი კარგად ყოფნა? დაუნახავო შენ! (მოძღვარს) შეჭმარიტად მრავალჟამიერ, მამაო. (მოძღვარს გადაეხვევა, რის შედეგადაც მოძღვრის მკერდიდან პანაგია ქრება) კიდევ ერთხელ დიდი მადლობა და რა ვიცი... ყველანაირად... მეფის სახელით, მამაო, მადლობას გიხდით და გადაეცით თქვენს მრევლს, რომ მეფე შიშველია, უფრო სწორად ცოცხალია... ასევე, მგალობლებიც თავისუფლები არიან. (კარებისაკენ მიაცილებს) თუ რამეა, გადმოგირეკავთ, თქვენი მობილური ჩაწერილი მაქვს. 
(მოძღვარი და მრევლი გადის. მათ გადამწერი თეჯიც მიჰყვება. იმავე წამს უკან ბრუნდება. სახეზე შეშფოთება და შიში აღბეჭდია)


გადამწერი თეჯი – ღმერთის სასჯელია უსათუოდ.
ზაალ ციციშვილი – ახლა რაღა მოხდა?

გადამწერი თეჯი – მოძღვარს გულიდან პანაგია...

ზაალ ციციშვილი – აუწიეს? 

გადამწერი თეჯი – აუწიეს!

ზაალ ციციშვილი – აქ უკვე, განგების ხელი ურევია. მისტიკა, როგორც ძველი ებრაელები იტყოდნენ. 


გადამწერი თეჯი – (ეძებს) ძვირფასი, ძვირფასი პანაგია. ბაჯაღლო ოქროსი და თვალთ მოკირწყლული. სასწაულმოქმედი, მეფის მფარველი.


ზაალ ციციშვილი – რას მელაპარაკები?! 


გადამწერი თეჯი – ქურდ–ბაცაცებს კანონი ხელს აჭრის, ნეკნებში ტეხავს და საკუთარ ფეხის გულს კეფაზე უწყობს. მკაცრია კანონი, მაგრამ ქურდობას ვერ მოვუხერხეთ ვერა რა.


ზაალ ციციშვილი – რას გავს ეს?! რატო აწამებთ ამ ხალს? შეიძლება წამება ოცამეერთე, უფრო სწორად მეთორმეტე საუკუნეში? არა გცხვენიათ? ქურდებს რბილად უნდა მოეპყრათ. არ შეიძლება ასე მკაცრად. იმიტომაც იკარგება ამდენი რამე. კაი, მიდი შენ მოძღვართან და დაამშვიდე. უთხარი, რომ გამოჩნდება–თქო. ცუდად ხომ არ არის?


გადამწერი თეჯი – გაქვავდა ვითარცა კლდე. თეთრია, ვითარცა წითელი ზღვის მარილი.


ზაალ ციციშვილი – კაი კაცო... ავტობუსებში ისეთები მინახავს... მარა, მიდი, გაიქეცი და დაამშვიდე, ცოდოა. მიდი...
(გადამწერი თეჯი გარბის) 

დავით ყივჩაშვილი – გვილავას კოსტიუმი, ელჩის მედალიონი, მოძღვრის პანაგია... ყველაფერი ერთმანეთს დაემთხვა, თუ როგორ არის ეს საქმე?

ზაალ ციციშვილი – როგორ?! ჩემი არ ვიცი, მაგრამ სხვისი არაფერი მინდა. ასეთი ვარ დაბადებიდან: სხვისი არაფერი მინდა. მეტსაც გეტყვი. ხელები ისე მაქვს მოწყობილი, რომ გაგიჟდები. თითების ანაბეჭდი ამიღეს და ყოველ წელს მეცვლება. ამის გამო, ხელთათმანებში დავიწყე მუშაობა. მომბეზრდა უკვე. ექიმთანაც ვიყავი. დასკვნა მაქვს, ჩემი ხელების პატრონს სხვისი საგნის ხელში დაჭერაც კი არ შეუძლია, არა თუ მითვისება. 

(შემოდის გადამწერი თეჯი)


გადამწერი თეჯი – ყივჩაღთა მთავარს მეფის ნახვა სურს. 


ზაალ ციციშვილი – არავითარ შემთხვევაში! ამდენი მუშაობა სად შემიძლია? სადილის დროა, უკვე. 

გადამწერი თეჯი – (ხმამაღლა) მეფეს სატრაპეზო სუფრა გაუშალეთ!
(იმავე წამს მსახურებს გაშლილი სუფრა შემოაქვთ)

 
დავით ყივჩაშვილი – სიზმარში ვარ, მგონი!


ზაალ ციციშვილი – (ხელების ფშვნეტით) აბა, რა გვაქვს დღეს?


გადამწერი თეჯი – კიტრი, ღომი, ღომის მჭადი, მუხუდო, ცერცვი, ძაძა, ოსპი, ბარდა, ცულისპირა, ნაღბი მჭადი, ხაპის ტკბილი...

ზაალ ციციშვილი – ესაა დავით აღმაშნებლის სადილი?


გადამწერი თეჯი – შეწყალებას ვითხოვ დიდო თავადო, მხოლოდ დღეს მარხვის დღე არს.


ზაალ ციციშვილი – ეშმაკები დავამარცხეთ და ეს დღე ხსნილად არ გამოვაცხადოთ? აბა, თავიდან! 


გადამწერი თეჯი – (ხმამაღლა) დღეს ხსნილი არს. მეფეს მეფური სუფრა გაუშალეთ.

(იმავე წამს მსახურებს სუფრა გააქვთ და ახალი სუფრა შემოაქვთ. სუფრასთან ერთად მუსიკოსები შემოდიან და დარბაზის კუთხეში განთავსდებიან)


ზაალ ციციშვილი – ეს უკვე, სხვა საქმეა. აბა, თეჯუნია, რა გვაქვს დღეს?

გადამწერი თეჯი – ქათამი ჩაწყობილი ისრიმ მაყვალში, ხოხბის ჩაშუშული, მწვადი ღორის, ხბოს ნეკნები აჯიკაში მოთუშული, მდინარის კალმახი რაჭიდან, ხინკალი, ქაბაბი სომხურად, ქაბაბი თათრულად. სულგუნი, ყველი თუშური, ყველი იმერული. 

ზაალ ციციშვილი – ქარხნის ყველი არ გვაქვს? ორ მანეთიანი?


გადამწერი თეჯი – ახლავე გავიგებ. (გარბის)

ზაალ ციციშვილი – (დავით ყივჩაშვილს) მოდი, შე კაცო, ვერ ხედავ, რა სუფრა გაგიშალე? 


დავით ყივჩაშვილი – ვერ ვარ კარგად. დამისხი თუ კაცი ხარ.


ზაალ ციციშვილი – (ღვინოს სასმისებში ასხამს) კაი ფერზე კია.

დავით ყივჩაშვილი – აბა, გაგვიმარჯოს! (სვამს)

ზაალ ციციშვილი – გაგვიმარჯოს! (სვამს)
(შემორბის გადამწერი თეჯი) 


გადამწერი თეჯი – არა იყოს მრისხანება შენი, მაგრამ ქარხნის ორ მანეთიანი ყველი არავინ უწყის რა არის. 

(ზაალ ციციშვილი კიდევ ერთხელ ავსებს სასმისებს) 


დავით ყივჩაშვილი – აბა, გაგვიმარჯოს! (სვამს)

ზაალ ციციშვილი – გაგვიმარჯოს! (სვამს)
გადამწერი თეჯი – (დაბნეული განაგრძობს კერძების ჩამოთვლას) 

ხიზილალა კასპიის ზღვიდან შავი და ხიზილალა წითელი. თევზეული თართი, ზუთხი, კალმახი, თეთრი ამური, მტკვრის ციმორი, ორაგული, ...
(ზაალ ციციშვილი კიდევ ერთხელ ავსებს სასმისებს) 


დავით ყივჩაშვილი – აბა, გაგვიმარჯოს! (სვამს)

ზაალ ციციშვილი – გაგვიმარჯოს! (სვამს)
(გადამწერი თეჯი მსმელებს მდუმარედ უყურებს)


ზაალ ციციშვილი – სად არიან ყივჩაღები? მომიყვანე ერთი აქ!

გადამწერი თეჯი – შირვანს გავგზავნეთ დიდო თავადო, ახლა კი მწევარი დავადევნეთ, რომ უკან გამობრუნდნენ, მეფის ბრძანება იყო ასეთი. 

ზაალ ციციშვილი – მაშინ, კიდევ ერთი მწევარი დაადევნეთ, რომ გადასცეს, ჯანდაბისკენ გზა გქონიათ–თქო! 

(გადამწერი თეჯი გარბის) 


– გლეხო, შეჩერდი! (დავით ყივჩაშვილს) მაგათი უკან დაბრუნება არ იქნება.

რომ მახსენდებიან, ბოდიში და გული მერევა. რა იყო ეს? კინაღამ დაგვაჭრეს თავები, დათიკო. ბოდიში, მეფეო და კაი ჩათლახები არიან ეგ შენი ყივჩაღები.
(გადამწერი თეჯი გაოგნებული უყურებს მსმელებს. ზაალ ციციშვილი ღვინოს სასმისებში ასხამს) 


დავით ყივჩაშვილი – აბა, გაგვიმარჯოს! (სვამს)

ზაალ ციციშვილი – გაგვიმარჯოს! (სვამს) მოდი ასე გავაკეთოთ, თეჯუნია, დააწიე კიდევ ერთი მწევარი და უთხარი, რომ შირვანი აიღონ. 


დავით ყივჩაშვილი – (სასმელისგან გათამამებული) აიღონ!


გადამწერი თეჯი – ეს როგორ, დიდო მეფეო. თურქ–სელჩუკთა ელჩს სიტყვა მივეცით... 


ზაალ ციციშვილი – როგორც ნაპოლეონი იტყოდა, სიტყვები იმიტომ არსებობს, რომ უკან წაიღო! (ამ ხუმრობაზე ორივენი გადაიხარხარებენ, პაუზის შემდეგ) ნუ ნერვიულობ, თეჯუნია. მაგ შირვანს მაინც მალე აიღებენ. შენ მოდი აქ, დაჯექი დაგვილიე ერთი ჭიქა. 

დავით ყივჩაშვილი – გახსნა, მგონი. ცოტა დავმშვიდდი. 

ზაალ ციციშვილი – (გვერდით მოისვამს გადამწერ თეჯის, ხელს გადახვევს) ხო ხედავ, ჩვენიანები ვართ. რისი გეშინია? (სასმისებს ავსებს) შენ რომ არ მყავდე, თეჯუნია, რა გვეშველებოდა, არ ვიცი. დავიღუპებოდით ნამდვილად, რომ იცოდე! ვიძმაკაცოთ მე და შენ. გასწავლი ავტობუსებში მუშაობას, ვივლით თეატრებში, ჰო მართლა, დიდო მეფეო, თეატრია ასაშენებელი და ყვითელი ავტობუსებია ჩამოსაყვანი. მოდი, მე და შენ ვახტანგურად დავლიოთ, რა! (ვახტანგური წესით სვამენ) 


დავით ყივჩაშვილი – მე აქ უკვე მოვხაზე რაღაცეები. თეატრი და ავტობუსები კარგია, მაგრამ პირველ რიგში, შადრევნებია გასაკეთებელი. (სვამს) 

ზაალ ციციშვილი – არა მიწყინოს თქვენმა უდიდებულესობამ, მაგრამ შადრევნების დრო მგონი ჯერ არ დამდგარა. თეატრი და ავტობუსები პირველ ხარისხოვანი მგონია. (გადამწერ თეჯის) გიყვარს თეატრი?


გადამწერი თეჯი – კინო მიყვარს. 


ზაალ ციციშვილი – რას ვამბობდი? აი, ხმა ერისა! თეჯუნია, ლომბარდში ძვირფასეულობას ხომ იბარებენ? ლომბარდები გააქვთ? 
(კარზე კაკუნის ხმა ისმის. გადამწერი თეჯი დგება და კარს აღებს)

გადამწერი თეჯი – დიდო მეფეო, დედოფალს სურს შენი ნახვა.


დავით ყივჩაშვილი – ყველაფერს მოველოდი ამის გარდა! რამე გაუგებრობას არ ჰქონდეს ადგილი, მეშინია. ჩემმა ცოლმა რომ გაიგოს, რომ ცოლი მყავს, არ იქნება ლამაზი. თუმცა, რა დროს ცოლია. მეფეს ცოლების არ ეშენიათ! როგორი ვიყავი? (სახიდან ხელსახოცს იხსნის) 

ზაალ ციციშვილი – ფაქტიურად იდეალური. მაგრამ მოხსნას არ გირჩევ. 


დავით ყივჩაშვილი – გონს მოეგე, თავადო, მეფეს ელაპარაკები!

ზაალ ციციშვილი – აი, ეს უკვე მესმის! აქამდე ამოგეღო ხმა.
(დავით ყივჩაშვილი ყურზე მობილურის სალაპარაკო სისტემას იკეთებს. შემოდის დედოფალი)

დედოფალი – (გაკვირვებული) ჩემო მბრძანებელო, მეფეთ მეფეო, მომეც უფლება ტრაპეზის დროს მაინც ვიხილო თქვენი ბრწყინვალება.  

დავით ყივჩაშვილი – (ხელზე კოცნის) სასიამოვნოა თქვენი გაცნობა. მობრძანდით. აქ დაბრძანდით. აი, ეს გადამწერი თეჯია, ეს ზაალ ციციშვილი. ჩვენი ამომრჩეველი, სხვათა შორის.  


ზაალ ციციშვილი – რას მიედ მოედები! მოიხსენი ეგ ყური. აქ მიანც არ იჭერს. 

დავით ყივჩაშვილი – ხმა, თავადო! თეჯუნია, მოემსახურე დედოფალს. რას ვამბობდი? ჰო, თქვენი სახელი ნინო, ხომ?

დედოფალი – გურანდუხტი, დიდო მეფეო. ათრაქა შარაღანის ასული გახლავართ. ხუმრობის ხასიათზე იშვიათად არის ჩემი მეფე. მოხარული ვარ.

დავით ყივჩაშვილი – გადასარევია. არაჩვეულებრივია. ვერაფერს იტყვი. (ზაალ ციციშვილს) ჰა, როგორია?

ზაალ ციციშვილი – კაცმა რომ შემოგხედოს, ცოლის კალთაზე ხარ მიბმული. შენ კიდე, თურმე, ვინც არ გიცნობს...

დავით ყივჩაშვილი – ღვინო დაუსხით დედოფალს, გლეხებო!


დედოფალი – (კეკლუცად) ქალი სასმელით ხელში არა არს მიღებული, დიდო მეფეო.

(გადამწერი თეჯი სასმისებს ავსებს, დედოფალს ემსახურება)


დავით ყივჩაშვილი – ეს–ეს არის ვლაპარაკობდით, რომ თბილისს შადრევნები მოუხდებოდა. ასე იწყებს ყველა დიქტატორი. რაღაცა უნდა ამოიჩემოს. მაგალითად, სტალინმა, როგორც კი ლენინი მოკვდა და ხელისუფლებაში მოვიდა, ყველა დაიჭირა.

დედოფალი – გადამკვდარი ხარ სამშობლოსა და ხალხზე. ჭეშმარიტი მწყემსი შენი სამწყოსი. დასვენება არა იცი რა არის. 


დავით ყივჩაშვილი – ასეა, ჩემო დედოფალო. მე თუ არ ვიშრომე, სხვა ვინ გააკეთებს? აბა, ღვინო დაუსხით, კიდევ, დედოფალს! 


დედოფალი – დავითრობი, ჩემო მეფეო.

დავით ყივჩაშვილი – (გადამწერ თეჯის, გაბრაზებული) რას მიყურებ? ვიცი, რასაც ფიქრობ. ყველა ამას ფიქრობთ. ვიცი! შენც გგონია, რომ გვარი მაქვს გადაკეთებული? შენ მე მართლა ყივჩაშვილი ხომ არ გგონივარ?! 
(გადამწერი თეჯი მუხლებში უვარდება)

– გამოტყდი, შე მართლა გლეხო! გადაკეთებული გვარები თქვენთან მოიკითხეთ. (სხვა ინტონაციით ზაალ ციციშვილს) როგორი ვიყავი? (დედოფალს) აბა, ქალბატონო გურბანდუხტ, ხედავთ, როგორი ცვალებადი ხასიათი მაქვს? ჰა–ჰა! ჩაიფსა შიშისგან. (ზაალ ციციშვილის კვლავ განრისხებით) რა გაცინებს? მე შენთვის სიცილის უფლება არ მომიცია! (გადამწერ თეჯის სხვა ინტონაციით) ერთი ის მითხარი, თეჯუნია, კუპე გვაქ თავისუფალი? 

ზაალ ციციშვილი – სახლმმართველების ახალი თაობა წამოვიდა. კუპეებში ქეიფი უყვართ. (მიდის მუსიკოსებთან) დაუკარით რამე, რას დგახართ, ვერ ხედავთ მოიწყინა მეფემ. 
(მუსიკოსები უკრავენ სევდიან მელოდიას) 


დავით ყივჩაშვილი – (უკმაყოფილოდ, გადამწერ თეჯის) რა არი ეს? რა მუსიკოსები მოიყვანე? ყველაფერზე მე როგორ უნდა ვიზრუნო? ჩემს გარეშე შეიძლება, რამე ღირსეული გადაწყვეტილება მაინც მიიღოთ? ერთი მაინც?! 

(გადამწერი თეჯი მეფეს მუხლებში უვარდება)
ზაალ ციციშვილი – დაგვითვრა მეფე! (თეჯის მეფის მუხლებიდან გამოათრევს) თეჯუნია, ბორჯომი არა გვაქვს?
დავით ყივჩაშვილი – დაუკარით რა რამე, თანამედოვე, რუსული! 

მუსიკოსები – გვიბრძანეთ მეფეო. რუსული სიმღერები აკრძალული არს.
(დავით ყივჩაშვილი მღერის რუსულ სიმღერას. მუსიკოსები აჰყვებიან) 
დავით ყივჩაშვილი – (დედოფალს) ნება მომეცით, გამოგიწვიოთ.


დედოფალი – ღმერთო, ცეკვა–თამაში ხომ გლეხობის დარია?

დავით ყივჩაშვილი – როცა გვინდა გლეხობის დარია, როცა გვინდა მეფობის. (ცეკვაზე გამოიწვევს) 
(გადამწერი თეჯი სასოწარკვეთილებისგან თავს კედელს ურტყამს)


ზაალ ციციშვილი – (გადამწერ თეჯისთან მიდის) არა უშავს, ვის არ დაულევია? მეფეა ბოლოს და ბოლოს, გადაიღალა კაცი და ზედმეტი მოუვიდა. მოდი, ჩვენც ვიცეკვოთ. 

(ზაალ ციციშვილი და გადამწერი თეჯი ცეკვას იწყებენ. სიმღერის დასასრულს სცენაზე ხმაური ისმის. მუსიკოსები სიმღერას წყვეტენ) 

– არ მომწონს ეს ამბავი. (გადამწერ თეჯის) მიდი, აბა, გაცუნცულდი, ნახე რა 

დხება.
(გადამწერი თეჯი გარბის და სწრაფად ბრუნდება) 

გადამწერი თეჯი – უბედურება კარსაა მომდგარი. ყივჩაღები აჯანყდნენ. 

თვითმარქვია მეფე მართავს სამშობლოსო და უკან დაბრუნდნენ.


დედოფალი – ღმერთო, შენ მიშველე! რას იტყვის ხალხი, რას იტყვის მეფე! მომეჭრა თავი კავკასიაში! (გარბის)

ზაალ ციციშვილი – ვინ ყივჩაღები? შირვანში არ გავუშვით?



გადამწერი თეჯი – არ ჩასულან, დიდო თავადო! უკან გამობრუნდნენ. ეჭვის ჭია შეუჩინეს.


ზაალ ციციშვილი – ვინ გაბედა? 


გადამწერი თეჯი – მოძღვარმა.


ზაალ ციციშვილი – (დავით ყივჩაშვილს) მინდა ვაღიარო, ვითომ მეფეო, რომ ჩავიჯვით.


 დავით ყივჩაშვილი – რას ქვია ჩავიჯვით? მუსიკა, ცეკვები და პურ–მარილი გრძელდება! წავიდაა...
(გადამწერი თეჯი და მუსიკოსები სცენიდან გარბიან. დავით ყივჩაშვილი მომენტალურად ფხიზლდება)

– (შეშინებული) ბატონო ზაალ, ფისი მინდა. 

(ხმაური ახლოვდება. ზარების რეკვა ისმის. შუქი ქრება. შემდეგ ინთება და ვბრუნდებით გამომგონებლის ოთახში. კედელი, რომელიც ორ დროს ყოფდა, ქრება. მეფის დარბაზის გვერდით გამომგონებლის ოთახი ჩნდება) 

მიხეილ გორგაძე – (მეფეს) სწრაფად, სწრაფად, დიდო მეფეო!


მეფე – უფალო შემიწყალე! (კვლავ მეფის ტანსაცმელს იცვამს) თავი არ მოიკლა, თავადო. არა შეშვენის ქართველს სიცოცხლის მოსწრაფვა თვისი ხელით. ქვეყანას შესწირე სამსახური.

მიხეილ გორგაძე – როგორც მიბრძანებთ, მეფეო.

მეფე – ღმერთო, მაღალ არს სახელი და დიდებაი შენი!

მიხეილ გორგაძე – (შეამჩნევს დავით ყივჩაშვილს და ზაალ ციციშვილს, რომლებიც დამფრთხალნი დარბიან და სამალავს ეძებენ) აი, ისინიც. ცოცხლები არიან. გადავრჩით!

ზაალ ციციშვილი – (ხელს მოკიდებს დავით ყივჩაშვილს და გამომგონებლის ოთახში შემორბიან) გადავრჩით, გადავრჩით! 

მეფე – (დაინახავს თავის ორეულს) მიმიფურთხებია ეშმასთვის! მაღალო ღმერთო, შენ მიშველე! (შერბის საკუთარ დარბაზში)
     
ზაალ ციციშვილი – დიდო მეფეო, თურქ–სელჩუკთა ელჩი იყო და შირვანი დაუთმეთ. დანარჩენი ყველაფერი წესრიგშია. 

მეფე – როგორ თუ შირვანი დაუთმეთ? მაშ, კავკასიის მფარველი აღარა ვყოფილვარ? როგორ გაბედეთ, ძაღლიშვილებო! 

(შემორბის გადამწერი თეჯი და ყივჩაღთა რაზმი)

– (გადამწერ თეჯის) შენ რას უყურებდი? თურქ–სელჩუკთა ფლიდობისა არა 

გაგეგება, ვითომ? (ყივჩაღებს) თქვენ? თქვენ სადანე იყავით?
(გადამწერი თეჯი მეფეს მუხლებში უვარდება. განრისხებული მეფე გადამწერ თეჯის ხელში აიყვანს და მოისვრის. სამწუხაროდ „მოსროლილი“ თეჯი მიხეილ გორგაძეს აპარატს ეცემა. თეჯი სწრაფად დგება და კვლავ მეფის მუხლებისაკენ გაიქცევა. აპარატი იმსხვრევა. ხმაური. შუქი ქრება და ისევ ინთება. მეფის დარბაზი უკვე აღარ ჩანს. კედელი თავის ადგილზეა)

მიხეილ გორგაძე – ჩემი მანქანა! რას ერჩოდით? რატო გაამწარეთ, რა გინდოდათ? დავიღუპე. დავიღუპე მეც და კაცობრიობაც! ჩემი გამოგონება... (ნამსხვრევებში იქექება)
(სადარბაზოს ბაქანზე გამოჩნდებიან პატრულის თანამშრომელი და გაქურდული გურამ გვილავა. გამომგონებლის კარი ღიაა)

გურამ გვილავა – აი, აი, შეხედეთ. (მიხეილ გორგაძის ოთახში შეიყვანს) რას გეუბნებოდით? ეს გამომგონებელია, ეს მეფეა და ეს არ ვიცი ვინ არის. ალბათ, ესეც მეფეა. 


პატრულის თანამშრომელი – აჰა... (დავით ყივჩაშვილს) თქვენ ხართ მეფე? თქვენი საბუთი თუ შეიძლება. 


დავით ყივჩაშვილი – ვაღიარებ, რომ ვიყავი მეფე, მაგრამ არ მინდოდა! არ მინდოდა და ბატონმა მიშამ საშინელი ექსპერიმენტის მსხვერპლად მაქცია. (მეფის მოსასხამს იხდის)  


ზაალ ციციშვილი – ამას რას უსმენთ, ხალხო? მსახიობები ვართ. რეპეტიცია გვქონდა და დავამთავრეთ. (მოსასხამს იხდის. მკერდზე ელჩის მედალიონი და მოძღვრის პანაგია ჰკიდია) 

დავით ყივჩაშვილი – აი, ხო ვამბოდი? თურქ–სელჩუკთა ელჩს მედალიონი მოპარა და ჩემ მოძღვარს პანაგია. 

გურამ გვილავა – აი, ჩემი კოსტიუმი. აი, ვინ გამქურდა!

პატრულის თანამშრომელი – რატო მაბნევთ, მეგობარო? აბა,  ქერათმიანი ქალიო...

გურამ გვილავა – ესენი არიან, ესენი არიან. ვითომ მსახიობები და ამ დროს ქურდები ყოფილან. 
(შემოდის ნინო დელიძე) 


ნინო დელიძე – გამოთვერი, ხო? დაგეწყო ხო ისევ? აბა, აღარ დავლევო? კიდე იჩხუბე?!


დავით ყივჩაშვილი – ჩემო სიცოცხლე, ჩემო საყვარელო ნინო. შენ არ იცი, რა გამოვიარე! დედოფალმა კინაღამ კუპეში გამიყვანა. მაგრამ მე ვეწინააღმდეგებოდი. გადამწერი თეჯია მოწმე.


ნინო დელიძე – გადამწერი თეჯი ვინღაა? რას ბოდიალობ? რა უგავს ამას მეფის? ჩვეულებრივი სახლმმართველია!  

მიხეილ გორგაძე  – გაჩუმდით, ხალხი არა ხართ? ჩემი გამოგონება, ჩემი მანქანა, ჩემი ოცნება დაიმსხვრა. თქვენ კიდევ რაზე ლაპარაკობთ. ჯერ იყო და ამან გასაღები წაიღო, მერე ამან მეფე გააბრაზა და იმან კაცი ისროლა და აპარატი დამილეწა. თქვენ კიდევ... მართლა წვრილმანებზე მელაპარაკებით. 

პატრულის თანამშრომელი – დაამთავრეთ გამოსვლა, მეგობარო? 

მიხეილ გორგაძე – მე ყველაფერი დავამთავრე.


პატრულის თანამშრომელი – (ზაალ ციციშვილს) თქვენი საბუთი, თუ შეიძლება.


ზაალ ციციშვილი – რა საბუთი? რად გინდა საბუთი? ზაალ ციციშვილი გახლავართ. 


პატრულის თანამშრომელი – (გახარებული) აჰ, ცნობილი ზაალ ციციშვილი? დავბრუნდით? რუსეთიდან თუ ავსტრიიდან? 


ზაალ ციციშვილი – როგორც ხედავთ, დავბრუნდი. არ ვგეგმავდი, მაგრამ ჩამოვედი. 


პატრულის თანამშრომელი – მაშინ, ყველანი განყოფილებაში გამომყევით. 


დავით ყივჩაშვილი – ეს არის ჩემი ოცნება! მოვხვედრილიავი პოლიციის ახალ აშენებულ შუშებიან შენობაში. 


ზაალ ციციშვილი – (მიხეილ გორგაძეს) მიშა, არ იდარდო. შენ ხო იცი, ჩემთვის პროფესორიც ხარ და აკადემიკოსიც. (პატრულის თანამშრომელს) ამ პანაგიას რაც შეეხება, მოძღვარმა მაჩუქა. და გთხოვთ, ყველა ვიგინდარას ნუ ენდობით.

(პატრულის თანამშრომელს ყველანი ოთახიდან გაჰყავს. ოთახში შუქი ქრება. სადარბაზოს ბაქანზე ირთვება შავ–თეთრი ტელევიზორი და გაღიმებული წამყვანის სახე გამოჩნდება)

გაღიმებული წამყვანი –  მაყურებელთა თხოვნით, მოისმინეთ ჩვენი სასიქადულო მეფის, დავით აღმაშენებლის ლექსი „გალობანი სინანულისანი“. რა თქმა უნდა, კითხულობს მურმან ჯინორია. 

(ტელევიზორიდან საეკლესიო ზარის რეკვის ხმა ისმის. გამომგონებლის ოთახში შუქი ინთება. მიხეილ გორგაძეს თავი აპარატზე უდევს და ისეთივე მდგომარეობაში ძინავს, როგორიც პირველ მოქმედებაში დავტოვეთ. დამსხვრეული, მაგრამ „ნანო ტექნოლოგიური“ აპარატის ნაცვლად, კვლავ მოძველებული ხელსაწყო დგას. ისეთი, როგორიც პირველ მოქმედებაში, გამომგონებლის ჩაძინებამდე იდგა)

მიხეილ გორგაძე – (ძილ–ბურანში) სწრაფად, სწრაფად, დიდო მეფეო! (გამოეღვიძება) ჩამძინებია. რა იყო ეს? რა სისულელე დამესიზმრა? კომპიუტერები გადარჩა? გადარჩა. ვაი, დედა, ცოლი გამექცა! არა, ესეც დამესიზმრა. თუ არ დამესიზმრა? კოსინუსი, სინუსი... აღარ შემიძლია! გამორთეთ ეს ჯინორია! 

(სადარბაზოს ბაქანზე შემოდის  ეკატერინე გორგაძე) 

ეკატერინე გორგაძე – მიიშ, აქ ხარ? (შინ შედის) 


მიხეილ გორგაძე – ეკუშ! 


ეკატერინე გორგაძე – მიიშ, თვალები რას გიგავს. გამოუძინებელი ხარ? სულ არ გეძინა? მიიშ, ასე გაგიჟდები, იცი? ჩაის დაგალევინებ და დაწექი, ჰო? სულ ხო არ იმუშავებ?


მიხეილ გორგაძე – ეკუშ, მინდოდა მეკითხა... უფრო სწორად, ვიცი რომ ამ ბოლო დროს ყურადღებას გაკლებდი და საერთოდ, გადავყევი ამ კომპიუტერებს, კოსინუსი, სინუსი... მოკლედ... ეს დროის მანქანა... რატო მიყურებ ასე?

ეკატერინე გორგაძე – როგორ გიყურებ?


მიხეილ გორგაძე – საიდან მოდიხარ?


ეკატერინე გორგაძე – რეპეტიციიდან.


მიხეილ გორგაძე – მითხარი, ოღონდ სიმართლე მითხარი, რაც არ უნდა მძიმე იყოს ეს ჩემთვის. უბრალოდ, სიმართლე მითხარი. ეს შენი ოთარ სტურუა, მართლა გიყვარს? 



ეკატერინე გორგაძე – ვინ არის ოთარ სტურუა?


მიხეილ გორგაძე – არ გინდა ახლა. არ დამიწყო ვინ არის და რას აკეთებს. რეჟისორი ოთარ სტურუა, ბათუმში აქვს გადაღებები. 


ეკატერინე გორგაძე – არ ვიცი, ვინ არის ოთარ სტურუა. 



მიხეილ გორგაძე – გაფიცებ!


ეკატერინე გორგაძე – დედას გეფიცები!


მიხეილ გორგაძე – და ამერიკელები?

ეკატერინე გორგაძე – რა ამერიკელები?


მიხეილ გორგაძე – „დავით აღმაშენებელს“ ხომ იღებენ?

ეკატერინე გორგაძე – ღადაობ? პირველად მესმის. 

მიხეილ გორგაძე – არ მატყუებ?

ეკატერინე გორგაძე – შენს სიცოცხლეს გეფიცები.


მიხეილ გორგაძე – მრავალჟამიერ! გავიხუმრე. 


ეკატერინე გორგაძე – მიშა, მგონი უკვე გაგიჟდი, იცი?

(კარზე ზარის ხმა ისმის) 

მიხეილ გორგაძე – (კარს აღებს) მობრძანდით!

(შემორბის აქოშინებული გურამ გვილავა) 

– ბატონო გურამ, ახლა დამესიზმრა, რომ გაგქურდეს. 
გურამ გვილავა – (თვალცრემლიანი) დაგესიზმრა და ამიხდა, ბატონო მიშა!


მიხეილ გორგაძე – მართლა გაგქურდეს? არ მჯერა.

გურამ გვილავა – (ირონიით) „კურიერს“ უყურეთ ხშირად და დაიჯერებთ! 

(ტელეფონთან მიდის) პატრულში დავრეკავ, ხაზი გადამიჭრეს. მობილურზე კიდე ბალანსი არ მაქვს. სად არის საერთოდ, ჩვენი სახლმმართველი? სად ბოდიალობს? ფულის აკრეფა კარგად იცის! (ყურმილში, ოპერატორს ელოდება) ყველაფერი წაიღეს. მაგნიტოფონი, ვერცხლის პორტსიგარი, ოქროს საათი, ბრილიანტისთვლიანი სანთებელა, კოსტიუმი, ლაბადა, ყველაფერი რაც კი მქონდა და არ მქონდა. 

 ეკატერინე გორგაძე – (ფანჯარას აღებს) ქალბატონო ნინო, სად არის თქვენი მეუღლე? გურამ გვილავა გაუქურდიათ! 
(შავ–თეთრი ტელევიზორი ირთვება და ისმის მუსიკა) 

